
СТЕНОГРАФСКИ БЕЛЕШКИ 

од Првото продолжение на Шеесет и 
третата седница на Собранието на 

Република Македонија, одржана на 21 
декември 2000 година 

 

Седницата се одржа во салата за 
седници на Собранието на Република 
Македонија, со почеток во 14,05 часот. 

Седницата ја отвори и со неа 
раководеше господин Стојан Андов, 
претседател на Собранието на Република 
Македонија. 

СТОЈАН АНДОВ: 

Продолжуваме со работа по Шеесет и 
третата седница на Собранието на Република 
Македонија. 

Пратениците Љупчо Анушев и 
Томислав Стојановски ме известија дека од 
оправдани причини не се во можност да 
присуствуваат на седницата. 

Во салата присуствуваат 71 
пратеник, констатирам дека на седницава 
има мнозинство пратеници и дека 
Собранието може полноважно да одлучува. 

Продолжуваме со претрес по 
Информацијата за досегашните активности 
за продажбата на Македонските 
телекомуникации и идните намери на 
Владата на Република Македонија. 

Ве информирам дека министерот за 
транспорт и врски ме замоли да го извиниме, 
десетина минути ќе биде отсутен поради 
непосредни обврски во Владата, неодложни, 
ќе дојде потоа веднаш овде да присуствува. 

Предлагам ова извинување да се 
уважи за да можеме да продолжиме со 
расправата. 

Нема забелешки. 

Збор побара господинот пратеник 
Илија Филиповски. 

ИЛИЈА ФИЛИПОВСКИ: 
Почитуван претседателе, почитувани 

колеги пратеници и гости, на почетокот 
сакам да изразам голема благодарност на 
сите генерации граѓани во цела Република 
Македонија, на вработените во Телеком, на 
стручните луѓе од Телеком и политиката 
што, особено во изминатите 15-тина години, 
го поддржаа развојот и го изградија Телеком 
за да може денеска неговата вредност да се 
процени на некаде околу 1,5 милијарди 
германски марки. Значи и покрај сите 
промашувања во државата, сепак имаме 
некои системи што се од голема вредност. 
Тука би рекол дека проценетата вредност на 
македонските телекомуникации изнесува 

некаде околу 70% од целиот македонски 
долг према странство. 

Премиерот често знае да кажува 
овде од оваа говорница дека нашол празни 
сметки со смената на власта, но вчера 
испушти да каже дека нашол и преполни 
сметки. 

Кај граѓаните во Македонија 
одомаќено е дека оној кој продава секогаш 
губи. А, еврејската поговорка "кога некој 
сака нешто да продаде го прашуваат твое ли 
е или од татко ти"? Демек ако е негово, 
тешко ќе се погодат за цената, а ако е од 
татко му лесно е да се договорат, затоа што 
тој за тоа не се испотил многу. Така некако е 
и со нашиот Телеком. 

Министерот и премиерот вчера ги 
убедуваа пратениците и јавноста дека со 
продажбата на Телеком на сите ќе ни биде 
подобро. И, околу една третина од вкупните 
готовински средства, тоа е некаде близу 250 
милиони германски марки ќе се врати долгот 
кон странство. 

Пред неколку дена ја задолживме 
Република Македонија со околу 300 милиони 
германски марки, а сега се подготвуваме да 
вратиме 250 милиони германски марки. 
Премиерот и министерот за финансии 
постојано изјавуваат дека како земја 
спаѓаме во земјите со средна задолженост 
кон странство, а наспроти тоа, Светската 
банка дава податоци дека нашиот долг е 
околу една милијарда и 830 милиони 
американски долари. За две години 
значително е зголемен нашиот долг кон 
странство. На пример АМБРО - банката дава 
податок дека учеството на долгот на 
Република Македонија во бруто домашниот 
производ изнесува околу 58%, што значи 
сме навистина презадолжена земја. 

Во странство нашата задолженост ја 
ценат според извештаите на Светската 
банка, а не по нашите интерни извештаи што 
ни се сервираат, веројатно за домашната 
јавност да се релаксира полесно да ни биде. 

Премиерот во Собранието изјави 
дека една третина од вредноста од 
продажбата на Телеком ќе се вратат 
долговите кон странство. Со тоа на 
кредиторите им даде сигнал да си ја 
зголемат цената на нашиот долг. 
Импровизирам, ако цената на долгот 
денеска котира со некаде дискаунт од 40%, 
веројатно ќе се приближи на номиналната 
цена, бидејќи ние имаме пари за да вратиме. 

Знаете, во бизнисот и политиката, во 
се, професијата си е професија и треба да се 
знае што, кога и како се соопштува. 

Дали е поволен моментот за 
враќање на кредитите? 

Нашиот долг кон странство е 
претежно во УСА долари, а ние од Телеком 
добиваме германски марки. Односно, 
односот на УСА доларот и германската марка 
е 1 : 2,3, а во време на задолжувањето беше 
1 :1,6 Значи, по односот на трансферот, 
германски марки во УСА долари да го 
вратиме долгот, губиме околу 40%. 

Ако сознанијата на светските берзи 
се дека овој однос на америчкиот долар и 
германската марка ќе се задржи подолго тие 
трансакции ќе мора да ги правиме и 
сиромавиот секогаш дава и плаќа два пати. 
Но колку јас ги следам работите, 
очекувањата се дека еврото во однос на 
американскиот долар треба да зајакне, а со 
тоа и марката, што значи оваа трансакција 
за РМ е прилично неповолна. 

Еден мој коментар во поглед на 
цената на Телекомот. 

Вчера еден од нашите колеги 
пратеници изјави дека Владата на СДС пред 
две години можела да добие 300 милиони 
УСА долари, а тие денеска го продаваат за 
700 милиони германски марки. Дали на 
колегата му е јасно дека тогашните 300 
милиони УСА долари денеска се рамни на 
700 милиони германски марки и, како што 
рече господинот Бузлевски вчера, таа цена 
била без "МОБИ -МАК". Ако се зборува со 
економски јазик и да се примени регресивна 
скала на целиот износ инвестициите во овие 
две години во Телекомот и многу 
поповолната пазарна положба со користење 
на телефонијата на КФОР и Косово, тогаш 
тоа уште повеќе укажува на ниската цена на 
продажбата на Телеком. Тоа е мој поглед и 
јас не можам да правам анализи без 
соодветни целосни податоци. 

Што се однесува до тоа што 
добиваат граѓаните во Република 
Македонија, во предприватизациониот 
период цената на фиксната телефонинија се 
зголеми за 60%. Во следните 4 години 
цената на телефонијата ќе се зголемува 
секоја година за да се достигне нивото на 
тие услуги во развиениот свет. Директно 
вработување нема да се постигне, освен мал 
број стручен кадар. 

А, кои се основните проблеми на 
Република Македонија?  

Имаме невработеност од 360 илјади, 
имаме дебаланс во размената со странство, 
што за деветте месеци е достигнат некаде 
околу 609 милиони долари, а проценките се 
до крајот на годината со таа тенденција да 
може да се дојде до некаде 800 милиони УСА 

долари што е рекорден трговски дефицит од 
постоењето на Република Македонија. 

Овие проблеми не се денешни, овие 
проблеми се долгорочни. Меѓутоа се 
атипични проблеми за земјите од централна 
и источна Европа, за кои ни зборуваше и 
министерот. Според тоа, македонската 
влада, при целите што ги поставувала пред 
себе и пред странскиот инвеститор, морала 
да ги има тие проблеми, при продажбата на 
Телеком директно да влијае на нивното 
решавање преку заинтересиран странски 
инвеститор за влегување во инвестиции не 
само директно во системот на Телеком, но и 
програми што значат вработување и извоз. 

Македонија сега ќе има пари, но 
нема профитабилни проекти за инвестиции 
во приватниот сектор за да овозможи 
перспектива за вработување млади кадри и 
да овозможи извоз за стабилноста на 
економијата, парите брзо се трошат. Но, ако 
не се обезбеди развој остануваме уште 
посиромашни. Ако истото се направи и со 
енергетскиот систем на Македонија, дното 
на сиромаштијата во Европа ќе ни биде 
загарантирано со сигурност. 

Од ова не сакам да се добие 
впечаток дека сум против приватизацијата 
на Телеком. Притоа против сум во тоа што 
нашата Влада не си изградила стратегија 
уште во фазата на предприватизацијата на 
телекомот, да создаде услови за 
подинамичен развој, вработување и извоз. 
За тоа потврда е и вчерашниот говор на 
премиерот кој кажа во јануари со ММФ ќе се 
преговара за намената на средствата. А, тоа 
морало да биде завршено со денот на 
продажбата. Благодарам. 

СТОЈАН АНДОВ: 

Благодарам. 

За збор се јави господинот Горанчо 
Трајков. 

ГОРАНЧО ТРАЈКОВ: 

Почитуван претседателе, почитувани 
колеги, почитувани гости, чувствувам 
потреба да дадам одредени мои видувања 
што во најголем дел, во последниве еве 
месец дена постојано се вртат низ медиумите 
и по весниците, меѓутоа чувствувам дека 
одредени работи мораме постојано да 
повторуваме, бидејќи ни се случуваат 
работи што во моментов тешко се прифаќаат 
од обичниот граѓанин. 

Најнапред, би сакал да кажам само 
две - три реченици за состојбите што се 
случуваат кај нас во делот на економијата, а 
и во целиот свет. Значи, најнапред би сакал 
да кажам за она што е тренд во светот, тоа е 
глобализација на економијата, што значи 

максимално отворање на сите пазари и за 
влез на роба, меѓутоа и за влез на капитал и 
за влез на странски инвестиции. 

Бидејќи Република Македонија е 
земја што се стреми да оди во Европската 
унија, значи да влезе во тој свет, 
произлегува дека единствено што може да 
направиме е само да се вклучиме во тој 
тренд. Посебно ми е драго што и за време на 
владеењето на СДСМ тоа било сфатено и во 
тоа време започнува процесот на 
приватизацијата на Телеком, што оваа Влада 
го продолжува во континуитет и сега сме 
веќе пред нејзина завршница што значи 
продавање на македонските 
телекомуникации. 

Во овој дел, би сакал само накратко 
да повторам одредени работи што веќе се 
доволно познати, меѓутоа не би имало штета 
ако уште еднаш ги повторам. 

Што значи работењето на Телеком 
во услови на монопол и што значи 
работењето на Телеком во услови на 
пазарно стопанисување? 

Се до денес и до 2004 година 
македонскиот телеком ќе држи монопол на 
територијата на Република Македонија, кој 
монопол нормално после ќе биде разбиен и 
ќе се дозволи влез на било кој оператор на 
територијата на Република Македонија. 

Што тоа значи? Последните денови 
имаме постојано говорење за вложување на 
средства на граѓани за Телекомот, што 
навистина е вистина, бидејќи точно е дека 
се плаќаше по 1000 германски марки, а 
потоа тој дел опаѓаше,  така што сега сме на 
многу помали суми. Меѓутоа, она што ретко 
кој го повторуваше, а денеска чувствувам 
дека треба да биде кажано, е дека само до 
пред неколку години  воопшто не се 
плаќаше такса за користење на телефонска 
линија. Така што имавме најголем број 
граѓани кои плаќаат не би сакал да 
карикирам, меѓутоа 20-30-40 денари, што е 
апсолутно неможно во реални пазарни 
услови. Меѓутоа, благодарение на тој 
монопол Телекомот можеше да опстанува и 
работи. Потоа беше покачена таксата на 200 
денари и сега го имаме последното 
покачување. Она што е битно е дека овие 
услуги си имаат своја пазарна цена, си 
имаме вработени таму, има одржување, 
значи дека тоа чини. 

Меѓутоа, само на кратко сакам да се 
навратам на тоа што беше назад и што се 
случуваше во Република Македонија. Што 
би се случило доколку во Република 
Македонија има отворање на пазарот и влез 
на друг оператор. Вчера и од господинот 

премиер тоа беше многу убаво објаснето и 
претходно, меѓутоа очигледно е дека некој 
или не сака да го слуша или си прави 
сопствена политичка кампања што смета 
дека е во корист на неговата политичка 
партија но е на штета на државата. Бидејќи 
во услови на пазарно стопанисување или во 
услови на конкуренција од една страна или 
јавување на оператор што би бил многу 
помоќен од Телекомот во државна 
сопственост, во една конкуренција може да 
се случи во одреден момент да дојдеме до 
класично банкротирање на нашиот Телеком. 
Значи би дошле во ситуација да има 
отпуштање од работа на сите тие работници, 
затворање на тој Телеком и сето она што се 
случуваше во ред други фирми во Република 
Македонија и во крајна линија, целосно 
обезвреднување на она што денеска се 
продава по доста солидна цена. 

Од тие причини сметам дека Владата 
на СДС го имала тоа во предвид и започнала 
со процесот на приватизација на Телекомот. 
Значи, во оној момент кога е донесена 
одлуката за формирање на Акционерско 
друштво Македонски телекомуникации. 

Она што тешко можам да го 
разберам и што е нелогично во оваа 
ситуација и заложбите сега да се утврдува 
сопственоста на Телеком. Тоа што е 
најлогично, според мене, дека сето тоа сега 
е во склоп на кампањата што СДСМ ја води а 
што ја нарекува - извинете, грешевме, 
меѓутоа ако дојдеме, повеќе нема да 
грешиме. Мислам дека од прилика така ја 
водат кампањата, што значи, извинете, во 
времето кога ја правевме АД Македонски 
телекомуникации, заборавивме дека 
плаќате по 1000 германски марки и не ве 
вклучивме во сопственоста на Телеком, го 
направивме државен, меѓутоа тогаш 
грешевме, но ако сега дојдеме, таа грешка 
нема да ја направиме. Сметам дека не е во 
ред тоа што го прават. Меѓутоа, дадено е на 
суд, премиерот вчера кажа што кажав, 
доколку судот донесе таква одлука, 
нормално дека Владата ќе си ја испочитува. 

Сега би сакал околу процесот на 
приватизацијата. Тој беше добро 
образложен од министерот и околу тоа не би 
сакал посебно да зборувам. Меѓутоа би 
сакал да кажам за одредените изјави на 
опозицијата дека се работи за невиден 
корупциски скандал, бидејќи сето тоа е 
кажано во отсуство на било какви 
аргументи. Се спомнуваа провизии итн. 
Сега, навистина е нелогично да даваш дека 
некој ќе земе провизија без да понудиш 
било каков аргумент. Она што вчера ни 
дојде на идеја, што на некој начин е 

пологично дека одредена провизија била 
договорена на почетокот на 
приватизацијата, па сега се мисли дека тој 
процес би продолжил. Единствено логично 
расудување е дека тоа било така. Друг 
конкретен доказ за тоа ниту може да 
понуди, ниту треба да понуди, ниту е добро 
со такви шпекулации да се бавиме, бидејќи 
ние сме тие кои работиме со аргументи. Тоа 
е околу провизиите. 

Меѓутоа, што е, според мене, целата 
позадина на ова што се случува. Мое 
длабоко убедување е дека сето она што ни 
се случуваше во изминатите неколку 
месеци, почнувајќи од предвремените 
парламентарни избори па потоа План - Б, па 
потоа формирање ново парламентарно 
мнозинство се врзуваат исклучиво со 
продажбата на Телеком и можноста да се 
проневерат или да се земат поголема 
количина пари што би влегла во Република 
Македонија. Тоа од една страна мене ми е 
посебно драго што оваа Влада остана, што 
ќе се заврши приватизацијата, што се 
најавени апсолутно транспарентни процеси 
на што ќе се трошат тие пари што се, во 
крајна линија сопственост на државата или 
на граѓаните, така што ќе можеме да видиме 
нешто што е добро за Република 
Македонија. 

Сега би сакал само да резимирам 
дека на нашиот пат кон Европската унија 
продажбата на Телеком е само една 
неминовност што мора да се заврши и 
верувам дека после продавањето на 
Македонските телекомуникации ќе имаме 
нешто подобро, а во никој случај нешто што 
би било полошо. 

Би сакал само на кратко околу 
полемиките, дискусиите за капиталот што се 
продава, значи оние 51% или 33%. Овде 
најмногу во експлоатација се две тези. 
Едната е малку поотворена, а другата е 
позатворена. Првата е дека со 51% ќе имаме 
енормно зголемување на цените на овие 
услуги што беше вчера јасно и децидно 
демантирано од министерот господинот 
Балковски. Втората теза е дека ќе го 
изгубиме доминантниот капитал и дека ќе ни 
дојде газда во Република Македонија. 

ГОРАНЧО ТРАЈКОВ: (Продолжение) 
Јас би сакал само да потенцирам 

дека денес е 21.12., значи десетина дена 
сме пред 2001 година, XXI век е и дека 
социјализмот и во Република Македонија и 
во бивша Југославија веќе 10 години е 
мртво. Значи, ние сме веќе 10 години во 
капиталистичко општество и работничкото 
самоуправување е конечно завршена работа 
и од тие причини не гледам никаков страв 

кој што се наметнува не само при 
продажбата на македонските 
телекомуникации, таков случај имавме во 
шеќерана, во бучим и во повеќе други 
фирми. Значи, од тој дел можеме да гледаме 
само прогрес, бидејќи влегува доминантен 
сопственик кој што има исклучително добро 
светско реноме. Тоа е околу 51%. 

На крајот би сакал да кажам околу 
актуелниот момент на продажба и 
состојбите што се во овој  бизнис или овој 
сектор. Јас не би сакал да анализирам, 
бидејќи Министерството за транспорт и 
врски и македонските телекомуникации си 
имаат свои стручњаци, свои експерти кои 
што го пратат ова глобално во целиот свет и 
доколку тие оцениле дека е прав момент да 
се продава сега телекомот, вредноста на 
телекомот сега може да биде максимална, 
јас имам апсолутна доверба во нив, значи 
верувам во она што тие го говорат и 
навистина сега е правниот момент да бидат 
продадени Македонските телекомуникации. 
Со тоа државата да си добие највисока цена 
а за возврат да добие сопственик на тој дел 
кој што најдобро ќе ги води Македонските 
телекомуникации. Посебно ми е драго што 
голем дел од средствата што се во тендерот, 
што се дадени во понудите од двете фирми 
ќе одат на инвестиции, што значи и во тој 
дел Република Македонија ќе има корист, 
бидејќи не би сакал да заборавиме дека 
половина од македонските телекомуникации 
т.е. од акциите на Македонскиот телеком се 
во сопственост на државата Република 
Македонија така да целата добивка што ќе 
ја остваруваат во иднина Македонските 
телекомуникации, половина ќе оди на 
инвеститорот, а половина ќе остануваат во 
државата, а ние за возврат ќе добиеме 
Македонски телекомуникации со експерни 
инвестиции околу 400-500 милиони 
германски марки, што не е за потценување. 
Од тие причини во целост ја поддржувам 
приватизацијата на Македонските 
телекомуникации и сметам дека може да и 
донесе само добро на Република 
Македонија.  

СТОЈАН АНДОВ: 
Господинот Иванов бара збор 

процедурално.  

ЉУБИСАВ ИВАНОВ: 

Да не се створи забуна во јавноста и 
побркани теоретски работи да кажам дека 
социјализмот не е мртов. Тој допрва доаѓа. 
После капитализмот. Социјализмот е систем 
на иднината. Тоа што зборуваше 
почитуваниот пратеник пред мене, тоа не 
беше социјализам тоа беше државно 
административно уредување. 

Што се однесува до работничкото 
самоуправување тоа дури сега почнува да се 
развива во капитализмот.  

СТОЈАН АНДОВ: 
За реплика се јави г-динот Горанчо 

Трајков.  

ГОРАНЧО ТРАЈКОВ: 

Јас се извинувам на г-динот Иванов, 
но јас мислев на општественото уредување 
на социјализмот како движење.  

СТОЈАН АНДОВ: 
Значи, со извинувањето се 

согласува и имаме двајца приврзаници за 
иднината. 

Има збор г-динот Мерсел Билали.  

МЕРСЕЛ БИЛАЛИ: 

Почитуван претседателе, дами и г-
да пратеници. Уште на стартот да кажам 
дека сум премногу радосен што допрва ќе 
дојде социјализмот. По однос на точката на 
дневен ред да кажам дека воопшто не ми 
паѓа на ум воопшто да се противам на 
продажбата односно на приватизацијата на 
овој  субјект, телеком, од причина што тоа 
ќе беше спротивно со основните принципи 
на една структура на пазарната економија и 
мислам дека тука е неспорно и лично јас 
немам никакви дилеми. Но, за мене едно 
прашање е многу важно а кое е изнесено во 
дискусија од видот на тоа наше време и 
ваше време и верувајте дека до крај ќе 
бидам несреќен ако некој раководи со 
резонот дека ако нешто било лошо во 
таканареченото ваше време е многу 
оправдано да биде уште полошо во нашето 
време. Значи, мислам дека таквата логика е 
спротивна со било која друга природна 
логика и сосема е логично ако некој 
некогаш неможел да направи нешто подобро 
или направил лошо, сосема е неоправдано 
некој по таа инерција да се оправдува дека 
и понатаму не треба да биде добро, се треба 
да биде лошо. Практично ако така се 
резонира - уште полошо. Ако така се 
случува значи работата продолжува односно 
лошото и непрогресивното продолжува до 
инфинитум, до неограниченост и тоа значи 
конзервирање на тоа што е лошо, што е 
спротивно на прогресивните трендови итн. 
3начи, според мене сите времиња се наши и 
ваши од причина што секое лошо 
дејствување или добро дејствување има свој 
рефлекс, а тој рефлекс се чувствува од 
страна на сите граѓани, на сите нас. Имено, 
секој добар човек можат да го преземат 
институциите на власт, тој веројатно ќе биде 
добар за сите нас како граѓани или членови 
на партии или симпатизери или никакви 
членови, или тој што се иритира кога слуша 

за политичките партии и обратно ако е 
нешто лошо, веројатно е лошо за сите и за 
членови на партиите на власта и посебно на 
позицијата, а уште попосебно за тие кои 
што сеуште немаат право на глас, затоа што 
не се според законот полнолетни да гласаат. 

Јас сосема накратко ќе се обидам да 
се задржам на спорните прашања кои и во 
медиумите, а и во дискусиите се покажа 
дека се сепак спорни прашања. 

Прво беше прашањето на 
транспарентноста на можната продажба на 
телекомот. Имено, ние слушаме, а и во 
медиумите има две верзии. Тоа е дека 
продажбата или приватизацијата е сосема 
транспарентна, тој став е изнесен од 
позицијата и од позициските медиуми, или 
пак во оваа акција нема никаква 
транспарентност што е став на опозицијата 
или медиумите подржани од неа. 

Според мене, јас како автономен 
мислител во тој аспект можам да кажам дека 
тешко може да се снајдам која опција е во 
право од причина што себе си можам многу 
тешко да се убедам дека е нешто 
транспарентно ако само се објавува во 
Фајненшел тајмс и со кое завршува од 
меѓународен аспект, самиот факт што 
тендерот е објавен во овој многу фамозен 
дневник дека се е завршено транспарентно 
отворено и јавно. 

Мислам дека на внатрешен план 
тешко можам да се убедам дека имаме до 
крај транспарентност ако недостасуваат 
информациите и тоа од предфазата до 
финалната фаза. Имено, што тогаш нудеше 
МАТАВ, што нудеше ОТЕ, што нудеше 
Словенија телеком, Дебител и Турсел. Или 
пак, зошто во финалната фаза остана само 
МАТАВ и ОТЕ а се откажа, од какви причини, 
недостасуваат информациите, зошто се 
откажа телеком Словенија Дебител, и зошто 
се откажа Турсел. 

Второ спорно прашање, кое исто 
така е поврзано во некоја димензија со 
првото односно со транспарентноста и 
јавноста е зошто до оваа власт не е 
доставен ниеден релевантен договор, значи 
не е доставена ниедна релевантна спогодба, 
било во форма на принцип или начелни 
елементи за да можат пратениците да се 
информираат точно за што дискутираат, 
евентуално ако се определуваат за тоа кога 
треба да се продава телеком, да имаат 
информации за тоа како да гласаат или како 
да се определат, ако имаат своја автономно 
определување. 

Мислам дека не би требало воопшто 
и на овој сегмент да се соочуваме со тоа 

што се соочивме за време на продажбата на 
ОКТА, па и на други објекти од причина што 
тоа најмалку е интерес на сите граѓани и на 
сите нас. Ова што министерот го кажа, лично 
мое мислење е дека има премногу доза на 
политичка содржина, дали некој правел и 
што правел кога можел да прави и нема 
многу информации, иако има релевантни 
информации меѓу вас, но јас немам доволно 
информации, за да може некој да даде свој 
суд или своја сугестија во однос на 
прашањето за кое дискутираме. 

Трето прашање е статусот на 
субјектот кој го продаваме или го 
приватизираме. Имено, мислам дека статусот 
не е решен до крај, без оглед на тоа колку 
ние сме подготвени тоа да си го признаеме 
или не. Тоа е едно статусно решавање 
направено своевремено со поделбата на 
поштенските услуги, меѓутоа, сепак имаме 
еден субјект кој во однос на имотно 
правните односи не е до крај јасен што 
статус има од причините што беа кажани од 
некои дискутанти, тука дека своевремено 
некои дале по 1000 германски марки за 
телефонски приклучок, тие средства 
никогаш не ги добиле назад, или пак тие 
што вршеа претплата за мобилна 
телефонија, месечна која во повеќе земји 
воопшто не постои, туку постои само услуга. 
Кај сите јавни претпријатија постои 
релацијата услуга и плаќање на услугата. 
3начи, на секој начин кога нешто готово ти 
се зема и никогаш не се враќа, за било која 
јавно претпријатие е  спротивно на логиката 
на пазарна економија. Затоа, јас сум убеден 
дека ова прашање не е решено до крај 
односно статусот на јавно претпријатие е 
кое го продаваме сега. 

Што ќе се направи со имотно 
правната содржина на овој субјект и што 
треба да се направи? 

Јас мислам ако се продава 51% од 
телекомот, значи преостанува уште 49% и 
тука се поставува прашањето дали ќе се 
пресметува кој колку од граѓаните придонел 
на овој капитал и дали тие ќе бидат 
акционери и ќе имаат право на дивиденда, 
или не, или пак ќе се врши некоја друга 
акција или враќање на одредена сума 
соодветно на тоа што свое времено дадено. 
Тоа прашање според мене останува 
отворено и веројатно во пазарна економија 
би требало нешто да се направи од тој 
аспект. Јас лично го молам министерот ако 
може да даде дополнително објаснување 
околу ова прашање. Не сум сигурен дека 
ова прашање може судот да го решава, не 
само затоа што судот нема таква сила во 
нашите политички околности и политичка 

состојба, туку едноставно се работи за еден 
магнат, субјект, од сферата на 
телекомуникациите кој не е во доменот на 
судот било да ангажира експерти и 
професионални структури. Затоа мислам 
дека тоа е прашање на политиката и 
структурата на власта и едноставно 
првенствено треба да постои политичка 
волја за тоа тука за да можат непристрасни 
и професионални експерти да вршат 
експертиза во однос на имотно правната 
структура и капиталот кој го поседува 
институцијата што се приватизира и која 
сакаме да ја продаваме. 

Четврто, во излагањето на 
министерот беше кажано дека парите ќе се 
депонираат во Народната банка на 
Република Македонија и како ќе се трошат 
тие, ќе се трошат за социјала, инвестиции, 
економски развој, инфраструктура итн., и 
мониторингот како ќе се трошат овие пари 
ќе се врши од страна на ММФ. 

Мислам дека и тука работата не е 
докрај јасна од причина што повеќе 
експерти кои оваа материја ја познаваат 
подолго мислат дека на таков начин не би 
требало да се решава ова прашање. 

Дополнителни отворени прашања 
според мене остануваат и други прашања 
односно кои мерки, заштитни мерки ќе се 
преземат или заштитни механизми ќе се 
спроведуваат за да се заштитат 
комуникациите кои имаат безбедносни 
одраз, поврзани се со одбраната на земјата 
особено за периодот до кого ќе трае 
монополот на купувачот на оваа институција 
на која се продава. Благодарам. 

СТОЈАН АНДОВ: 
Имаме 54 пратеника, јас ги молам 

пратениците да седат во салата.  

Не е регуларна работата за работа.  

Повикајте ги да влезат во салата 
пратениците. 

Молам повикајте ги пратениците да 
влезат во салата. 

(Пратениците влегуваат во салата). 

Сега можеме да продолжиме да 
работиме. 

За збор се јави пратеникот Аце 
Сајковски. 

АЦЕ САЈКОВСКИ: 
Почитуван претседателе, 

почитувани колеги, дискусијата што ја 
водиме околу продажбата на Телеком 
влегува во вториот ден од расправата, 
меѓутоа, во текот на вчерашниот ден од 
излагањето на министерот и премиерот 
видовме дека оваа трансакција има потполна 



 

 7

економска оправданост за Македонија. И 
опозицијата во својата дискусија, иако не 
сака да признае, меѓутоа, потсвесно го 
прави тоа дека оправданоста е од несомнено 
значење за македонската држава, со што се 
ослободуваат значителни финансиски 
средства кои ќе треба да бидат вложени во 
развојот на стопанството и другите сфери. 

До овој момент, во дискусиите не 
сретнавме дека со продажбата на Телеком се 
остварува не само економска придобивка 
туку и значителна политичка придобивка. 
Избегнувањето тоа да го направи 
опозицијата, да ја признае политичката 
придобивка, доаѓа од фактот што тоа не го 
искористи додека таа беше на власт. Имено, 
за што се работи? 

Со приватизацијата на Телеком, 
како и со приватизацијата на сите фабрики 
и објекти во земјата, се ослободуваат 
вработените за време на изборите да го 
дадат својот глас слободно за кого мислат, 
за која политичка партија е подобра и ќе ги 
остварува нивните интереси. Тоа ВМРО-
ДПМНЕ го знае и затоа слободно пристапи 
кон приватизацијата на државниот и 
општествениот капитал, а таков е случајот и 
со Телеком. Од таа причина, опозицијата не 
може да се помири со овој начин на 
приватизацијата, меѓутоа, мора да го сфати 
тоа и да се помири и дека на наредните 
избори не може да ги добие истите и да 
дојде на власт, што е основната смисла на 
борбата на политичките партии. 

СТОЈАН АНДОВ: 
За збор се јави пратеникот Мевљан 

Таири. 

МЕВЉАН ТАИРИ: 
Почитуван претседателе, 

почитувани министри, претпоставувам 
претставници на Министерството, дами и 
господа пратеници, веднаш на почетокот да 
го искажам своето задоволство од 
успешната финализација на процесот на 
приватизација, процес кој што беше 
започнат далечната 1966 година, во време 
кога на некој начин и јас бев во управниот 
одбор кој ги започна тие процеси, а 
понатаму и во Парламентот во времето кога 
се градеше пристапот да се приватизира 
Телекомот. Мислам дека апсолутно сите ние 
кои застанавме зад тој процес ќе треба да го 
изразиме нашето задоволство и да им 
честитаме за успешното завршување на 
процесот на приватизацијата на тие што ја 
земаа оваа обврска врз себе. Се разбира, 
мислам дека неодминливо треба да и се 
заблагодариме на куќата што помогна во 
голема мера успешно да се заврши процесот 

на приватизацијата. Се разбира, јас како 
поборник на приватизацијата апсолутно 
немам никаква забелешка врз целата работа 
што се одвива. 

Исто така, би сакал да му упатам 
честитки на министерот, кој со своето кратко 
но содржајно излагање или информација 
презентирана до нас, разби голем дел од 
дилемите кои постоеја пред нас. Но ќе го 
повикам директорот или министерот да даде 
некои дополнителни информации за тоа, за 
некои дилеми кои се јавуваат тука околу 
содржината на договорот кој е предмет на 
разгледување на соодветните фирми кои 
останаа во конкуренција. Се разбира, во тој 
домен колку е можно да се презентира пред 
нас како пратеници, затоа што веројатно 
целиот договор не може да се изнесе пред 
нас, без да се финализира целата работа. 
Но сегменти од тоа кои вие ќе оцените дека 
е можно да се презентираат до нас како 
пратеници мислам дека би било добро и 
целесообразно, за да се заземе мериторен 
став по ова прашање, да се презентираат и 
пред нас како пратеници. Пред се, тука 
мислам на улогата што ќе ја има 
Министерството со таа златна акција, па 
понатаму со делот кој ќе го управува 
Владата во фирмата понатаму, дали ќе бидат 
можни самоволни исчекори на фирмата во 
иднина или сепак тоа ќе се одвива под 
контрола барем до 2004 година, а после тоа 
се разбира претпријатието ќе се 
демонополизира и натаму настапува сосема 
друга логика на работењето. 

Инаку, мислам дека една од 
причините за неуспешното приватизирање 
кое беше започнато 1996 година е токму 
ставот да се приватизира или тоа што денес 
се тврди дека намерата била да се 
приватизира не повеќе од 49%. Мислам 
дека секоја сериозна страна која би 
пристапила кон приватизација тешко дека 
ќе прифати една таква игра да влезе во 
една непозната игра, со некој кој ќе 
управува со капиталот што некој ќе го 
внесе. Апсолутно мислам дека е добро 
избран моделот на приватизација со давање 
на управувачкиот пакет на инвеститорот и 
задржување на тој домен на контрола кој е 
потребен во вакви претпријатија, каде сепак 
постои државен интерес кој што не треба да 
се остави на страна. 

Инаку, само за потсетување да 
кажам, а мислам дека и господинот 
Бузлевски тоа го кажа, дури со тие 33% 
приватизација многу беше јасно уште тогаш, 
а и сега дека барем финансиската контрола 
врз фирмата и развојната компонента сепак 
би останало на инвеститорот кој со 33%  би 

ја имал комплетната финансиска контрола и 
развојната контрола во претпријатието. 
Мислам дека компаративно и во оваа смисла 
е подобар начин на приватизација овој 
модел отколку оној каде што до крај не би 
биле изградени односите. 

Од многу дискутанти беа исфрлени 
тонови на загриженост околу тоа дека не се 
води сметка за граѓаните кои здружувале 
средства, а сега апсолутно остануваат 
надвор од процесот на приватизација, што 
мислам дека е само еден начин да се 
создаде една замаглена состојба во целиот 
процес на приватизација, затоа што и во 
времето кога се здружувале тие средства од 
страна на граѓаните со претпријатието, 
колку што се сеќавам повратно биле враќани 
тие средства до граѓаните со сметките кои ги 
остварувале во месеците во годините што 
доаѓале. Од друга страна, ако се тргне по 
таа логика, апсолутно ништо не ќе може да 
се приватизира во Република Македонија 
или пак процесот на приватизација кој бил 
изграден, односно моделот во однос на 
откуп на акциите од менаџерски тимови или 
од вработените апсолутно паѓа во вода 
затоа што секој од нас би можел да 
претендира на секое претпријатие во 
државата кое во тоа време е изградено, 
затоа што тогаш се било општествено, се 
било наше и по таа логика апсолутно ништо 
не може да се приватизира. Во овој домен, 
мислам дека апсолутно не држат критиките 
кои се упатуваат и дека е токму 
спротивното, имено, интересот на 
граѓанинот е да се приватизираат 
претпријатијата. 

Досега не успав да слушнам некој 
посериозен аргумент против 
приватизацијата, освен аргументот дека 
државата со приватизацијата ќе изгуби 100  
или 200 милиони, незнам точно колку профит 
годишно. Можеби тоа е единствениот 
аргумент кој држи, затоа што се друго што 
се тврди е апсолутно во доменот на 
шпекулациите и не заслужува некое 
посебно внимание. Но и да е така, мислам 
дека со една проста математика, ако се земе 
предвид дека постигнатата цена е некаде 
700 милиони марки, инвестиции во висина 
од 500 милиони марки, што значи однапред 
кредитирање за наредните 12 години во 
стопанството и во другите сфери на 
живеењето во Република Македонија од 
милијарда и 200 илјади марки, што мислам 
дека е еден огромен износ и ако Владата во 
соработка со Народната банка на 
Македонија знае да ги ориентира правилно, 
ќе може да значат еден импулс во развојот 
на економијата, а се разбира дека ќе може 

да се смета и на решавање на големи 
дубиози кои се сеуште присутни во 
Република Македонија. Пред се, во овој 
случај мислам на покривањето на дел од 
надворешниот долг, кој што се разбира дека 
го оптоварува работењето на фирмите, па и 
ликвидноста на самата држава. Зошто да не, 
таа голема неправда која е нанесена на 
голем број граѓани стари девизни штедачи, 
мислам дека и во овој случај државата треба 
да најде начин оваа неправда, во мерка која 
нема да ги наруши развојните текови на 
стопанството, да најде начин да ги решава 
полека овие дубиози и да се ослободи од 
овие состојби кои ја оптоваруваат Владата и 
државата во одредена смисла. 

Аргументите кои би биле "за" 
мислам дека ги има во многу поголем број, а 
јас ќе се осврнам само на дел од нив, некои 
ги кажав во смисла дека ќе има огромен 
износ на средства кои ќе бидат импулс за 
развојот и за покривање на дубиозите кои се 
присутни. 

Апсолутно сметам дека со 
влегувањето на приватниот капитал и со 
приватизацијата на фирмата, и вработените 
во фирмата ќе можат да сметаат на поголеми 
примања и на некој начин ќе биде едно 
задоволство за самите вработени во фирмата 
дека конечно ќе може да ги почувствуваат 
плодовите од својата работа, затоа што на 
некој начин тие 120 милиони германски 
марки кои се профит не дека се навистина 
профит туку де факто им се ускратува на 
вработените и не им се дава да можат да ги 
користат. 

Понатаму, мислам дека процесот на 
приватизација односно самата приватизација 
ќе биде голем вовед во инвестиции во самото 
претпријатие и воведување нова современа 
технологија која апсолутно е потребна на 
телекомуникациите, бидејќи секојдневно 
нештата се менуваат и без соодветни 
инвестиции во технологијата не може да се 
замисли опстанокот при пазарот на 
телекомуникациите. 

Според мене, исто така е важен 
фактот дека по 2004 година ќе имаме 
разбивање на овој голем монопол и 
воведување на конкуренцијата што сметам 
дека ќе биде голем интерес за сите граѓани 
во Република Македонија. 

Да не должам, затоа што навистина 
многу аргументи беа кажани во прилог на 
приватизацијата и од оваа расправа што 
беше бурно најавувана не гледам нешто 
спектакуларно дека е против идејата 
односно пристапот на Владата за 
приватизација. Би сакал да кажам дека 
Владата сепак внимателно треба да избира 

меѓу МАТАВ и ОТЕ, без да навлегувам во 
некои други анализи кои значат позиција на 
претпријатието не само во Македонија, туку 
и глобално во Европа, па и во светот. Во 
оваа смисла, мислам дека треба да се води 
сметка за оваа глобализација која се 
случува и да се избере вистинскиот 
партнер. Но доколку се избере ОТЕ, 
предлагам да внесеме и малку политика во 
овој случај, односно во најмала рака да го 
условиме тоа со симнување на виз-ниот 
режим кон Република Грција. 

СТОЈАН АНДОВ: 
Има збор пратеникот Никола 

Јованов. 

НИКОЛА ЈОВАНОВ: 

Почитуван претседателе, почитуван 
господине министер, почитувани колеги 
пратеници, мислам дека една ваква 
расправа во Парламентот во однос на 
продажбата на Телеком требаше да се води 
многу поодамна, а не денес кога тоа е 
технички, мислам дека Владата денес ќе  ја 
донесе дефинитивната одлука. 

Веднаш на почетокот да кажам дека 
ниту јас лично ниту пратеничката група 
ниту демократската алтернатива има нешто 
против приватизациониот процес во 
државата, од причина што правецот на 
движење кон капитализмот подразбира 
приватен капитал и приватизација. Ја 
слушнавме хронологијата на развојот на 
настаните на почетокот на приватизацијата 
на Телекомот и добро е што Владата на 
некој начин останува доследна на она што 
го зацртала   претходната Влада и се движи 
во таа насока. 

За мене суштинско прашање е делот 
кој се нуди за продажба. 

Мислам дека не добивме дециден 
одговор зошто се нуди 51%, зошто не 
помалку од тоа. Прашањето е суштинско 
бидејќи со 51% продажба оди и 
управувачкиот пакет. Дали таквиот процент 
го сугерирал консултантот кој работел за 
приватизацијата, дали тоа е одлука на 
Владата или дали тоа е одлука на 
Комисијата која била задолжена во Владата 
за приватизација. Мислам дека јавноста и 
транспарентноста во процедурата токму 
треба да биде фокусирана на овој сегмент. 
Затоа велам дека една ваква расправа во 
Собранието Владата требаше да понуди 
многу порано околу процентот на продажба 
на Телекомот, со што се можело да се 
постигне некаков консензус меѓу 
политичките партии во Парламентот, 
независно дали припаѓаат на позицијата или 
опозицијата, колкав процент од Телекомот 

Република Македонија ќе продаде. На каков 
начин Владата ќе имаше легитимитет, 
некакви насоки, патоказ како ќе се движи 
во тој процес на преговори. Доказ за ова е и 
тоа што го имаме во своето опкружување, а 
тоа го спомна и министерот во своето 
експозе, дека само неколку земји продале 
51%. Според моите сознанија тоа се две, 
Македонија ќе биде третата. Останатите не 
дозволиле влез на странски капитал со 
управувачки пакет. Зошто не е направена 
таква анализа и таква понуда за влез на 
странски капитал до 49%. Прашањето дали 
би изгубиле сега или подоцна, како што е 
тоа кажано со примерот на Унгарија со 
продажбата на Телекомот, навистина е 
дискутабилно прашање на кое мислам дека 
само иднината ќе даде одговор, од проста 
причина што на една неодамнешна анкета 
или анализа, како сакате, на мислењето на 
луѓето кои се директно инволвирани во 
современата технологија, тука спаѓаат и 
телекомуникациите, објавена на Си-Ен-Ен 
покажува дека бизнисот со 
телекомуникациите спаѓа во секторот на 
најсигурни инвестиции. 

Тоа го велат луѓето кои се 
професионалци во својата област. Дури 60% 
од испитаниците го тврдат ова. Зборувам за 
луѓе кои работат во бизнисот со 
телекомуникации и кои овој бизнис го 
посочуваат како еден од најсигурните во 
современите технологии. 

Втор сегмент или една непознаница 
која на сите ни создаде дилема е монополот. 
Мислам дека ако водевме расправа во однос 
на прашањето на процентот на продажба, ќе 
водевме и расправа во однос на монополот 
кој ќе го добиеше оној кој ќе го добие 
мнозинството од 51%, ако ова Собрание 
донесеше одлука дека се задолжува Владата 
да даде монопол од две, три, четири или пет 
години, тоа е став на Собранието и Владата 
ќе се движеше во таквите насоки. Денес не 
ќе можевме да префрламе на Владата дали 
дозволила монопол од четири или претходно 
било осум итн. Тоа е битно прашање од 
проста причина што со монополот водите 
помалку грижа за граѓаните. Министерот 
самиот спомена дека монополот ќе се 
однесува на фиксната телефонија, а тоа е 
главно најголемиот процент на населението 
кое го тангира оваа проблематика. Можеби 
во таквата стратегија ќе се одредеше 
динамика на пораст на цените на фиксната 
телефонија во оној период кој така ние би го 
зацртале како монопол. Вака се остава еден 
простор за сомневање како ќе оди порастот 
на цените во фиксната телефонија во 

наредните четири години, за колку е утврден 
монополот. 

Една трета дилема: Ние како 
пратеници го немаме преддоговорот или ако 
сакате потребните информации за проценка 
и ние не знаеме што ќе биде обврзувачко во 
договорот за оној кој ќе го купи Телекомот, 
но за нашите обврски како држава, бидејќи 
сигурно кога постојат две страни со 
потпишувањето на договорот, меѓусебно се 
обврзуваат за некакви односи и 
исполнување на некакви обврски. 

Четврт дел на сегментот е учеството 
на граѓаните т.е. капитал кој припаѓа на 
граѓаните по основ на тоа што здружиле 
средства во овој извесен период, подолг 
период на години наназад и според 
договорите, кои верувам сеуште сите ние ги 
имаме, стои дека тоа биле повратни 
средства. Зошто не е направена проценка на 
учеството на граѓаните, бидејќи се 
споменува некоја сума од 280 милиони 
марки и не им се дадени акции на 
граѓаните, кои можеле слободно да 
циркулираат на берзата, а не тоа да го 
остваруваат на ваков начин по судски пат. 
Бидејќи, прво, судовите ќе се затрпаат со 
работа, и второ, тоа граѓаните ќе ги изложи 
на непотребни трошоци. Иако има 
расположение кај владата, ако судот така 
одлучи да донесе позитивна оценка, тоа 
обештетување да го направи. Значи, зошто 
претходно Владата не направила некаква 
стратегија за некакво обештетување на 
граѓаните со тоа што ќе им поделела акции, 
а во вредност на вложените средства. 

И, последен сегмент, употребата на 
средствата од продажбата на  Телекомот. На 
мнение сме дека средствата кои ќе бидат 
инкасирани во државната каса по 
продажбата на Телекомот, треба исклучиво 
да се употребата за развој. Знаеме каква е 
состојбата во Република Македонија во 
поглед на невработеноста. Значи, исклучиво 
намената на средствата треба да биде за 
развој, со што би се овозможиле нови 
работни места, бидејќи имаме енормна 
стапка на невработеност. Тоа да биде 
транспарентен процес пред овој Парламент, 
Владата треба да излезе со некакво нацрт 
документ, со кој точно ќе ја предвиди 
динамиката на трошењето на средствата и 
тоа исклучиво во развојни потреби. 

Ова се елементите, кои кај мене 
лично, а и кај сите, вака, создаваат една 
состојба на сомнеж во јавноста или сенка на 
целиот овој процес, иако овој техничкиот 
дел на работите, дали тоа ќе биде 
Телекомот на Грција  ОТЕ  или Телекомот на 
Унгарија МАТАВ е воопшто неважно. Тоа, 

сметам дека е техничко прашање и треба да 
се реши на техничко ниво, како што е 
Комисијата на Владата што ја формирала и 
која треба да даде отчет на Владата. Оној 
сегмент за кој што требаше Парламентот да 
расправа и да даде виза на Владата е токму 
тоа, процентот на продажба, периодот на 
монопол, ќе го има или ќе го нема и во 
колкав период, и решавањето на прашањата 
на учеството на граѓаните, цената на 
услугите, кои директно ќе ги погодат 
граѓаните. Благодарам. 

СТОЈАН АНДОВ: 
Благодарам. 

За збор се јави господин Петар 
Гошев. 

ПЕТАР ГОШЕВ: 
Почитувани колеги, темава е 

навистина чувствителна и не е само заради 
тоа што политичарите ја подгреваат, туку 
јавноста има автентичен интерес за вакви 
крупни капацитети кога поминуваат од едни 
во други раце или кога се менува политиката 
во овие сектори. 

Ние слушнавме вчера една за уво 
фина прикаска од премиерот на Република 
Македонија, која што главно, се сведе на 
неколку елементи за оправданоста на 
продажбата на Телеком, а тие неколку 
елементи се следните. Дека трендот во 
светот тоа го бара, дека во овој момент со 
51% продаден капацитет на Телеком ќе 
добиеме највисока цена. Дека ќе добиеме 
700 и незнам колку милиони германски 
марки кои што ќе ги поделиме на три дела. 
Ќе вратиме дел од долгот, нешто ќе ставиме 
на контото во банкарскиот систем за нови 
инвестиции преку банкарските процедури и 
на тој начин, еве, ќе го внесеме и светското 
знаење во оваа сфера и прикаската, 
навистина звучи мошне симпатично и за 
увото на просечниот граѓанин може да 
делува позитивно. 

Министерот за сообраќај и врски ни 
нареди неколку аргументи, кои што ги 
слушнавме и од тоа што нотирав, тој исто 
така ни кажа дека било тренд во светот да се 
приватизираат телекомуникациите односно 
дека тоа бил процес во целиот свет и дека 
тоа било особено процес во екс 
социјалистичките држави дека, тоа го 
спомна и премиерот дека ова ќе биде 
најголем влез на директни странски 
инвестиции во Република Македонија и тоа 
се нагласува како еден силен аргумент. Дека 
техничко - технолошки ќе се унапредат 
услугите во Македонија и, се разбира, 
слушнавме зошто со 51% во овој момент, не 
се помалку, а аргументот, главно се сведува 

дека на тој начин ќе се постигне повисока 
цена, повеќе пари ќе земеме за тоа, или пак 
дека со помал процент од тоа нема некој да 
сака да влезе во Македонскиот телеком со 
приватизацијата. Е, па, сакам сега малку да 
ги разгледаме овие аргументи колку се тие 
најбитните аргументи, дали има некои други 
побитни аргументи во врска со овој потфат 
на Владата на Република Македонија. Да се 
каже дека е тоа само тренд во светот и ние 
да постапиме така, навистина во некои 
случаи може да биде аргумент, во други 
случаи не е никаков аргумент, затоа што 
тренд во светот е, на пример, и 
проширувањето на  дрогата и сидата итн.  
Компарацијата, не е најсоодветна, можеби 
за некого умесна, меѓутоа, кога ќе се каже 
таму дека е тоа тренд во светот навистина 
само по себе не значи дека мора и во оваа 
држава така да се постапи, особено пак 
затоа што има многу други трендови во 
светот кој што ние како држава не ги 
следиме и не се повикуваме на тие трендови. 

Најголем влез на директни странски 
инвестиции се претставувала продажбата и 
заради тоа требало да го продадеме, на 
пример, Телеком во Република Македонија. 
Господа, има и други начини да влезат 
најмногу инвестиции во  Република 
Македонија со еден потфат. Едновремено 
некои извори говореа дека ќе добиеме 3 
милијарди долари ако го промениме името 
на Република Македонија и тоа ќе беше 
најголема странска инвестиција во РМ, ама 
таа работа не се дава, а исто така, инаку и 
други работи немора да се дадат туку така, 
затоа што ќе влегол најголем износ на 
инвестиции во Република Македонија. Се 
разбира малку карикирам во врска со овие 
аргументи, затоа што го сметам за мошне, за  
ненајбитни аргументи кога се одлучува за 
ваков капацитет. Е аргументот дека 
технички - технолошки ќе се унапредат 
услугите, се разбира, може да се каже дека 
со овој потфат ќе се унапредат техничко - 
технолошките телеком услугите во 
Република Македонија, арно ама, со самото 
кажување дека ќе се унапредат, тоа не 
значи и дека ќе се унапредат, затоа што има 
други аргументи, кои што пак говорат дали 
навистина новиот сопственик на Телеком 
доминантен ќе го стори тоа, дали е ставен во 
позиција да го направи тоа со ваквиот начин 
на приватизација или пак тој, бидејќи 
вршиме замена на еден монопол со други 
монопол за извесен период, ќе има некои 
други побитни мотиви за него како 
сопственик на капацитет купен на едно 
друго подрачје. Дали тој тоа навистина ќе го 
направи, затоа што ние имаме многу 

приватизации во Република Македонија кои 
што се продадени со аргументација дека ќе 
бидат вложени толку и толку пари во 
наредниот период, покрај фиксниот износ 
даден на почетокот, но многу малку или 
ништо од тие обврски за дополнителни 
инвестиции во објектот или во капацитетите 
не се оствариле, а договорите за тоа не се 
поништиле и никој од купувачите на такви 
капацитети не бил, да речеме, санкциониран 
за тоа. 

Според мене, кои аргументи се 
најбитни? Можат да бидат и овие но овие не 
се најбитните нешта. Се разбира, можеме да 
ги употребуваме во нашиот вокабулар и да 
правиме поголема скала, да правиме 
поголема слика на аргументација за тоа 
зошто сме тргнале во овој правец. 

Најважниот аргумент или 
најважните аргументи за да се промени 
политиката во еден сектор, е резултатот кој 
што го чека граѓанинот на една држава. 
Според тоа, најважниот аргумент за да се 
пристапи кон ова, би бил ако променувачот 
на политиката не увери дека, граѓаните на 
Република Македонија со овој потфат ќе 
имаат подобри услуги и ќе имаат поевтини 
услуги. Тоа, ако се случи, овој чин може да 
биде оправдан што го презема Владата на 
Република Македонија. Значи да добиеме 
подобри услуги во телекомот и да добиеме 
пониски цени за граѓаните на Република 
Македонија. Тоа се најважните аргументи, 
кои што можат да служат за пристапувањето 
кон една ваква одлука или да не се 
пристапи. Е, сега, затоа следи централното 
прашање од ова се што се мисли да се 
направи или што е веќе сторено, без оглед 
на оваа дебата во Парламентот на Република 
Македонија. Дали ваквиот начин на 
продажба ќе обезбеди поквалитетни и 
пониски цени односно поквалитетни услуги 
и пониски цени и кога тоа може да се случи 
и дали е ова единствениот начин, за да ја 
оствариме оваа цел или има некои други 
посигурни начини да дојдевме за пократко 
време до пониски цени и до подобри услуги 
на граѓаните на Република Македонија. 
Мислам дека е тоа централното прашање 
околу тоа што треба да се дебатира. Зошто 
го поставувам ова прашање? Затоа што од 
азбуката на економијата се знае дека до 
пониски цени и поквалитетна понуда се 
доаѓа наспроти сите разочарувања на 
социјализмот и комунизмот и командните 
економии, со конкуренцијата, со  пазарната 
економија, со демонополизацијата. Со тоа ќе 
стигнеме ние до поквалитетни услуги и до 
пониски цени. Ова што го прави Владата во 
овој момент значи замена на еден монопол 

со друг монопол. Замената на еден монопол 
со друг монопол нема да донесе 
поквалитетни услуги и пониски цени или не 
мора да донесе, или неможе да се тврди 
априори дека ќе донесе. Ние имаме 
конкретен пример замена на монопол 
нафтен во Македонија на домашниот со 
странски монопол и ние не добивме ни 
пониски цени, ниту добивме поквалитетни 
набавки, услуги од нафтениот сектор. И, 
пред тоа, имавме подмиреност на пазарот со 
нафта и нафтени деривати не полоша од 
оваа денеска што ја имавме. Но, пред тоа 
имавме пониски цени, не само заради 
странскиот сектор, заради тоа што наместо 
директно да се земаат од граѓаните парите, 
се земаа од граѓаните преку буџетот, што не 
велам дека беше добра политика, требаше 
да се добие економска цена, но со самата 
замена на монополот, ние овде можеме на 
еден од повеќето примери во Македонија и 
во светот да кажеме дека не добивме 
подобри ситуации на полето на нафтениот 
сектор. Само што добивме? Добивме газда 
на парите друг, надвор од Република 
Македонија. Земање на профитот од друг, 
наместо од домашен резидент од домашен 
субјект, со продажбата на ОКТА. Тоа 
добивме, друго не добивме ништо во овој 
период. Се плашам дека и тука ќе се случи 
барем за известен период ова што се 
случува со продажбата или со замената на 
монополот во нафтената индустрија. 

Тој нов монопол нема од никого да 
биде спречен кога ќе се продаде со 51% да 
си ја постави неговата најлогична цел во 
почетокот на владеењето на објектот. 
Неговата најлогична цел е вложените пари 
да ги врати за најкус можен период и во исто 
време да го максимализира профитот или да 
оствари, барем просечна профитна стапка од 
тој сектор Телекомуникации, која што се 
остварува денеска, да речеме во Европа или 
во некои делови во Европа. Тоа е 
најлогичната цел што новиот сопственик ќе 
си ја постави. Да ги врати што побрзо 
парите и да оствари профит. Тоа значи 
македонската  влада ќе се лиши од целиот 
нето, не од целиот нето профит, но од 
поголемиот нето профит што го остварува 
Македонскиот телеком денеска.  Едноставно, 
правото на сопственост нему му ја диктира 
таа логика за други ограничувања, незнам, 
затоа што не ја знаеме содржината на тој 
договор какви обезбедувања Владата 
постигнала или какви ќе постигне но 
логично е да се размислува во овој правец 
за кој што јас сега говорам. 

Што може да се случи во првите пет 
години од продажбата? Четири години му е 

дадено монополското право според 
информациите од референтите овде, од 
министерот и од премиерот. Но, што може да 
се случи  во тие четири пет години. Имајќи 
ја предвид состојбата на домашниот пазар 
во телекомуникциите споредбена со онаа 
што е на поширокиот пазар во Европа или 
светот сеедно. Прво што ќе се случи 
локалните цени на фиксната телефонија 
драстично ќе се зголемат. Тоа може и да и 
биде новогодишна честитка на граѓаните на 
РМ. За тоа ќе каже Владата или новиот 
сопственик дека има аргументи и дека тие 
аргументи се дефакто постоечки, нашите 
услуги на фиксната телефонија на 
локалниот пазар се, навистина, пониски 
цените од тие што се на другиот пазар и ќе 
рече јас имам полно право сега да ги 
зголемам тие цени за да можеме вака 
рамноправно да се носиме со другата 
конкуренција во светот. Значи од оваа 
одлука веднаш ќе стенкаат граѓаните и ќе 
стенкаат стопанските фирми во РМ и ќе 
имаме директен трошочен удар врз 
стопанството. 

Меѓународните цени, пак, на 
нашава фиксна телефонија кои се енормно 
повисоки од тие на светскиот пазар, овој 
нов сопственик се сомневам дека ќе ги 
симне на нивото за цените за меѓународните 
телефонски комуникации какви што постојат 
во светот. Затоа, зошто да го направи тој 
ако имаме овде само еден субјект во таа 
сфера, а колку се повисоки нашите и зошто 
биле толку повисоки во целиот овој период 
треба да каже и досегашното раководство и 
можеби и некои претходни, бидејќи 
почитувани колеги германскиот телеком 
наплатува девет фенинзи за разговор со 
Америка, на пример, а Македонскиот 
телеком наплатува 2 дојч марки за една 
минута разговор со американскиот пазар. 

ПЕТАР ГОШЕВ: (Продолжение) 

Значи, ќе бидат зголемени цените 
за локалната комуникација, но се 
прашувам колку или само филувано 
намалени цените на меѓународниот 
сообраќај, за меѓународната комуникација. 

Трето, искуството покажува дека 
странскиот монопол не мора да ги вложи 
ветените пари за проширување на 
мрежата и подобрување на квалитетот на 
услугите. Негативното и непријатно 
искуство од сите други кои заклучиле 
такви договори со македонски субјекти и 
со стопански субјекти од други држави. 
Тоа значи оние ветени нови 500 и нешто 
германски марки воопшто не мора да 
бидат вложени, затоа што новиот 
сопственик допрва ќе ја проценува 

ситуацијата овде и можеби ќе ја менува 
својата политика, своите видувања и 
својата стратегија. 

Ако се одлучи да ги вложи тие 500 
милиони пари, тие ќе ги вложи всушност на 
грбот или од грбот на македонските 
корисници на услугите, затоа што со 
зголемените цени, што сигурно ќе се 
случат, со зголемениот нето профит, од 
тој нето профит само за неколку години ќе 
обезбедат средства, инвестиции и овде ќе 
бидат вложени од граѓаните на РМ. Значи, 
оние пари што ги ветил и едниот и другиот 
оператор, а тие знаат добро, знаат дека ќе 
ги искористат од ова подрачје, од овие 
граѓани на РМ и нив ќе ги вложат. Затоа 
галантно ветуваат дека покрај 700 
милиони уште по 500 милиони ќе сложат 
веднаш за развој. Тоа нема да бидат 
нивни пари, тоа ќе бидат пари на 
граѓаните на РМ. 

Јас очекувам да се случи тоа. Дај 
Боже да не сум во право, но наскоро ќе 
можеме тоа да го провериме и да го 
проследиме како политика, затоа што со 
оваа дискусија нема да ја спречиме 
Владата да ја промени оваа одлука, 
бидејќи одлуката ја носи Владата, а не 
Парламентот или парламентарното 
мнозинство, а не опозицијата, без оглед на 
аргументацијата. 

Четврто, високата цена на услугите 
од мобилната телефонија, нашите цени на 
мобилната телефонија се многу, многу 
повисоки, компарирано со другите, исто 
така нема да има директен притисок да 
бидат намалени. 

Нема конкуренција, барем за 4 
години. Барем за 4. Ако точно сум 
информиран, и ако не сум разбрал дека 
Владата ќе пушти веднаш нов оператор 
во мобилната телефонија уште оваа година 
или идната година. И, наредните 4 години 
всушност, можат да бидат, да значат 
суспендирана конкуренција во 
телекомуникациите на Република 
Македонија. И тоа може да ни случи 
според ова, ако, се разбира, не постојат 
некои други детели во договорот што нам 
не ни се познати. 

Е сега, постои следното прашање, 
дали мораше да биде само ова, дали 
навистина мораше да се продадат 51%? Би 
се согласил и за двојно помала сума од 
таа што се добива, а 51% во овој момент 
да задржеше Владата на Република 
Македонија. 

Второ, се поставува прашањето 
зошто Владата не постапи како 

мнозинството источно - европски земји? 
Зошто прво не пушти со концесија втор 
оператор, покрај овој, да почне 
конкуренцијата на пазарот на тој начин во 
Македонија, па нека се бореа и едниот и 
другиот на пазарот и од таа борба може да 
очекуваме намалување на цените и 
подобрување на квалитетот. Зошто не го 
почна тоа? Бидејќи информациите што ги 
собравме говорат дека другите ја избрале 
таа постапка. 

Следи друго прашање - зошто 
Владата не го примени институтот 
концесија? Бидејќи голем број европски 
држави даваат под концесија влегување 
на странски субјекти на нивните територии 
во областа на телекомуникациите. 
Прочитав еден податок дека 16 европски 
држави од концесии очекуваат прилив во 
нивните буџетот од 260 и неколку 
милијарди евра до 303 милијарди евра. 
Тоа е за подрачја од 370 - 380 милиони 
жители. Ако се сведе тоа на 1 милион се 
добива некаде околу 700 милиони евра да 
инкасираат од концесии во оваа област. 
Дали можело така да се постапи и во 
Република Македонија? Дали не требало и 
од тој аспект да се погледне 
разгледувањето на ова прашање и 
донесувањето на оваа одлука? 

Според тоа, мислам дека 
прашањето е многу, многу посложено, 
аргументите  не се  туку-така  на 
страната  на  Владата  и дека тоа  не  е 
единствениот можен начин и дека тоа не е 
најдобриот начин за приватизација на 
македонскиот телеком. 

Овие размислувања, се разбира 
нема да ги земе Владата предвид, таа ќе 
си го направи своето, а ние можеме 
само потоа да констатираме што ни се 
случило и во тој сектор. Благодарам. 

СТОЈАН АНДОВ: 

Благодарам. 

До паузата за Ифтар што треба да 
ја дадеме и денес има место, време уште за 
еден говорник. Тоа е господинот Звонко 
Мирчевски. 

Молам да провериме дали има 
доволно присутни пратеници во салата. 

Молам службите да пребројат колку 
пратеници има во салата. 

Во салата се присутни 63 
пратеници, еве уште 2 влагаат, тоа се 
вкупно 65 пратеници. 

Му давам збор на господинот 
Звонко Мирчевски. 

ЗВОНКО МИРЧЕВСКИ: 

Почитуван господин 
претседателе, почитуван господине 
министер, почитувани колеги пратеници, 
денеска на дневен ред на седницава е 
една информација на Владата за 
приватизација на Македонскиот телеком. 
Тоа претставува самото по себе, една 
значајна информација што денеска ја 
разгледуваме, со оглед на тоа што станува 
збор за една компанија што учествува со 
60% од вкупниот профит што се остварува 
во РМ. Тоа претставува една компанија што 
на РМ и на граѓаните носи профит од 
преку 150 милиони марки годишно, се 
извинувам, некој од колегите ме 
предупредува дека станува збор за 120 
милиони марки, но во секој случај станува 
збор за една значителна сума за една 
земја каква што е Македонија и вкупната 
економска состојба во која што се наоѓа 
денеска Македонија, со некаде 15% 
учествува во буџетот на РМ. 

Значи, се работи за една светска 
компанија, со светска профитабилност 
што претставува национална гордост и 
национално богатство. Во нејзиното 
создавање учествуваше државата, 
учествуваа вработените, сите 
менаџерски тимови, но и граѓаните на 
Република Македонија. Затоа, јас сметам 
дека телекомот претставува една 
компанија од национален интерес на 
Република Македонија, а со тоа и од 
национален интерес за сите граѓани во 
нашава држава, кога се работи за 
судбината на оваа компанија и за 
нејзиниот статус. 

Затоа и приватизацијата на оваа 
компанија преку Владата е грижа на сите 
граѓани на Република Македонија. Овој 
пат Владата на Република Македонија 
мора да ги респектира интересите на сите 
граѓани, заради тоа што добро се 
сеќаваме во 1998 година, на 
парламентарните избори, кога и јас како 
член на таа партија, ВМРО-ДПМНЕ и 
тогашниот наш лидер, остро се 
спротивставувавме на обидите за 
приватизација на Македонскиот 
телеком. Кажувавме дека во интерес на 
граѓаните на Република Македонија е да 
не се врши приватизација на тој телеком и 
не пропуштавме ниту една можност да ја 
критикуваме Владата на СДСМ заради тоа 
што се обидуваше да врши приватизација 
на телекомот. Цело време се повикувавме 
на барањето за интересот на граѓанинот и 
укажувавме на профитабилноста на таа 
компанија, како и фактот дека таа треба 

да биде во сопственост на сите граѓани на 
Република Македонија. 

Според тоа, приватизацијата на 
телекомот е од национален и државен 
интерес и на тоа прашање треба така да се 
пристапи. За жал, морам да констатирам 
дека не е така. И тоа се потврдува од 
информацијата на министерот за транспорт 
и врски, во која што, за жал, централно 
прашање не е приватизацијата на 
телекомот, како национален и државен 
интерес, туку партиските интереси и 
суетите на лидерите на двете најголеми 
политички партии на македонската 
политичка сцена, едната носител на 
владеачката коалиција, а другата, наводно 
најголемата опозициона партија, 
опозициониот СДСМ. 

Во таа Информација се кажува 
колку СДСМ грешел во постапката на 
приватизацијата, колку не бил способен 
да најде повеќе заинтересирани купци за 
телекомот, но загрижува и еден факт во 
таа информација дека Република 
Македонија ја враќа се повеќе назад. Тој 
факт е дека постојат само две големи 
политички партии што се доволни да се 
занимаваат едната со другата и не важна 
Република Македонија и не се важни 
сите граѓани на Република Македонија 
кои учествувале во создавањето на оваа 
најпрофитабилна македонска компанија и 
интересите на Република Македонија, на 
нејзините граѓани се ставаат на 
секундарен план. А, централно прашање е 
приватизацијата на тој телеком. Централно 
прашање на оваа Влада и на бившата 
Влада која што заради таквиот начин на 
практицирање на власта во 
приватизацијата кога приватизира повеќе 
од 1200 фирми, цената ја платија со тоа 
што сега се наоѓаат во опозиција. Така 
што, актуелната власт не може да бара 
оправдување во спроведувањето на 
приватизацијата со самото тоа што репер 
во нивното практицирање на сегашната 
власт да претставува СДСМ, што си го 
плати цехот за лошото владеење. 

Јас мислам дека, кога расправа 
за едно вакво значајно прашање во 
централен интерес треба да се стават 
интересите на граѓаните и од тој аспект 
треба да се согледаат сите анализи околу 
проценката и приватизацијата на 
телекомот. Се постапуваат повеќе 
прашања, но да дадеме одговор на тие 
прашања, треба отворено да кажеме кои се 
добрите, а кои лошите страни на таа 
приватизација. Односно, објективно и со 
бројки утврдено, од компетентни 

институции, точно да се утврди што 
добива Телеком со оваа приватизација и 
неговите вработени, што добиваат 
граѓаните на Република Македонија и 
каков е интересот на Република 
Македонија. 

Во секој случај, кога се донесуваат 
важни одлуки, а секако дека самиот акт 
на приватизација на Македонскиот 
телеком е нешто што претставува 
посебен национален и стратешки интерес 
за нашата држава, секако дека сите ќе се 
согласите дека треба да се бараат повеќе 
решенија. Она решение што ќе биде 
најдобро, Владата треба да го прифати. 

Според тоа, тие решенија мора да 
бидат не описни, туку треба да бидат 
изразени во бројки. А во овој случај тие 
бројки недостасуваат. Ако за 
Македонските телекомуникации во 
народот гласно се зборува дека 
претставува златна кокошка што носи 
златни јајца, односно остварува висок 
профит, тогаш која е причината да се 
продаде таа златна кокошка. 

Причина да се продаде таа златна 
кокошка што носи златни јајца, може да 
биде доколку вие ја продадете таа златна 
кокошка, но купите нова златна кокошка 
што ќе носи повеќе златни јајца, 
односно што ќе остварува поголем 
профит. Тоа може да биде добар повод за 
продажба на Телекомот. 

Исто така би било добро 
оправдување дека таа продажба е 
економски оправдана, во тој случај ако 
Македонија преку Телекомот остварува 
преку 120 милиони марки, а со тоа 
учествува со повеќе од 15% во буџетот на 
Република Македонија, со добиените пари 
од продажбата на Телекомот би требало да 
се купи фирма или фирми што ќе носат 
повеќе од 120 милиони марки профит и 
што со повеќе од 15% ќе го исполнуваат 
Буџетот на Република Македонија. Само на 
овој начин почитувани колеги пратеници 
можеме да најдеме оправдување во 
продажбата на Македонскиот телеком. 

Исто така, логично е да го 
продадеме Македонскиот телеком во 
случај кога мислиме дека оваа кокошка 
е стара и дека ќе се намали 
продукцијата, односно дека нема да носи 
јајца со таков интензитет како досега ги 
снесувала. Тогаш е логично да ја 
продадеме таа кокошка на некој стратешки 
партнер. Јас мислам дека единствен 
профит на тој партнер, на тој стратешки 
инвеститор со продавањето на една таква 
компанија би му биле златни јајца што би 

ги снела додека не престане да носи таа 
кокошка. Јас мислам дека такви стратешки 
партнери и такви слепи купувачи кои што 
би го купиле Македонскиот телеком не 
можеме да бараме во стратешките 
инвеститори како што се двата останати 
предлагачи на понудите односно 
компанијата МАТАВ и ОТЕ. 

ЗВОНКО МИРЧЕСКИ: (Продолжение) 

Почитувани господа пратеници, 
ние немаме никаков податок од 
горенаведените кој ќе ни помогнат да 
донесеме суд дали треба да се продаде 
оваа Компанија или не. Јас сум прв и се 
согласувам со сите вас дека треба да се 
продаде Македонскиот телеком, но како 
да биде таа приватизација. Дали само со 
учество на странски фирми или само на 
домашни, или тоа да биде од мешовит 
тип. Јас повеќе сум за комбиниран начин на 
приватизација и веднаш да кажам дека 
странскиот капитал би требало да биде 
помал од 51%. Се работи за објект од 
големо економско, национално 
безбедносно и социјално прашање и 
значење за македонскиот народ и 
македонската држава, така да во овој 
случај во нашата држава немаме посебно 
изградена регулатива која што ги 
регулира монополските односи, односно 
монополот кој што ќе се развие со таквиот 
начин на приватизација. Според тоа, јас 
сум не за еден или за повеќе домашни или 
странски купувачи, посебно ако се има 
предвид дека во овој момент во Република 
Македонија има недостиг на стопански 
субјекти кои што се профитабилни и во кои 
што кога би се инвестирало би се остварил 
профит. Бидејќи Телекомот е од 
национален интерес, со неговото 
приватизирање Владата има можност 
да реши повеќе прашања од национален 
интерес и со тоа да се ублажат некои 
неправилности кои што се појавија со 
приватизацијата за време на владеењето 
на бившата Влада во врска со давање на 
акции на сите оние граѓани кои што 
учествуваа во изградбата на тој Телеком, 
но кои што не беа опфатени со тогашните 
процеси на приватизацијата, односно 
вработените во администрацијата, во 
здравството, во одбраната, судството и 
другите дејности, а исто така се дава 
сериозна можност Владата во овој момент 
да го активира домашниот капитал кој што 
го чуваат граѓаните на Република 
Македонија, кои што секако би нашле 
свој интерес да инвестираат во 
Македонските телекомуникации, а има 
некакви проценки дека тој капитал кој 

што македонскиот граѓанин го чува дома 
преставува некаде околу 700 милиони 
германски марки. 

Исто така, јас мислам дека на овој 
начин сите тие средства кои што 
македонските граѓани разочарани од 
штедилниците и од банките во Република 
Македонија за соодветен профит би ги 
инвестирале во приватизацијата на овој 
Телеком би нашле свој интерес и свој 
профит и тие средства би се извлекле од 
пасива и би се нашле во функција на 
развој на стопанството и во развој на 
македонската економија. 

Исто така мислам дека би можело да 
се обезбеди на овој начин и влез на 
странски партнери, односно на странски 
инвеститори и на тој начин јас се 
согласувам дека треба да влезе странски 
стратешки партнер во оваа 
приватизација. Со тоа би се афирмирала 
можноста и отвореноста на Република 
Македонија и Владата би добила имиџ 
дека е отворена за странски вложувања. 
Дали во конкретниот случај овие 
национални интереси се респектираат, јас 
мислам дека сите заедно овде, а и секој 
поодделно може да си донесе свој суд, но 
став на ВМРО-ВМРО е дека во мала мера се 
води сметка за овие интереси. И ако 
Владата нема јасна стратегија за 
почитување на овие интереси таа не 
требаше да посегне кон приватизација на 
Телекомот. Ако не го почитува тоа тогаш 
може да се заплива во некои води на 
волонтаризам, во води на шпекулирање и 
во загрозување на интересите на граѓаните 
на Република Македонија. 

Исто така и на интересите на 
вработените и на Телекомот заедно. 
Според тоа, ние сметаме дека треба да се 
одложи продажбата на Телекомот. Во 
прилог на ова барање ќе се задржам на 
некои други факти содржани во Договорот 
за приватизација. 

Имаме сознание дека никаде, во 
ниедна земја во транзиција не се 
приватизира 51% од Телекомот. Околу 
намерите на бившата Влада и околу 
нивните обиди за приватизација на 
Македонскиот телеком, во оваа прилика не 
6и сакал да полемизирам заради тоа што 
исходот од сите нивни обиди за 
приватизација на Телекомот и епилогот на 
нивните обиди се познати. 

На оваа Влада, на која што и јас 
сум придонел во неколку наврати, сум 
гласал за владите на господинот 
Георгиевски, не смее како репер да го 
земат владеењето и начинот на 

приватизацијата во македонското 
стопанство како што го практицираше 
СДСМ, заради тоа што тоа не 
преставува добар начин на 
приватизација и закон СДСМ се најде во 
опозиција. Ако оваа Влада продолжи како 
репер да го зема СДСМ за брзо време ќе 
се најде во ситуација да стане опозиција. 

Исто така, ние сметаме дека со 
проценката за приватизација на Телекомот 
во Република Македонија, тој со номинален 
тендер е потценет во однос на другите 
телекомуникациски системи во земјите на 
транзиција. Во консултација со одредени 
проценителни куќи констатирано е дека 
вредноста на Телекомот е потценета за 
околу 300 милиони германски марки што 
преставува огромна сума, односно имот на 
Република Македонија и жално е да се 
продаде тоа национално богатство така 
потценето. 

Телекомот треба да се продаде на 
стратешки инвеститор кој ќе овозможи 
сигурен развој на Телекомот. Тој услов е 
исполнет што на тендерот има останато две 
компании со понуди. 

Првата е компанијата ОТЕ која ги 
исполнува сите услови независно од тоа 
дали треба да го добие тендерот или не. Но 
ова не можеме да го кажеме за втората 
компанија која што се јави на истиот 
тендер, компанијата МАТАВ, бидејќи се 
работи за конзорциум од повеќе компании 
и фондови. Таа структура можеби е 
сега добра бидејќи 60% акции од тој 
конзорциум ги поседува Дојче Телеком. Ако 
е така тој би требало да има предност на 
тендерот, но таа структура на тој 
конзорциум не е документирана во 
документите, односно во статутот и 
акциониот договор. Заради тоа, можно е 
Дојче Телеком акциите да ги продаде на 
друга фирма која што не може и не ќе може 
да гарантира развој на телекомот. Со 
златната акција не се спречува и како 
купувачот на Телекомот може да се појави 
некој друг. Со акциониот договор тоа се 
дозволува со некоја бројка од околу 20% за 
мобилната телефонија. Можно е да се случи 
тој договор мобилната телефонија како 
најпрофитабилна да се продаде за некоја 
фирма со помал капитал, а следејќи го 
примерот на приватизација со неколку 
важни стопански субјекти во Република 
Македонија, ова лесно може да се случи тоа 
да биде и некоја домашна фирма која што 
ние во овој момент не ја знаеме. 

ВМРО-ВМРО мисли дека во овој 
момент заради непостоењето на соодветна 
законска регулатива од оваа област дека 

Република Македонија не е спремна за 
приватизација на Телекомот, затоа што нема 
законски механизми за обезбедување на 
контрола на државата на Република 
Македонија на тој бизнис, бидејќи се работи 
априори за монопол. 

Исто така, инвеститорите со тој 
договор не се цврсто обврзани дека треба 
да го обезбедат развојот на Телекомот о 
постои можност средствата за развој 
воопшто да не бидат вложени, а тие се 
голем дел од средствата од понудата. 

Со акциониот договор и другите 
документи кои се составен дел на таа 
продажба, дозволен е одлив на дивидендата 
која што припаѓа на Република Македонија 
и која што наместо да биде употребена за 
развој на Телекомот, може да биде 
употребена за некои други цели и некој 
друг бизнис. 

Исто така, дадена е можност и 
слобода да деловната политика на 
стратешкиот инвеститор во поглед на 
креирањето на цените што може многу  
негативно да се одрази на животниот 
стандарт на граѓаните и воопшто на 
стопанството и на стопанските субјекти во 
Република Македонија. 

Договорот правен од светски 
консултантски фирми е непрецизен. 
Создава услови за монополска работа во 
Телекомот, слично како работата во ОКТА. 

Се поставува прашањето за 
употребата на средствата во Телекомот 
од страна на Владата кои ќе бидат 
добиени од продажбата, кое според 
нашите законски прописи треба да се 
употребат за нови работни места и нови 
вработувања. 

Од Владата слушаме дека ќе се 
употребат истите средства за социјални 
потреби, за што ние сметаме дека тоа не 
преставува домаќински однос спрема 
државниот имот и развојот на 
стопанството, како и во борбата против 
невработеноста. Очигледно дека се нема 
визија за ова. 

Може да ни се случи многу лесно 
тие средства да бидат употребени за 
плаќање на долгови на Република 
Македонија кон странство што преставува 
одлив на македонскиот имот кон странство, 
што економски и законски е неоправдано. 
Исто така, и сопственоста на Македонскиот 
телеком не е дефинирана и во овој момент 
Владата на Република Македонија не може 
да продава нешто чиј што титулар на 
сопственост не е дефиниран. 

Според постоечките законски 
прописи сопственици на Телекомот се сите 
телефонски, фиксни и мобилни 
претплатници, а тоа преставува сума која 
што е околу 30% од вредноста на 
Телекомот. 

Исто така, не е решено прашањето 
на останатите акции односно на државниот 
имот преку чија приватизација може да се 
реши една голема неправда што е 
направена на граѓаните од страна на 
бившата Влада со приватизацијата, 
бидејќи огромен број на граѓани на 
Република Македонија иако го создавале 
тој капитал не учествуваа и не беа 
опфатени со таа приватизација. 

Ова е можност да се вратат 
заробените штедни влогови на старите 
девизни штедачи, на штедачите во 
пропаднатите штедилници и тие можат да 
бидат акционери во Телекомот. 

Ние бараме итно да се одложи 
продажбата на Телекомот, бидејќи таа ќе 
предизвика штета на сите граѓани на 
Република Македонија, затоа што 
Телекомот е национално богатство и во 
неговата приватизација треба да 
учествуваат сите граѓани во Република 
Македонија. 

ВМРО-ВМРО смета дека е 
потребно пред продажбата на Телекомот 
да се изврши ревизија на работата на 
истиот, затоа што според некои сознанија 
станува збор за средства од преку 200 
милиони германски марки за кои што се 
смета дека ќе бидат делени на оние кои 
што лобираа за приватизација на 
Телекомот и другите учесници во тие 
трансакции со што помеѓу себе би се 
поделиле тие средства доволни за повеќе 
од 50.000 вработувања. 

Заради сето ова од повеќе 
субјекти на Република Македонија 
поднесени се тужби за донесување на 
времена мерка за запирање на 
понатамошниот процес на приватизацијата 
на Телекомот, а пред Уставниот суд е 
поведена и постапка за оценување на 
законитоста на приватизацијата на истиот. 

ВМРО-ВМРО бара  итно  да  се 
одложи  постапката  за  приватизација на 
Телекомот додека не се исполнат сите 
законски услови за неговата правилна, 
праведна и домаќинска приватизација, а 
легалната судска постапка да добие свој 
епилог. Ви благодарам. 

СТОЈАН АНДОВ: 

Бидејќи им одзедовме на нашите 
колеги од исламско - верска припадност 

15 минути, значи сега ќе одиме на пауза, 
а ќе продолжиме во 17,30 часот.  

Ќе работиме до крај, бидејќи има 
пријавено само уште тројца говорници. 

(Пауза од 16,00 часот). 

По паузата седницата продолжи во 
17,40 часот). 

СТОЈАН АНДОВ: 
Продолжуваме со работа. 

За збор се јави г-ѓата Ѓулистана 
Марковска.  

ЃУЛИСТАНА МАРКОВСКА: 

Почитуван претседателе, почитувани 
дами и г-да пратеници, морам да го искажам 
својот личен впечаток од денешниот и 
вчерашниот тек на оваа наша седница и 
воедно своето разочарување од причина 
што, бидејќи опозицијата бараше оваа 
седница да биде итна, очекував и 
аргументите со кои ќе се произнесе по повод 
продажбата на Македонскиот телеком да 
бидат навистина издржани и ако не друго, и 
покрај тоа што скоро е завршена постапката 
за продажбата на Македонскиот телеком, 
барем кај нас да создадат едно чувство на 
намалена доверба кон сопствената Влада. 
Меѓутоа, она што можев да го заклучам од 
целокупниот тек на денешнава и 
вчерашната расправа по повод продажбата 
на Телеком е генералниот став дека нашата 
опозиција е против продажбата на 
Македонскиот телеком или пак во 
поублажена варијанта е против продажбата 
на телекомот која ќе ја изврши токму оваа 
Влада односно Владата на г-динот 
Георгиевски. 

Имавме и едно многу интересно 
излагање од г-динот Петар Гошев кој што 
предлага кај Македонскиот телеком да се 
продаде дури за 1/3 од цената што ја нудат 
двајцата потенцијални странски 
инвеститори во Телекомот, меѓутоа, тој 
предлага управувачкиот пакет на 
Македонскиот телеком да остане и понатаму 
во рацете на оваа владеачка гарнитура, 
односно г-динот Гошев има поголема 
доверба во Владата, одколку било кој во 
наведените странски инвеститори. Јас имам 
разбирање за ова тврдење на г-динот Гошев 
особено заради тоа што јас самата го сметам 
тоа, бидејќи оваа Влада особено во овој 
последен период направи големо 
унапредување на односите со целокупната 
меѓународна заедница, односно со ЕУ после 
парафирањето, а сега веќе ни претстои 
потпишување на Договорот за 
стабилизација и асоцијација и воедно 
направи голем исчекор во договорите со 
сите меѓународни релевантни финансиски 

институции, а тука пред се мислам на ММФ и 
Светската банка. Жалам што г-динот Гошев 
малку задоцнето излезе со оваа доверба во 
Владата, бидејќи реков тендерот веќе 
одамна е распишан, управувачкиот пакет 
беше на тендер, се заврши уште во март и 
сите ние веќе сме во состојба кога 
Телекомот треба да се продаде на еден или 
друг странски инвеститор. Меѓутоа, бидејќи 
г-динот Петар Гошев постојано од оваа 
говорница вели дека цврсто останува на 
своите принципи и дека никогаш не се 
приклонува на ниту една страна, јас 
очекувам тој докрај да остане принципиелен 
на овие свои залагања дека нашите 
капитални инвестиции односно нивните 
управувачки пакети, треба да останат токму 
во рацете на оваа Влада. 

Ова го велам, токму од причина што 
сметам дека токму е избран овој момент 
кога се врши еден договор од страна на г-
динот Ристо Пенов, актуелен градоначалник 
на Град Скопје, во врска со продажбата на 
управувачкиот пакет, односно можеби 
комплетниот пакет "Водовод и канализација" 
на странски инвеститор и бидејќи ова е една 
рана фаза од преговорите, јас очекувам 
неговиот принципиелен став да остане до 
крај доследен на тоа и да го убеди г-динот 
Пенов дека тоа не е добро што го врши. 
Исто така очекувам во тоа да му помогне и 
г-динот Илија Филиповски, кој што ќе треба 
тоа да го направи односно да го измени 
уверувањето на претседавачот на Градот 
Скопје на г-динот Бучковски кој што смета, 
заради тоа што сметам дека ќе биде во 
право, бидејќи најголемиот дел од 
средствата кои се продаваат од оваа 
капитална инвестиција се всушност од 
парите земени од џебот на граѓаните во вид 
на наменски комунални такси. Бидејќи 
коалицијата на СДСМ и ЛДП успешно 
функционира, јас се надевам дека на г-
динот Пенов здружено ќе влијаат г-динот 
Илија Филиповски и г-динот Гошев, така 
што г-дата Пенов и Бучковски ќе ги убедат 
да ги поделат акциите на ова капитално 
претпријатие на граѓаните и да го применат 
токму методот што г-динот Бузлевски го 
предлага, акциите на граѓаните да одат на 
јавна продажба односно на берза. На тој 
начин и коалициониот договор меѓу СДСМ и 
ЛДП уште подобро ќе профункционира во 
име на правдата и веројатно ќе применат 
еден конкретен метод, за кој што верувам 
дека принципиелните г-да кои досега 
дискутираа до кај ќе останат принципиелни. 

Исто така, би сакала на г-динот 
Филиповски во врска со едно друго 
прашање кое што овде беше изнесено по 

повод продажбата на Македонскиот телеком 
да му кажам во врска со задолжување 
повеќе од 300 милиони што ние практично 
вчера навистина, ова Собрание, го направи 
во име на РМ со одредени странски 
фондации, најчесто банки. Точно е дека ние 
направивме долг на РМ од 300 милиони 
марки и дека сакаме сега истиот тој долг 
преку парите кои би ги добиле од Телекомот 
односно 1/3 од парите, некаде над 200 
милиони односно 230 милиони германски 
марки, да го вратиме тој долг кон странство. 
Сакам да го потсетам дека очигледно 
мешаме малку баби и жаби, дека воопшто 
не се работи за иста кредитна транша, од 
причина што земените 300 милиони 
германски марки се пари земени без камата 
или пак каматата е безначајна, најчесто се 
движи околу 2%, дека грејс периодот за 
нивното враќање е 10 години, а дека 
времето на враќање ќе биде дури после 30 
години. Со тоа сакам да му кажам дека 
веројатно направи смислена дигресија, 
бидејќи очигледно земањето на овие 
кредити во еден толку кус рок и со мали или 
воопшто никакви камати неможе да се 
споредува со она кое значи враќање на 
нашиот долг кон странство и тоа по кредити 
кои се со значително пократок рок на 
враќање и со многу високи каматни стапки. 
Значи, преку враќањето на овие кредити 
само ќе направиме наше реструктуирање на 
долгот спрема странство и долгот ќе остане 
само поподнослив. Бидејќи сметам дека г-
динот Филиповски е врвен економист со ова 
ќе мора да се согласи, затоа што овие 
камати и овие кредити што ние ги земавме 
сега се апсолутно неспоредливи со 
кредитите кои се земени многу поодамна, не 
навлегувам во кој период и од која Влада, 
меѓутоа, кои што остануваат долг на оваа и 
на идните генерации. 

Исто така, мене ми е жал што морам 
да ве цитирам, г-дине Филиповски вие 
рековте: "Оној што продава секогаш губи и 
за да се продаде потребно е да се каже твое 
е или на татко ти па ти го продаваш". Сега 
навистина ми е јасно зошто во периодот на 
владеење од 1992 до 1998 година, во РМ 
воопшто не влезе ама апсолутно никаков 
странски капитал освен Цементарницата 
"Усје" и жалам што тука сега не е г-динот 
Гошев, но на митинзите по повод локалните 
избори засилено извикуваше "а каде е 
"Усје", а требаше само да се сврти и да го 
праша г-динот Црвенковски каков договор е 
постигнат и тоа во неработен ден, во 
недела. Меѓутоа, повторно влезе странски 
капитал и тоа токму Грчки, за кој што овде 

на големо се зборува дека е штетен, иако се 
работи за свежа инвестиција влезена во РМ. 

Меѓутоа апсолутно сега за мене 
стануваат исто така јасни причините зошто 
немало странски инвестиции во РМ во форма 
на кеш пари кои сега треба да ги земеме, а 
ќе се согласите дека 700 милиони германски 
марки кеш пари никогаш не влегле во РМ, 
барем не од еднаш, од причина што ние во 
тој период апсолутно не само што немавме 
никаква странска инвестиција, проблем 
беше дали бизнис лобијата кои беа од 
различна провиниенција во СДСМ ќе се 
договорат како државниот или 
општествениот капитал ќе го отуѓат, меѓутоа 
тој повторно да остане во Македонија, само 
да не биде државен, да се подели помеѓу 
одделни менаџерски структури, а за тоа да 
не се плати буквално ни денар. 

И бидејќи за такво нешто прво 
времето беше кратко, наближуваше 1998 
година кога изборите завршија, тогаш сепак 
се работеше за голем залак и неможеше да 
се определи кому треба да се даде тој 
управувачки пакет, Телекомот остана како 
можност за продажба токму на оваа Влада и 
очигледно сите недоразбирања тука 
завршуваат. Не е проблем што ќе се 
продаде Телекомот, туку е проблем што тие 
кеш пари ќе може да ги ефектуира токму 
оваа Влада и што конечно можеби нашиот 
електорат ќе каже - оваа Влада може да ги 
искористи во реструктуирање на нашиот 
долг кон странство, во евентуално отворање 
нов инвестиционен циклус и во долго 
најавуваниот, како што беше речено, 
приватен пензиски фонд во кој довербата на 
граѓаните ќе порасне и конечно 
заслужените пензии, ќе може да се добијат 
онака како што беа најавувани со новата 
реформа во пензискиот закон. Можеби 
грешам, меѓутоа, апсолутно од ниеден 
досегашен дискутант, јас не слушнав 
спорење во врска со референцата, дали 
овие кои што веќе се понудени како 
референти и потенцијални стратегиски 
инвеститори, а тоа се Унгарскиот МАТАВ, кој 
што има 60% сопственост на Дојче Телеком, 
како и Грчкиот ОТЕ, било кој од сегашните 
дискутанти да спореше за нивната 
референтност, односно дека веќе се работи 
за телекомуникациски куќи, кои се со една 
би рекла не само Европска, туку и пошироко 
Американска попозната референца, што 
сепак ако не судиме хипотетички, зборува 
дека се работи за потенцијално не само 
важни, туку и ценети стратегиски 
инвеститори што влегуваат во РМ. 

Овде не беше оспорена апсолутно со 
ниеден аргумент освен реков хипотетички, 

во врска со т.н. транспарентност, заради тоа 
што ако продажбата е почната во далечната 
1998 год, ако сите подготовки со истиот би 
рекла консултант избран во тоа време, тоа е 
почитуваниот г-дин од САВС Агенцијата, 
исто така меѓународно почитувана и 
позната, тогаш ако се применувале 
стандардизирани трансакциски регулативни 
документи, кои можеа да се проверат 
апсолутно од било кој од нас што седи овде, 
бидејќи јас имав можност тоа како пратеник 
да го видам, меѓутоа, верувам дека тоа 
нешто може да им се овозможи и на 
пратениците од опозицијата, бидејќи сепак 
ние како Собрание имаме потреба и можност 
во овој случај нашата законодавна функција 
да ја поткрепиме со контролната, што треба 
да ја извршуваме и преку увид во директни 
документи, тогаш ќе видиме дека дури и 
отворањето на понудите во завршниот 
момент, било направено на општо 
задоволство на оние кои учествувале во 
постапката, а дека претходната елиминација 
била направена заради тоа што - пред се 
мислам на ВИВЕНДИ, ТУРКСЕЛ и на третиот, 
ми се чини дека тоа беше Финскиот 
оператор, се работи само за тоа што тие 
располагаат со мобилни оператори, а немаат 
одредени искуства во фиксната телефонија 
која што кај нас е во доста голема мера 
проширена. 

Според тоа, не слушнавме никаков 
аргумент дека оваа продажба била 
направена во четири очи, како што тоа за 
жал на големо се зборуваше без никакви 
аргументи од страна на медиумите, туку 
имавме на нескриено задоволство на сите 
оние што учествуваа во постапката и 
благодарени на бодовната листа што беше 
изготвена од страна на Македонскиот 
Телеком, задоволство дека сепак постапката 
ќе заврши со еден регуларен крај. 

Останува можеби најспорното 
прашање, за кое што и јас ќе се согласам 
дали е добро или не, дали е добро 
продажбата да се направи токму во овој 
момент, и дали е добро да се направи 
продажба на пакетот од 51%. Прво, ако ги 
согледаме барем во одреден дел 
информациите што ни ги наложува таа 
посебна еснавска сфера од областа на 
информатиката, од областа на 
телекомуникациските мрежи, самата 
глобализација на телекомуникациската 
мрежа оди во прилог на намалување на 
цената на било кој телеком, согласно на тоа 
и на нашиот Телеком, за кој што велиме 
дека е вреден и навистина е вреден, токму 
заради тоа постигнавме сосема солидна 
цена, односно како што велат добрите 

аналитичари познавачи на овој систем, 10 
до 20% повеќе одколку што се надевале тие 
наши аналитичари, односно колку што и 
навистина вреди тој Телеком. Јас сакам да 
им верувам од причина што се работи за 
стручни луѓе, а впрочем и стручниот 
консултант во оваа куќа, колку што имав 
можност во разговорот што го имав со него, 
да слушнам, рече дека ап-солутно нема 
потреба да бидеме дефанзивни заради тоа 
што постигнатата цена зборува во прилог на 
тоа дека е направена добра зделка на 
Македонската Влада, односно на 
Македонските телекомуникации со идниот, 
кој и да е од избраните, кој и да е од двата 
можни потенцијален стратегиски 
инвеститор. Сега, дали да се продаде 
пакетот на 51% или не, можеби држат 
објаснувањата дека беше можно да се 
направи прво продажба на 35% или помала 
сфера, а понатаму на другите 35%. Меѓутоа 
ако ги согледаме резултатите кои што се 
добиени при продажбата еве само на МАТАВ 
дека првата продажна зделка во која се 
успеало да се добие 965 милиони 
американски долари, за само 35%, а по 
неполна година, исто така за 35% се 
добиени само 875 милиони долари за истиот 
процент на акции. Тоа значи сепак ако го 
користиме туѓото искуство, овде станува 
збор за една референтна куќа како што е 
Дојче Телеком, зошто уште во старт да 
изгубиме ако не повеќе, бидејќи сепак 
Унгарскиот Телеком е поголем по својата 
мрежа од нашиот, можеби не за 100 туку за 
добри и вредни 50 милиони долари, што ќе 
се согласите дека се респектабилна бројка 
која не треба да се запостави. Можеби токму 
од тие причини, за да не падне цената е 
договорено продажниот пакет да биде 51%, 
меѓутоа, со една многу добра поставена 
комуникација со Владата, во која се вели 
дека националниот и стратешкиот интерес 
се чува со златната акција и дека 
целокупниот финансиски менаџмент и 
менаџерска контрола на стратешкиот 
инвеститор не е воспоставена комплетно, 
туку дека генералниот директор го именува 
газдата, претседател на Управниот одбор е 
именуван од страна на Владата, како и 
извршни директори вкупно четири на број, 
додека оној што го има управувачкиот пакет 
пет. Ќе се согласите дека можност за 
контрола постои, особено ако се каже дека 
постигнатиот договор вклучува и т.н. златна 
акција за заштита на националниот интерес 
на нашата Влада и воопшто на РМ. 

И она што сакам да го истакнам не 
дека Владата на СДСМ ја почна оваа 
продажба, таа ја почнала, за тоа зборува 

точка 20 од ЕСАФ аранжманот кој што е 
вклучен во можеби не толку далечната 1998 
година, кој вклучува приватизација на 
државниот Телеком. Воопшто не е спорно 
дури ни утврдување на сопственоста, затоа 
што на нас односно на оваа Влада, таа 
задача и ја олеснила токму Владата на 
СДСМ. Како прво 1996 год., го поделила 
Телеком на Македонски пошти и на Телеком. 
Како второ, меѓутоа не помалку важно, во 
1997 год, од ЈП Телеком успеала да 
регистрира акционерско друштво со 100% 
државна сопственост, а тоа е Македонски 
Телеком. За мене изгледа спорно какво е 
тоа акционерско друштво ако акциите не се 
поделени, ако не друго барем на 
вработените. Меѓутоа, бидејќи тоа успеала 
да го направи и бидејќи државата има 100% 
државна сопственост во кој нема акционери, 
а исто така имаме обврзувачки закон во кој 
се вели дека мораме да се ослободиме од 
државниот капитал, тогаш не гледам 
причина, зошто токму сега во овој 
најактуелен момент кога цената на 
Македонскиот Телеком е многу повисока 
одколку во секој поодминат ден понатаму, 
не ја направи оваа зделка и во РМ не влезат 
свежи 700 милиони германски марки, кои ќе 
бидат кеш и ќе бидат легнати на сметката на 
Народната банка на ден 11 јануари 2001 
година. 

Она што овде беше хипотетично 
размислување е што ќе се случи со 
останатите 500 милиони германски марки, 
кои треба да бидат внесени во РМ во форма 
на развоен циклус. Верувајте, јас несакам да 
изразам резерва до типот "што би било кога 
ќе биде" од причина што ние имаме 49% 
сопственост на Македонскиот Телеком, од 
причина што секогаш и во секое време е 
можно за тоа нешто да се реагира и на 
седниците на Управниот одбор, на 
седниците на овој највисок законодавен 
дом, кој има контролна функција над 
работењето на Македонскиот Телеком, 
сепак, бидејќи 49% не се за потценување, а 
уште повеќе заради референцата што еден 
Дојче Телеком ја има во Европа и надвор од 
Европа во светски рамки, заради тоа што се 
работи реков за рефентен странски 
инвеститор. Овде беше спомнато дали 
цените на разговорите ќе бидат исти во 
Германија и тука, па цената на 
глобализација е токму тоа, кој ќе го има не 
монополот, туку комплетната комуникациска 
мрежа, а веројатно логиката на нештата 
диктира и изедначување на цените. Сега 
ексклузивитетот кој што се нуди за четири 
години зборува во прилог на тоа дека за тоа 
ќе се оди постапно, дека нема да биде нагло 

и дека тоа како што овде беше истакнато 
нема да биде на товар само на граѓаните, 
бидејќи ќе потсетам државата досега имаше 
120 милиони германски марки секоја година 
добар профит од страна на ова 
претпријатие, кој што влегуваше во Буџетот. 
Тоа не значи дека профитот ќе биде многу 
помал, можеби значи дека во принцип ќе 
биде 60 милиони, меѓутоа, уште повеќе од 
60 милиони затоа што да не заборавиме 
дека сепак телекомуникациската мрежа во 
РМ ќе се шири и дека она што го има како 
капитал Македонскиот Телеком нема да 
остане само на ова ниво туку ќе се прошири. 

На крајот би сакала само да ги 
искажам своите навистина искрени честитки 
на многу младиот менаџерски тим од страна 
на Македонските телекомуникации во врска 
со успешно спроведената пред тендерска и 
тендерска постапка за продажба на 
Македонскиот Телеком. Се надевам и 
изборот ќе падне согласно усвоената 
процедура на оној кој што тоа го заслужува 
и дека РМ навистина ќе биде задоволна од 
оваа извршена продажба. 

СТОЈАН АНДОВ: 
Има збор пратеникот Ванчо 

Чифлиганец. 

Пред тоа пратеникот Илија 
Филиповски сака да реплицира. 

ИЛИЈА ФИЛИПОВСКИ:  
Почитувана колешке Марковска, 

само кратко да ви кажам 2-3 работи 
односно да одговорам, да реплицирам. 

Вие рековте дека странските 
вложувања за време на владеењето на 
СДСМ односно Владата на СДСМ, немало, а 
јас ќе ви кажам податоци од Народна 
банка, кои зборуваат дека во 1998 година 
има странски вложувања во Република 
Македонија 120 милиони долари. Во 1999 
година за време на владеењето на Вашата 
влада имаме некаде околу 22 милиони 
долари. Во 2000 година завршно со август 
месец имаме 60 милиони, што значи за 2 
години не е достигната цифрата од 1998 
година, вложувањата кои беа за време на 
владеењето на СДСМ. Тоа се податоци. Тоа 
е прво. 

Второ, јас зборував за тоа дали е 
погодно ова време Владата да се определи 
сега да ги враќа кредитите спрема 
странство од причина што нашите долгови 
спрема странство се во УСА долари, а ние 
наплатуваме сега приходуваме во дојч 
марки. Односот дојч марка, односно долар 
- дојч марка во овој момент е 1:2,3, а 
беше 1:1,6 во времето на задолжувањето. 
Сега имаме 40% повисок однос, повисок 

курс на доларот во односот на дојч 
марката. Дали е време сега ние тоа да го 
правиме, ако од друга страна премиерот, 
министерот за финансии постојано 
зборуваат дека ние не сме презадолжена 
земја. Што е вистината? Дали е тоа што нас 
ни го зборува овде премиерот и министерот 
или тоа што го зборува Светската банка 
дека ние имаме долг спрема странство 
1.830,000 милиони долари. Значи, јас 
таа дилема ја поставувам. Доколку е тоа 
што е Светската банка, значи ние сме 
принудени тоа да го правиме. Кажете му 
јасно на овој народ и кога е тоа 
задолжување, ако е од една милијарда и 
четиристотини милиони, дојдено на една 
милијарда и осумстотини и триесет. Тоа 
прашање е многу јасно поставено и дајте 
го одговорот, немојте мене да ме 
прашувате за тоа. 

Второ, она што, јас спомнав 
еврејската изрека дека тој што купува го 
прашува продавачот дали е твое или на 
татко ти, тоа мислам сосема држи во оваа 
прилика, бидејќи во време на 
приватизацијата што се вршеше во време 
на владеењето на СДСМ не се продаваа 
јавни претпријатија, државни фирми, туку 
се продаваа општествени претпријатија 
кои припаѓаа на вработените. 
Вработените кои ги создаваа тие 
претпријатија и менаџерските тимови, 
тие ги продаваа. Значи, тие своето го 
продаваа. Така што, јас тоа што го реков, 
стојам позади тоа. 

Што се однесува до 
транспарентноста, ние тоа ќе го видиме 
после некое време, сега факти не можат 
да се вадат, меѓутоа, фактите ќе излезат. 
Ништо не останува на овој свет да не се 
види. Само тоа ќе излезе малку подоцна. 
Мене, да речеме ми прави сомнение како 
може владеачката партија во овој момент 
да купува фирми и со кои пари?  

Кои се парите, кои се фондовите на 
владеачката партија да купува фирми. 

Во врска со цената на 
телекомуникациските услуги, тоа и самиот 
предлагач министерот го кажа, рече дека 
до 2004 година треба да се изврши 
прилагодување. Според тоа, ние, еве, 
имавме оваа година зголемување на 
цената за 60%. Значи, во 2001, 2002 и 
2003 и 2004 ќе имаме прилагодување со 
цените на телефонските услуги во 
приближување према западно 
европските цени. Тоа ќе биде додатен 
товар на граѓаните на Република 
Македонија.  Меѓутоа, јас со сето тоа не 
значи дека јас ја оспорувам 

приватизацијата на телекомуникацијата, 
јас тоа го реков. За мене е спорна односно 
спорно е прашањето како со овие 
средства, со овие можности да се решаваат 
развојно проблемите кои постојат во 
Република Македонија, а тие се двата 
основни проблеми, невработеноста и 
трговскиот дефицит. И, за тоа Владата 
требаше да има стратегија во договарањето 
при продажбата на овој објект. Благодарам. 

СТОЈАН АНДОВ: 
Благодарам. 

За реплика, исто така г. Ѓулистана 
Марковска. 

ЃУЛИСТАНА МАРКОВСКА: 
Прво, мене ми е драго што добивме 

конечно признание од страна на 
претставниците на СДС дека во времето 
на владеењето на нивната влада, а тоа е 
добро време од 6,5 години беа навистина 
повеќе од 70% приватизирани 
претпријатијата во Република Македонија 
и тоа најчесто по принципот на 
менаџерските тимови. Меѓутоа, за жал, 
парите од тие приватизирани компании, 
апсолутно не успеавме да ги видиме. 
Жалам што овде пред мене нема податоци, 
меѓутоа, можам да ги доставам со време, 
бидејќи веројатно ќе се најдеме и во друга 
економска тема да дискутираме, тоа не ни 
е целта, меѓутоа, знам дека од средствата 
кои што влегоа во Агенцијата за 
приватизација буквално не може да се 
купи ама ниту една фирма колку што е 
нејзината реална цена. Тоа, благодарение 
на доброто владеење и на откупот на 
менаџерските тимови по принцип на 
менаџерски тимови, што беше направено во 
времето на владеењето на СДСМ. 

Не знам, во врска со враќањето на 
нашите долгови, јас не сум, повторно ќе 
кажам економист, меѓутоа, за мене како 
граѓанин што има можеби некоја здрава 
логика е подобро парите кои што влечат 
високи камати и кои што постојано 
каматите ви се повторуваат да ги 
вратите веднаш и сега, отколку што тие 
камати постојано ви ја зголемуваат 
основицата. А, што се однесува за односот 
марка - долар, за што веројатно вие имате 
право, меѓутоа не сум сретнала случај на 
обратно менување на односот марка - 
долар, бидејќи тоа впрочем го диктира 
берзата и веројатно за некое догледно 
време ќе оди повторно така, како што 
одеше досега. Благодарам. 

СТОЈАН АНДОВ: 

Господинот Бузлевски сака 
реплика, затоа што тој е спомнат. 

ДИМИТАР БУЗЛЕВСКИ: 
Почитуван претседателе, 

почитувани пратеници, јас сум пријатно 
изненаден од обидот на колешката 
Марковска за дообјаснување на некои 
односи во изведување на процесот на 
приватизација на телекомот. Уште повеќе 
што сигурно се вложил труд да се 
погледаат документите по кои што се 
реализира тој голем стопански субјект во 
Македонија и оттаму тој интерес го 
поздравувам и верувам дека во следна 
прилика кога ќе се продава некоја очна 
клиника нејзиниот однос ќе биде уште 
поголем. 

Околу истакнатата дилема во 
врска со забелешката од почитуваната 
колешка за тоа дека кај мене постои 
дилема за начинот на продажба, за 
методот за продавање на телекомот и 
покрај објаснувањето што го даде, не 
успеа да ја тргне таа дилема, затоа што 
одговарајќи на тоа прашање, јас би ја 
прашал сега, што очекува на каков начин 
би се продал МАТАВ ако го има овој степен 
на развиеност во поглед на перфорација по 
главна телефонска линија на сто жители 
и од аспект на технолошка опременост 
на компанијата. Или, дали знае колешката, 
на каков начин е продаден Дојче телеком. 
Или, може ли да ми гарантира дека за три 
години, или со самиот ден кога ќе се 
распушти обврската или кога ќе престане 
обврската за монополски однос во 
Република Македонија, дали МАТАВ не ќе 
ги котира акциите од некоја не берзите, 
Лондонска, Француска и друго. Така што, 
постојат тие дилеми и секој обид да се 
оправда начинот, методот по пат на 
стратешко инвестирање, со дополнителни 
објаснувања, макар и тоа било околу 
користење на формата на златна акција, е 
неуспешен. Затоа што, јас не сум упатен 
во одредбите на договорот и не знам во 
кој дел златната акција што покрива, но 
едно е сигурно дека секако држава 
Македонија ќе си го има влијанието врз 
телекомот онолку колку што располага со 
имотот од телекомот. Тоа значи 49%. Се 
друго ќе биде во рацете на идниот газда на 
телеком. Така, да не се занесуваме тука, 
освен, ако има одредени одредби во делот 
на посебниот интерес на Република 
Македонија. Тоа се целите кои што се 
поставени со документи од областа на 
одбраната и друг посебен интерес. 

Околу странските инвестиции, 
колегата Филиповски кажа, но јас би 
кажал само неколку збора околу 
приватизацијата која што се одвиваше во 
времето на СДСМ. Колешке Маркоска 
погледајте ги податоците, ја имате таа 
прилика, бидејќи гледам дека се 
интересирате за економијата, ќе ги најдете 
во нив дека приватизацијата на 
стопанските субјекти во Република 
Македонија во периодот на Владата на 
СДСМ се вршеше на начин што 80% по 
процент од приватизираните 
претпријатија, се приватизираа на 
работнички однос т.е. сите вработени 
станаа акционери. Не се согласувам со 
Вашата констатација дека претежно 
менаџерски беше откупот на 
претпријатијата. Податоците го 
потврдуваат ова што го кажувам и не се 
согласувам дека ниеден цент или ниедна 
марка не се прибра во агенцијата за 
приватизација. Пред извесно време ние 
погледавме овдека законски проекти во 
кои што имаше образложение и видовме 
дека 480 милиони марки од заробените 
штедни влогови се регулирани во фазата на 
приватизација. Благодарам. 

СТОЈАН АНДОВ: 
Не забележав дека некој тука е 

спомнат. Само оној кој што е спомнат може 
да реплицира. 

Има збор господин Ванчо 
Чифлиганец. 

Тој бара процедурално.  

Една работа е да се реплицира, а 
друго е нешто да се забележи. 

Господине Чифлиганец малку 
причекајте, прво, да ја чуеме 
процедуралната интервенција од страна на 
г. Петров. 

ЧЕДО ПЕТРОВ: 
Господине претседателе, со оглед 

дека од страна на претходниот дискутант, 
госпоѓата Марковска беше кажано за 
барањето на итна седница од страна на 
која сме и ние потписници од Демократска 
Алтернатива беше дадена забелешка и би 
сакал да кажам неколку збора. Мислам 
дека го имам тоа право. Како баратели   
на   информација   за   продажбата   на   
телекомот,   Демократска Алтернатива 
побара, мислам дека позицијата односно 
ВМРО -ДПМНЕ и останатите, исто така и 
Владата на Република Македонија имаа 
прилика да го каже она што го има 
сработено. Ние не баравме да одржиме 
една ваква седница, да се критикуваме 
или омаловажуваме или да оспоруваме 

одредени процеси, бидејќи Демократска 
Алтернатива јасно ги кажува своите 
ставови, го поддржуваме процесот на 
трансформација и бараме да биде уште 
побрз и излегување од овој хаос во кој што 
се наоѓа нашата држава. 

Мислам дека идеално правична 
трансформација ниту имало, ниту ќе има. 
Ниту во 1945 година, ниту во 1948 година 
била правична трансформацијата, тогаш од 
приватен во општествен капитал или 
државен. Ниту од 1992 година односно 
1991 до 1998 година била идеално 
правична, ниту може да биде идеално 
правична трансформацијата денес. 
Меѓутоа, забелешките односно ние како 
пратеничка група баравме да ја слушнеме 
информација и сме благодарни на 
информацијата што ја добивме од 
претставникот на Владата односно од 
министерот за сообраќај и врски и 
остануваат одредени прашања за кои што 
сакаме да слушнеме и не само ние, верувам 
и македонската јавност сака да ги слушне 
бидејќи околу оваа приватизација на 
телеком настана голем интерес на 
граѓаните на Република Македонија. 

Останува прашањето на начинот 
на утврдување, дали можевме и претходно 
да отвориме дискусија за процентот за 
продажбата, дали е тоа 1/3 или 51%, 
меѓутоа, Владата и секоја Влада сегашна 
или наредна влада има своја стратегија и 
план за продажба односно за 
трансформација на претпријатијата. 
Забелешките од страна на опозицијата ќе 
останат и мислам дека овој процес на 
приватизација односно трансформација на 
телекомот, треба да оди. 

Останува прашањето од наша 
страна за заштита на граѓаните на 
Република Македонија после процесот на 
трансформација. Наша препорака е 
периодот, тоа е веќе утврдено, веќе се 
касни овие дискусии на 4 години 
монополско стопанисување на оваа 
компанија и останува внимателно и 
наменско, строго користење на средствата 
кои ќе бидат добиени од страна на 
Владата на Република Македонија односно 
на Народната банка. Благодарам. 

СТОЈАН АНДОВ: 

Благодарам. 

Повелете господине Чифлиганец. 

ВАНЧО ЧИФЛИГАНЕЦ: 

Еден колега ми рече пред да 
почнам да дискутирам, Чифлиганец, 
немој само за Бучим да зборуваш. Сега 
сте од Бучим растоварени, бидејќи го 

продадовте помалку од афионово зрно. 
Така што, веќе Бучим не ви е проблем, сега 
друг кој е на ред. За оние поединци кои тоа 
го направија тоа мистериозно продавање, 
поединци, затоа што до ден денес се уште 
не се знае ниту продавачот, ниту 
купувачот. 

Почитуван претседателе, 
почитувани колеги пратеници, сакам да 
го поздравам и министерот за сообраќај и 
врски, почитуваниот министер Балковски, 
но веројатно многу дискусии слушна, се 
повторуваат и го нема. 

Јас најпрво, би сакал од ова место, 
за да не се јавувам по втор пат, да 
побараме званична информација од 
надлежните институции во државата, 
пред се, мислам од деловните банки и од 
Народна банка на Македонија. Има голем 
дел или мал број на пратеници овде што 
сакаат да се вклучат во секоја тема да 
дискутираат и за културата и за 
образованието и за економијата и за 
здравството, но токму не знаат што е 
вистината во тоа. Мора овој Парламент, 
највисокиот законодавен дом, а можеби 
поедини заменици и министри не знаат за 
тоа што е надворешниот долг на Република 
Македонија. Дали е тоа главницата 800 
милиони долари, дали е една милијарда 
долари или денешниот надворешен долг на 
Република Македонија околу една и пол 
милијарда долари. Тоа е многу битно да 
знаеме, не поради квантификација, тоа го 
знаеме, туку да видиме во кој временски 
период е направен тој долг надворешен и 
кои субјекти и каде моментално се наоѓа 
на одделни функции, дали во политичките 
партии итн. Јас само сакам да ви 
помогнам, највисокиот, најголемиот дел на 
надворешниот долг на Република 
Македонија е направен во 70-те години 
односно до 1980 година. Тука предначи 
Фени и останатите компании итн., но ве 
молам, колеги пратеници, и дел од 
пратениците мора да се информираат, 
затоа што сме спремни за се и сешто да 
дискутираме, а не знаеме што тоа значи. 

Имајте предвид дека 
надворешниот долг на Република 
Македонија  денес во основа 
претставува државен капитал  на 
претпријатијата кој ги продаваме за 10, 
20, 30, 90 и 95% дисконтно. Тоа е многу 
добро да се знае кај поединци. 

Кога расправаме за денешната тема 
за приватизацијата на Македонските 
телекомуникации мислам дека ќе беше 
многу посодржајна, поиздржлива, 
потранспарентна ова за што сите се 

залагаме, ако имавме една писмена 
информација после експозето на министерот 
Балковски и да го имавме во целост 
договорот што е доставен до Владата на РМ 
и до Комисијата за продажба, односно за 
избор на најдобриот понудувач. Ако некој 
случаен и неслучаен член во Комисијата 
предлага кој ќе биде наредниот сопственик 
на Македонските телекомуникации на 
основа на презентираниот договор, зошто 
овде ако не има 120, барем полата или 
повеќе или помалку ќе дадевме некоја 
добронамерна сугестија, па макар за надвор 
да кажат, еве овие луѓе во Парламентот се 
што знаат помалку, повеќе и се залагаат за 
тоа и тоа. Така што, мислам дека и денеска 
дадовме еден мал придонес или поголем 
придонес за девалвација на Парламентот, да 
се претвориме во пеачко друштво, да 
зборуваме за 700 милиони марки, за 500 
милиони марки инвестиции, а да не го 
ставиме основниот презентиран договор од 
страна на МАТАВ или грчката компанија. 
Мислам дека тоа е пропуст, слабост на 
Комисијата и на вас господа што пред малку 
овде зборувавте. 

(Дофрлање од место) Борче, барем 
водата и воздухот сеуште ни се достапни. 

СТОЈАН АНДОВ: 
Само вие продолжете.  

ВАНЧО ЧИФЛИГАНЕЦ: 
Не, јас Борче Сибиновски само го 

опоменувам.  

СТОЈАН АНДОВ: 

Ве молам, никакви лични разговори.  

Ова е говорница и ве молам 
продолжете да говорите. 

(Дофрлање од место) ве молам за 
тишина. 

ВАНЧО ЧИФЛИГАНЕЦ: 
Јас сакам да го кажам мојот личен 

став за секоја приватизација што се прави 
во РМ и лично денеска што расправаме, ја 
одобрувам. Никој нема право, а ниту пак 
еден од оваа говорница кој сеуште 2 долари 
не донел во оваа РМ, не направил една тула 
изградил и ќе зборува дека некои поединци 
и партии во овој највисок законодавен дом 
се антиреформисти или против реформите. 
Реформист се цени човек, субјект со 
знаењето, со умешноста со делата. Само 
така може да биде реформист. А дали сме 
биле ние најдобри, најлоши, како поединци, 
како Партија, мислам дека времето 
покажува и времето ќе покаже. Етикетата 
лично дека некој е против реформите, дека 
е антиреформист, дека е антинато итн., јас 

лично, како Ванчо Чифлиганец, овде не 
прифаќам. 

Него дали треба ние, мора по секоја 
цена во РМ да ги приватизираме на таков 
начин како што ни се случува, поедини 
компании. И, дали треба оваа седница во 
таков амбиент да ја водиме? И дали треба да 
зборуваме дека ние овде одржуваме седница 
поради еден број на пратеници, случајно 
или неслучајно се наоѓаат во опозиција? 
Оваа седница на Парламентот ја очекуваат 
најголем дел на граѓаните, да ја слушнат 
вистината и ја слушнат, да ја слушнат 
добронамерноста, визионерството и 
реформскиот приод на ресорните 
министерства, на поединци и на Владата на 
РМ од една страна, а од друга страна оние 
кои немаат можност да одлучуваат. Така 
што оваа седница е на барање на најголем 
број на граѓаните во РМ. Не прифаќам да 
биде тоа седница свикана по барање на 
опозицијата. 

Колку има во тоа вистина кога 
велам, што е приватизација? Зошто не се 
замислиме и јас лично кога сум бил во 
улога, ние имаме странски инвестиции, 
капитал, приватен капитал во Македонија, 
државен капитал во Македонија од страна 
на нашите соседи итн. Дали некогаш не сме 
се замислиле колку македонските 
бизнисмени и самата држава има фирми во 
нашите соседи и надвор и која е нивната 
улога? Имаме државен капитал во ОТЕ од 
страна на Грчката државна компанија. Дали 
не треба некогаш да се запрашаме, значи во 
Македонија може да влезе државен капитал 
и сум да, под кои услови и како, и ние сега 
да се замислиме зошто ние барем во една 
минимална, маргинална улога не сме во 
странство сем луѓето да ги изброиш на рака. 

(Дофрлање од место, претседателот 
предупредува на ред со ѕвончето). 

И сега се поставува прашањето, 
како субјекти, како народ, како граѓани, 
како македонска нација, дали ние сме во 
состојба бизнисот да го водиме, она што го 
бара една умерена, развиена Европа и Свет? 

Зошто го велам тоа? Затоа што 
слушнавме овде - ако не се продаде 
Телеком, после 2-3-4-5 години ќе работи со 
загуба? Дали на претходното прашање веќе 
не даваме одговор, дали сме способни, 
неспособни или помалку? Дали немаме 
знаење, умешност, традиција, кадровски 
потенцијал и тоа во најразвиената, 
најсовремената компанија како што е 
Телеком, што приближно ги следи 
технологиите во Европа и Светот? 

Зошто го велам тоа? Ако ние 
денеска се залагаме да приватизираме 
компанија од таква дејност, како што е 
телекомуникацијата, кажете дали 
севкупното македонско стопанство има 
годишен профит 200 милиони марки? Јас 
знам дека нема. Фирма што има современа 
технологија, дејност, кадровска 
екипираност, слушаме во континуитет добри 
менаџери, и последниот менаџер, традиција, 
искуство, профит што се создава на 
најкултурен, еколошки чист, без голем 
напор профит од 200 милиони марки во 
телекомуникациите и добиен од 
рударството, земјоделието, тутуновото 
производство, сточарството и туризмот, има 
од тука до Америка разлика. На начинот на 
кој се стекнува, а дали се стекнува е знак на 
прашање? 

Зошто одиме на продажба на 51%? 
Зошто не одиме 49%? Господо, 
дали е 51 или 99% е исто. И 50,01%, 
верувајте, следната година 
Македонија нема да има дивиденда, профит 
од 200 милиони марки. Тоа 
ќе се прелива на тој на оној, на илјада 
начини, само 200-300 милиони 
марки да не останат во Македонија од кои 
40% припаѓаат на државата, 
односно на нивните акционери, а 51% на 
нив. Тоа веќе нема да постои 
во наредниот период, затоа што знаеме како 
се работи, најсовременото 
менаџерство итн.  

(Реакции во сала и дофрлање од 
место, а претседателот предупредува на ред 
со ѕвончето). 

Вие како сакате тоа толкувајте го. 
Јас ви ја кажувам вистината, а на крајот 
како сакате толкувајте. 

Ќе ви кажам, зарем може да 
дозволиме капитал што е создаван најмалку 
50 или 100 години во Македонија да имаме 
изјави - ние многу постигнавме во цената. 
Значи не знаеме што продаваме. Или - ни 
дадоа повеќе. Тие не знаат што купуваат. 
Замислете сега, излегуваме пред европската 
и светска јавност, ние сме добиле повеќе 
пари во Македонија отколку што сме 
очекувале. Тоа е елементарното правило во 
менаџерството, во бизнисот што не постои. 
Секој од вас бил на шопинг во Грција, 
Бугарија, Југославија, Европа и Свет, никој 
кој располага со капитал од 10, 100, 1000, 
многу милиони марки, така не настапува. 
Кога ти го продаде будичето на улица - 
ништо немал заработувачка. Бидете 
дипломати, не се докажувајте пред 
опозицијата или пред народот. Кажете тоа 
што го сторивме мислиме така, не така а 

најдобро е да не давате изјави. Што ќе биде 
сега при прецизирањето на деталите од 
Договорот. Или наредниот. Па ние ви 
дадовме повеќе, па и вие не очекувавте. 
Уште неотворени пликови, одговорни 
субјекти веднаш ќе кажам за среќа што е 
сменет портпаролот на Владата на РМ што 
зборуваше побрзо отколку што мислеше, тоа 
го изјави пред 15 дена. 

Господо, тоа е мојот личен став. Не 
ја гледајте мојата партиска определеност. 
Јас како граѓанин, како пратеник што сум се 
занимавал со економијата во стопанството.... 

(Дофрлање и реакции од место, а 
предупредува на ред со ѕвончето). 

СТОЈАН АНДОВ: 

Јас ве молам за ред во салата, 
имаме овде пратеник кој добил право да 
зборува. Другите треба да слушаат.  

Ќе добијат право овде да говорат.  

ВАНЧО ЧИФЛИГАНЕЦ: 

Морам да ви кажам, ако некој се 
занесува дека ние Македонија со 
телекомуникациите ќе ја нападнеме Грција 
на планот на телекомуникациите и јас се 
откажувам од моето име и презиме и ќе 
бидам или Маџар, или Германец или Грк.  

Тоа никогаш нема да биде. 

(Дофрлање од место). 

Или пак - ако не се продаде ќе се 
работи со загуба. Мислам дека тоа е веќе 
толку, самите менаџери што го водам 
телеком во последните две години, не 
зборувам за порано ги девалвираме, 
негираме, а стално зборуваме дека имаме и 
те како менаџерски тим во Телеком, не 
сакам ниту да одземам ниту да додадам, таа 
излитена теза - ќе работи со загуба, па 
граѓаните да ни аплаудираат, како што и во 
оваа сала аплаудиравме, мислам дека не 
држи место. Да не ги плашиме граѓаните 
дека загубата ќе биде пак на нивна сметка 
што ќе се создава. 

Еден овде спомна глобализација. 
Господо, во глобализацијата што ќе бидеме 
ние? Само физичка тела? Или ќе се 
вклучиме со нашите дејности, компании? 
Ако имаме телеком на ова современо ниво, 
ако недостасува ум, менаџерски дел, 
можеме да ангажираме луѓе од истите 
компании што се заинтересирани. Па со 
одреден процент со поединци итн., тоа во 
светот се прави. Нема што да мислиме. Тоа е 
најмал проблем. 

Ве прашувам, господо, Комисија и 
ресорно Министерство и од Телеком, зошто 
пред кратко време ја зголемивме таксата за 
60%. За да добиеме повеќе милиони марки 

или да наплатуваме? Сега сметам еден 
земјоделец да има мобилен телефон, да 
зборува 6 минути со пратеник кого не може 
да го најде, треба еден килограм тутун да 
даде. Или само едно јавување од секунда - 
две, еден килограм леб веднаш дава, 20 
денари. Зошто го направивме тоа пред 
кратко време пред продажбата на Телеком? 
И, сега зборуваме за 200 милиони марки. 
Тоа се марки земени од граѓаните кои 
повеќе имаат, кој повеќе нема, кои воопшто 
немаат телефони, но ги погодува. Треба да 
знаеме, да го кажеме. Што и вие не се 
согласувате кратко време пред да се 
продаде Телеком 60% да се зголеми. Мислам 
дека не е во ред. 

(Дофрлање од место). 

Јас го кажувам мојот став, моето 
мислење, со личниот разум и на граѓаните, 
во најголем дел, кои реагираат кај мене. И 
електоратот што го застапувам во општина 
Радовиш, 20 илјади граѓани и сите граѓани 
во РМ. 

Најкрупна инвестиција. Па, како вие 
мислите дека треба да бидеме неми, да ја 
фалиме, да аплаудираме. Дали сфаќате и 
вие знаете, веќе обичниот човек кој зема 
300-400-500 марки професор, доктор, кој 
бега од телефонот како од оган, од жежок 
костен, компир, жешка плоча, оти платата 
ќе му биде исто колку и телефонот. Зошто 
тоа не го кажеме. Тоа не било така, барем 
колку го користам телефонот 30 - 35 години. 
Да бидеме јасни. Сега имаме најскапи 
телекомуникациски услуги. Тоа треба да го 
кажеме гласно и јасно и на новиот 
сопственик кој ќе биде од утре, да му 
кажеме ние не сме за таква скапа 
телефонија, за такви телекомуникациски 
услуги. Тоа треба јасно и во договорот да го 
кажеме, затоа што нашиот стандард не е 
2000 - 3000 марки. Нашиот стандард е 400 - 
500 марки од кои живее нашиот граѓанин. 
Тоа е мојот став, вие не мора да се 
согласувате. 

Најкрупна инвестиција, па нормално 
да биде најкрупна инвестиција. Има ли 
подобра профитабилна дејност? Со 
традиција, со знаење, со искуство и 
географската положба, па овде знаеме што 
значи Косово, што значи Југославија, што 
значи Грција, што значи КВОР итн. Тука тоа 
е нормално. Но, 200 милиони марки дејност, 
да прави профит да ја продадеме за 
милијарда, односно 700 милиони плус 500 
милиони и за тоа ќе кажам, не би се 
согласил, затоа што има стапка на 
профитабилност 20% - 30%. Таква дејност 
во Европа и Свет нема. 

Што понатаму? Знам дека нема да ја 
вратиме ние продажбата. Тоа е направено и 
готово. Јас реков, кога би бил во улога да 
одлучувам, јас би застанал на страната да 
се приватизира Телеком до 49%, пакетот на 
управување, раководење, одлучување да го 
има Македонската држава или македонскиот 
партнер. Но сега, кога одлучувате да биде 
51% да се приватизира, сакам да дадам 
придонес што понатаму за средствата што ги 
имаме. 

Имаме 700 милиони марки. Тоа не се 
средства за потценување. Со голем респект. 
Никогаш повеќе нема да остане. Затоа што 
за година, можеби пократко, секој ќе сака 
да биде одговорен субјект, министер, да 
биде претседател на држава, да има барем 
такви 3 - 4 објекти, дејности, да ги продаде 
по 700 милиони, да инкасира во сопствената 
држава милијарда, две и повеќе. 

Внимателно го слушав премиерот. 
Рече - една третина подмирување на 
надворешниот долг. 

Господине пратенику, господа 
пратеници, господине претседателе и 
господо министри кои гледаат од екранот, 
кои ве нема, замислете парите се овде и ние 
сега ќе го подмируваме надворешниот долг. 
Тоа знаете што значи? Тоа значи ние имаме 
пари, сега сме во состојба колку сакате, 
толку да ви дадеме. Тоа не се прави така. 

Се прави, прво, кои се тие 
надворешни долгови, најкритични што треба 
под итно да се вратат, најнеповолни 
кредити да се вратат? Дали се 100 милиони, 
дали се 200 милиони долари? Со сите 
експерти, еве, може во Комисијата некој 
одлучува кој во животот немал можност да 
се осознае, да се едуцира итн., да каже тие 
200 милиони се најкритични, 
најнеповолните што значат економски, 
политички, треба да ги вратиме. Како да ги 
вратиме? Со нови задолжувања, со 
сопствени средства од девизни резерви или 
последната варијанта. И тогаш, господо од 
Парискиот клуб, должиме 800 милиони 
долари. Во Базел  сите обврски, долгови на 
многу земји се продаваат. Долгот на 
Југославија се движи од 10, за 10-15%. Тоа 
значи ако должеше Југославија 11 
милијарди долари и 10, можеше долгот на 
Југославија да се купи за 10 милиони 
долари. И Македонскиот долг беше симнат 
за 20 до 30%. Кога ризична земја, во 
транзиција, нема економија, нема пари и 
така сега овој долг што ќе биде подмирен, 
надворешниот долг, овие пари што ќе бидат 
донесени од продажбата на Телеком, ќе 
беше со некој поголем дисконт. Дали ќе 
беше тоа 20-30-40? А кога веќе знаат, 

Светската банка, дека ние имаме средства и 
дека имаме и од Буџетот суфицит 300 
милиони марки, нашата позиција за 
разговор е ослабена. Тоа е основното 
правило во економијата. Тоа е основното 
правило на надворешната дипломатија, на 
еден обичен службеник во ресорно 
министерство, во Владата на РМ. Тоа не 
може така. Ако ние сме ги зголемиле 
резервите за толку, имаме милијарда долари 
од продажбата, ние сега сакаме поволна 
позиција. Тоа не може да биде. Тоа да 
знаете господо, без разлика дали се во 
опозиција или позиција, тоа е мојот личен 
став, така тоа не оди и тоа ни дава за 
гаранција, за право да бидам, од ова место 
да зборувам дека и во првиот чекор после 
приливот на средствата, грешите како се 
постапува со подмирување на надворешниот 
долг. 

Можам да ви кажам и лично 
искуство, како во компанијата се води и 
како се разговара со партнер, кога треба да 
се покаже дека си јак и имаш средства. Кога 
треба да се покаже дека си послаб, да 
добиеш во економијата, има начин, има 
приод. Тоа сме го правеле. Сепак се 
израснале во ова стопанство, барем мислам, 
во најголем дел дека добронамерно сме се 
однесувале и сме го граделе стопанскиот 
систем на РМ. Но, на овој начин парите да 
дојдат на сметката на Народна банка, а да 
подмируваме надворешни долгови, никаде 
во светот тоа не е направено, ниту се прави, 
ниту ќе се прави. 

ВАНЧО ЧИФЛИГАНЕЦ: (Продолжение) 

Не случајно колеги пратеници ви 
реков да видите кога е Македонија 
задолжувана, под кои услови и кои 
субјекти. Дали тие субјекти што сега 
одлучуваат за стратешки прашања? Јас 
мислам дека е многу битно за тоа секој 
да си го најде местото во Република 
Македонија во улога на одлучување, во 
улога на суд, во улога дали е некој 
позитивна личност, или негативна личност 
или друга личност во Република 
Македонија. Во секој случај тоа е првата 
варијанта за подмирување и дали во овој 
момент кога беше НАТО агресијата, кога 
требавме и на НАТО и на Европската 
заедница не можевме ние дел од овие 
долгови да подмириме. Тоа е друго 
прашање, нашата надворешна 
дипломатија, нашите ресорни министри, 
државни институции дали до крај ги 
исцрпеја можностите надворешниот долг 
да се подмири. Зошто го велам тоа? 

Сега ќе повратевме 10% надвор 
или 5-10% подмирување на надворешен 

долг. Уште која компанија ни останува да 
повратиме 40-50%. Целата македонска 
економија, македонското стопанство да го 
продадеме на странскиот партнер, на 
странецот не можеме да ги подмириме ни 
половично долговите. Што понатаму? 
Напротив мојот став, моето мислење 
како пратеник Ванчо Чифлиганец со 
такви профитабилни дејности, фирми 
како што се Телекомуникации 
надворешниот долг на Република 
Македонија не може да се подмирува 
благовремено и да биде во сопственост на 
Република Македонија. После ништо не 
ни останува. Ни остануваат само ние 
како физички лица, ќе ни остане само 
сопствената полиција да го смирува 
народот од граѓанските незадоволства. 

Понатаму, не сакам да набројувам 
1, 2, 3 за да не грешам, се вели една 
третина за разни фондови. Дали една 
третина или една петина, дали има други 
извори, фондови кога зборувавме за 
суфицитот реков и една третина за 
инфраструктура и развој, ако веќе 
господо овие што одлучувате, во улога 
сте, јас би рекол сте за развој. Сто посто 
за развој. Тогаш нема сила која ќе ве 
симне од власта. Овие 700 милиони марки 
и овие 300 милиони марки, вкупно 
милијарда марки, има памет, ако нема во 
земјата, има надвор, можат да се вработат 
нови 100 илјади вработувања во трудово - 
интензивни дејности. Сто илјади нови 
вработувања ако не се направат, ние 
господа сме си ја продале државата 
сакале или не сакале. Некои порано, 
некои предвреме, некои навреме, некои 
покасно ќе сфатат. Јас, ако веќе се 
направи тоа и со двете раце ќе гласам ако 
100 илјади нови вработувања се обезбедат 
со овие милијарда, милијарда и триста 
илјади марки. Овие 500 милиони марки 
не треба странецот да ги вложува во 
Македонија за усовршување. Од 
дивидендата нека ја прати технологијата. 
За 500 милиони марки нека вработи 50 
илјади нова технологија, нови 
производи, и сто. Со тоа и трговскиот 
дефицит ќе се намали. Трговскиот дефицит 
кој е за 9 месеци 600 милиони долари. И 
кога ова ќе го продадеме кажете ми со 
која дејност, со кој производ ние 
трговскиот дефицит ќе го намалиме. 

(Дофрлување на некој пратеник од 
место - со тутунот). 

Да со тутунот г. Филип Петровски. 
Кога ќе те видам на рудината во Радовиш, 
Струмица, Прилеп со брадичката да ти 
побелее, тогаш со тутунот ќе го вратиш. 

Тогаш нема косичката да ја мрсиш со 
некои лосиони, туку целиот ќе поцрнееш 
и ќе побелееш, ако мислиш дека со 
тутунот надворешните долгови ќе ги 
вратиш. 

Господо, тоа е стратешкото 
прашање на Република Македонија.  

Тоа е стратешкото прашање и на 
овој пример и на наредниот и на десетиот. 

Понатаму, каде вие 
преструктуирањето во нови средства. Јас 
сакам да помогнам на оваа власт, дали ќе 
сум во власта воопшто во овој момент јас 
сакам да си е чесно, чесно да си ја вршам 
мојата пратеничка должност. Вие 
замислите за 2 милиони долари го 
продадовме ФЕНИ. Не велам дали е многу 
или е малку, колку електрична енергија 
троши ФЕНИ, а имаме за 13 години 
резерви јаглен во битолскиот басен, кои 
се необновливи, кои не се 
репродуцираат. Зошто? Заради социјалата 
од 700 вработени. Па, дајте со 20 милиони 
марки од овие ќе ги вработиме 700-тините 
вработени, вработените сигурно ќе 
заработат, ќе работат и нема да трошат 
електрична енергија, за 13, 14 ќе биде 
помалку. Зошто веќе малку развојно 
инвентивно, реформски не размислуваме. 
Еве, г. Чедо Петров го прашувам? Рудникот 
не работи со години и нема да работи, но 
тој рудник работел 3 децении успешно. 
Зошто тоа гратче Пробиштип наместо да 
замре не вработиме 1000 нови вработувања 
од семејството рудари со 20 милиони 
марки. Господо тоа е просперитетно. Тоа е 
најслаткиот плод, производ на секоја 
Влада. Тогаш никој нема да ве симне од 
овие функции односно вие како позиција. 

Јас се плашам на крајот да не ни 
остане песничката, имаше една песна, бог 
да го прости татко ми, си ја пушташе “А 
бре македонче, каде се спремаш" ќе си ја 
пееме песната, а бре македонче зошто се 
самоуби, ако продолжиме со овој 
реформски курс со оваа филозофија на 
размислување. Тоа да ни биде многу јасно, 
гласно на пратениците и од опозицијата 
и од позицијата ако имаме ум, знаење, 
умешност, спремност, тоа треба да го 
направиме што побрзо. Инаку сите ќе 
бидеме наемни работници, аргати. Јас тоа 
најдобро го чувствувам, акционер број 1 во 
Компанијата во која работам немам право 
на акционерско собрание да присуствувам. 
Тоа истото ќе се случи и за Телеком, ќе се 
случи така и на другите, без разлика кој е 
на власт за овие реформски, стратешки 
прашања Само на овие темели 
Република Македонија, државноста 

може да ја задржи. Без ова Македонија 
ниту Македонија, а ние ќе живееме но 
друг статус ќе имаме, на наивни 
работници, на потчинети граѓани итн. 
Благодарам. 

СТОЈАН АНДОВ: 
Му благодарам на г. Чифлиганец. 

Ве молам, има неколку работи што 
треба да ги појаснам бидејќи се однесуваат 
и на мојата задача. 

Всушност кога добив барање оваа 
точка да се гледа на дневен ред на итна 
седница, се разбира јас побарав 
појаснувања од предлагачите што 
подразбираат да биде разгледувано 
сега. Дали да се добие само 
информација, или бараат и други 
документи, кои документи, од каков 
карактер итн. Предлагачите не дојдоа 
ниеден да разговараме, тоа прашање да 
го разјасниме. Сега овде г. Чифлиганец 
вели дека е деградиран Парламентот со 
тоа што не го добил договорот за продажба 
на Телеком. 

Едно од прашањата што ги 
поставив на владините институции и на 
премиерот на Владата беше и тоа - постои 
ли текст на договор за продажба на 
Телекомот. Ми беше објаснето дека 
постојат со тендер утврдени тендерски 
услови. Тоа постои и тоа е вообичаена 
постапка. Тие тендерски услови се 
доставуваат до оној кој е 
заинтересиран да се јави како 
потенцијален  кандидат  за купувач  и 
кој се квалификувал  во 
преквалификацијата. Во тие тендерски 
услови има многу што напишано, но по 
техниката како се изработени, по нивниот 
карактер не се погодни да се делат на 
Собранието. Ниту е Собранието партнер ни 
од едната страна ни од другата страна да 
работи околу тендерот и со тендерот, 
затоа што странците би помислиле дека 
ние ствараме една силна база за разни 
можни лобирања за еден или друг. Тоа е 
опасно и тоа не се прави во ниедна 
држава и по ниеден тендер затоа што тоа 
е чекор кон развивање на корупцијата. 
Бидејќи тука се во право луѓето, ми рекоа 
дека договор сега за продажба на 
македонскиот Телеком, Телекомуникации 
не постои, тој не може да постои затоа 
што не е избран   купувач,   кој   е   
победник   на  тендерот.   Затоа   не  е   
деградирано 

Собранието што нема овде поделен 
договор. Тој договор откако ќе биде 
избран оној кој добил на тендерот... 

(Дофрлување на пратениците од 
место). 

Ве молам тишина. 

(Претседателот за да ги смири 
пратениците во салата го употребува и 
ѕвончето). 

(И понатаму реакција на 
пратениците од место). 

Ве молам, откако ќе биде избран 
победникот на тендерот, добитникот на ... 

(Тропање по клупите на 
пратениците). 

Луѓе, овие работи треба да си ги 
разјасниме. Ако сакате да се карате ќе ви 
дадам пауза од 10 минути, па искарајте 
се па да работиме. Ако не ве молам 
престанете. 

(Реакција на пратениците ).  

Ве молам Собрание е ова, не е 
пазар. 

(Реакција на пратениците на ВМРО-
ВМРО). 

Ве молам, г. Чифлиганец овде кажа 
дека Собранието е деградирано со 
постапката што овде не е поделен 
договор. Јас сакам да објаснам, во 
постапката на организацијата на оваа 
седница дека сум го поставил тоа 
прашање и е одговорено дека тој договор 
ќе се направи и ќе го има дури тогаш 
кога ќе биде избран кој е победник на 
овој тендер. Тој врз основа на тендерските 
услови и изборното право, јас не знам кое 
е тоа, дали е англиско или континентално, 
ќе се направи договор. Тогаш ќе има 
договор и тогаш е можно ако сакате да 
видиме, да се подели овде итн. 

Според тоа забелешката дека 
Собранието е деградирано не можам да ја 
уважам заради тоа што овде не е поделен 
договор. 

Второ што сакам да ви кажам. Јас 
поставив и прашање дали Владата денес 
за оваа расправа може да достави 
директна програма на употреба на 
добиените  средства од Телеком. Тоа 
прашање им го поставив кога се 
одлучував кога ќе ја закажам седницата. 
Го поставив од причина што Телекомот е 
сепак приватизација и по основниот Закон 
за трансформација на претпријатија во 
општествена сопственост, се вели дека 
годишно се дава програма за употреба на 
средствата. Никој до сега не дал, но така 
стои во законот. Мое е да се држам до 
законот и да прашам и во овој случај ќе се 
достави ли конкретна програма. Ни беше 
речено заради тоа што не се познати 

понудите и не се знае вкупната сума 
програмата ќе се изработи откако ќе биде 
избран кој ја добил и откако ќе се 
направи договор со тој што е најдобар во 
ова натпреварување. Можеме да кажеме 
само индикации во кој правец можат да 
бидат употребени добиените средства. Јас 
сфаќам она што го кажа премиерот се само 
индикации и ништо друго. 

Ова сум должен да ви го кажам, 
можеби требаше да им го кажам и сакав 
да им го кажам на координаторите, кога ги 
викав во пратеничките групи да ви се 
појасни, меѓутоа, бидејќи никој не дојде 
од координаторите на тој разговор, јас не 
го кажав тоа досега заради тоа што 
мислев дека околу тоа нема забуни. Но 
сега гледам околу тоа има забуни во 
расправата. 

Тие напомени сега сакав да ги 
дадам. 

Господинот Пандов бара збор 
процедурално. 

АЛЕКСАНДАР ПАНДОВ: 
Имавме прилика г. Чифлиганец на 

еден агрономски начин овде да ни објасни 
како ја доживува продажбата на Телеком, 
но околу тоа не 6и се задржувал, а би дал 
една забелешка во име на мојата 
пратеничка група. 

Се надевам дека претседателот не 
го слушна тој дел од говорот на 
пратеникот Чифлиганец и затоа не 
реагираше. 

Имено, г. Чифлиганец кога 
зборуваше за продажбата на Телеком, 
незнам како се пронајде во сето тоа, но 
почна да ни зборува околу НАТО 
агресија и НАТО агресори. За тоа постои 
стенограм и можеме да го видиме, познат 
ни е ставот на неговата пратеничка група 
дека имаат негативен став према НАТО - 
алијансата, за тоа и вчера имавме прилика 
да го видиме, но сега би замолил или 
пратеникот Чифлиганец да се извини 
или нивниот координатор тоа да го 
направи, или понатаму тоа го потврдува 
нивниот став за НАТО - негација и дека 
НАТО го доживуваат како агресори. Ако е 
тоа така јас 6и сакал јавно да се оградам 
дека мојата пратеничка група, јас како 
пратеник, а мислам и дека цело 
Собрание со исклучок на неговата 
пратеничка група ниту НАТО, ниту 
акцијата што беше превземена минатата 
година ја доживуваме како некоја агресија. 

СТОЈАН АНДОВ: 

Само како една напомена, бидејќи 
мене ме спомена г. Пандов. 

Ве молам треба да сфатите и еден 
технички недостаток. Овде многу малку се 
слуша и се разбира што говори 
говорникот. Сакам да ви кажам дека јас 
тоа не го чув и не знам во кој контекст е 
кажано, па не можам да се произнесам ни 
сега дали 6и интервенирал или не. Јас би 
интервенирал ако го разбрав во кој 
контекст е. Тогаш само може да се впуштам 
во тоа. 

Господинот Филип Петровски бара 
реплика. 

ФИЛИП ПЕТРОВСКИ: 
Господин Чифлиганец би сакал 

да ви реплицирам, бидејќи ме 
споменавте по име и презиме. Да кажам 
две три забелешки што имам на вашата 
дискусија, иако мислам дека беше 
брилијантна, само никако не можам да 
ве разберам што сакате да кажете. 
Ако се напрегам интелектуално, мислам 
како да зборувавте за книгата на Томас 
Мор, утопија, сега кога бевте на 
говорница, или за “Островот што не 
постои". Ми се чини дека малку повеќе 
имате проблем со соочување со реалноста 
и многу лесно ви оди со расфрлување со 
бројки и цифри, милиони долари, денари, 
луѓе, килограми, кога му се обраќате на 
македонскиот гласач. Зборувате како да 
ви е познат рецептот за идеална држава, 
па предлагам да објавите книга, можеби 
ќе влезе во аналите на филозофијата. 
Ако добро се сеќавам вие бевте на власт 
до пред две години, па можевте нешто и 
да спроведете во реалноста од тоа што 
денес го кажувате. Јас не знам што 
работиме ние тука. Требаше да ви ја 
препуштиме државата на вас, вие ќе 
создадете идеално општество, нема да има 
невработени, нема да има криминал, нема 
да има приватизација, нема да има позиција 
- опозиција, нема да има досиеја водени од 
идеолошки причини. Мислам се ќе биде 
идеално. 

Незнам, можам да ви предложам, 
ако веќе малку ја вратам иронијата на 
почетна точка, да не иронизирам, да 
предложам единствено да не се однесувате 
како последниот и единствениот менаџер во 
државата и да ви предложам да не се 
однесувате кога доаѓате на седница на 
Собрание или кога зборувате пред нас како 
само што да сте излегле од нива, а другите 
да се готовани и како само вие да знаете  
што значи да се биде селанец во оваа 
држава односно што значи потта на селаните 
и како вие да имате ексклузивен договор 
или како вие да сте единствени единствено 
овластени да зборувате во име на селаните. 

Па, сега веќе да одат и во таа насока, 
сметам дека и некој Матија Губец дека вие 
сакате да го претставите во Собранието. 

Да ви дадам предлог (дали можам да 
завршам претседателе), морам да ви кажам  
јас сум свесен дека тешки зборови му кажав 
на господинот Чифлиганец, меѓутоа тој 
можеше да зборува од говорница, брадички 
да спомнува, како да гледаме епизода на К-
15, а не како да зборува претставник на 
народот избран, кој што е претставник на 
цел народ. Затоа, му предлагам пред да 
реплицира да го провери стенограмот што 
тој кажува, па после да бара од нас да 
бидеме соодветни кога му се обраќаме. 
Благодарам. 

СТОЈАН АНДОВ: 
Господинот Стојковски сака 

деловничка интервенција. 

БЛАГОЈ СТОЈКОВСКИ: 
Почитуван претседателе, ние 

навистина имаме една сериозна тема 
денеска за разговор и сакам да реагирам, 
бидејќи од она битното на оваа седница сега 
се префрлуваме за некои работи, со што 
сакаме на некој начин да и дадеме многу 
помала важност на проблематиката што 
денеска ја разгледуваме. Сакам, 
почитувајќи го вашето знаење и искуство да 
обрнам внимание, дека ако некој кога ќе 
излезе на говорница да зборува тој има 
право на таа говорница да зборува и да 
сноси одговорност за она што го кажал. Ако 
некој од место цело време дофрлува, 
употребува тутун и се друго, а потоа 
користи реплика, тоа веќе не спаѓа во 
реплика, претседателе. Ако во дискусијата 
биде споменат, а не ако дофрлил, па некој 
му одговара. Мислам дека мораме да ги 
почитуваме овие правила, кои можат да 
доведат Собранието, навистина да води 
успешна расправа. 

Благодарам. 

СТОЈАН АНДОВ: 
Молам, само уште нешто да ви 

кажам околу текот на седницата. Кога некој 
овде добива збор за тоа што другите прават 
јас одговарам и ако дофрлат ќе ги замолчам. 
Ако не можам да ги замолчам ќе ја прекинам 
седницата. Но, тој овде што зборува не смее 
да влегува во дијалог со било кој пратеник. 
Тоа е негова одговорност, тогаш него ќе го 
прекинам. Јас му укажав на господинот 
Чифлиганец, не му е партнер овде некој 
таму што зборува за тутун или било што, јас 
нив ќе ги замолчам, а тој има пред себе 
парламент и ќе се обраќа на Парламентот. 
Според тоа, ова нека ви биде уште едно 
укажување. Не е возможно и нема да 

допуштам ова да биде улица, ова е 
Парламент и има да биде Парламент. 
Благодарам. 

Господин Чифлиганец. 

ВАНЧО ЧИФЛИГАНЕЦ: 

Јас го замолувам претседателот на 
Парламентот, господинот Стојан Андов во 
наредниот период кога зборувам, да не 
дозволи да ме провоцираат, да ме вреѓаат  
од местото каде што седат токму дотичните 
личности, кои претходно ми реплицираа. 
Тоа е основната задача на претседателот на 
Републичкото собрание кога ја води 
седницата да има ред мир согласно 
Деловникот за работа. Во најголем дел тоа 
го правите и верувам дека понатаму нема да 
дозволите. 

Што се однесува до договорот или 
пред договорот, јас колку што сум 
информиран, во експозето на воведното 
излагање на министерот Балковски и на 
премиерот, дека е договорот или пред 
договорот направен, само да се одлучи за 
кого и да се запише името. Јас во тоа 
мислев дека треба тој документ да се добие, 
за да не даваме придонес за девалвирање 
на највисокиот законодавен дом, а тоа е 
Парламентот. За тоа мислам, а што се 
однесува до програмата и сето тоа, јас 
воопшто не упатив забелешка на 
претседателот на Собранието, туку упатив 
на ресорното министерство, на сите државни 
институции од агенции, министерства, па и 
универзитети и македонска наука на 
уметностите, се вклучи во развојните 
можности на Република Македонија. 

Што се однесува до агрономскиот 
начин на размислување, се додека 
господине Пандов само газиш асфалт и 
коцки мермери и сонцето, интересира и 
пријатни кафиќи, се додека не се обратиш 
спрема народот сите ние сме обични, 
никогаш државата и граѓаните нема да 
имаат среќа. Извинете господине 
претседателе, нема сила да ме 
деконцентрирате. 

СТОЈАН АНДОВ: 
Господине Чифлиганец, ве молам 

престанете кога јас зборувам. Слушајте, не 
можете да ме лишите од правото да 
интервенирам. Ве молам престанете и да ве 
предупредам, од овде немате право да 
водите дијалог со било кого, инаку, ќе ве 
отстранам од говорницата. Немате вие 
право. Вие можете да спомнете било кој што 
рекол и од него сакате објаснување. Но, вие 
со него нема да разговарате. Тоа можете во 
кафеана господине Чифлиганец. Инаку, да 

се тргнете, ја прекинувам седницата. 
Напуштете ја говорницата. 

ВАНЧО ЧИФЛИГАНЕЦ: 

Е, тоа е улогата на претседателот 
Стојан Андов да создаде амбиент дека сме 
ние такви, а вие давате придонес за ова. 
Непотребно е сега ова. Непотребно ја 
нарушуваш седницата. 

(Реакција од сите пратеници). 

СТОЈАН АНДОВ: 

Ќе се договориме, деловникот важи 
за секого. Секој може да мисли кој се сам 
права ги има, меѓутоа Деловникот важи за 
секого. Обраќање од овде директно на 
пратеник и воспоставување дијалог е 
невозможно. Тоа се прави надвор од салата, 
се прави било каде, или пак од салата со 
говорникот. Затоа, држете се до тоа што 
пишува и што мораме да го спроведеме ако 
сакаме да ја играме улогата на законодавен 
дом овде. Затоа, нека не се лути господинот 
Чифлиганец, зашто мене ништо друго не ми 
останува, ако тој говорницата сака да ја 
претвори во место да се дофрла со Пандов и 
да го поучува што тој да прифаќа или не, 
или обратно од Пандов до него. Тоа е 
невозможно и тоа нема да го толерирам 
било кој да го прави, не само тие. Да знаете, 
тоа не смее да се прави. 

Продолжуваме понатаму. Ве молам 
сите други кога некој овде говори да го 
заштитиме, да не му се упаѓа, не смее да 
биде провоциран за да може да го каже тоа 
за што тој овде дошол. И, сега да 
продолжиме со работа. 

Господин Наќе Стојановски има една 
интервенција.  

Бидете трпеливи  се ќе биде како 
што бива, без гајле, се ќе биде како што 
треба, само ред мора да има. 

НАЌЕ СТОЈАНОВСКИ: 

Господин претседателе, дами и 
господа пратеници, јас излегов по повод 
последните непосредни случувања во 
Парламентот. Вашето инсистирање 
претходно и вашето реагирање е 
принципиелно, согласно одредбите на 
Деловникот. Но, вашето инсистирање и 
водење на седниците нема да биде 
принципиелно, доколку тоа го правите 
селективно, господине претседателе. Значи, 
сепак, обврската и тежината за водење на 
седницата останува на вам. Вие и пред 
малку на некој начин се обидовте да се 
оградите, дека не сте слушнале што кажале 
пратениците итн., и дека ќе реагирате во 
моменти само кога ќе разберете и кога ќе 
слушнете, па дури и за тоа ја обвинивте 

техниката. Ајде да речеме дека во еден 
момент сте биле деконцентрирани, 
господине претседателе, но господине 
претседателе на вчерашната седница кога 
парламентарната група на СДСМ беше 
отсутна од седницата согласно нејзиниот 
принципиелен политички став, јавно 
обзнанен дека нема да учествува  во 
работата на Собранието, додека 
парламентарното мнозинство не обезбеди 
кворум и нормални услови за работа, вие 
дозволивте господине претседателе, исто 
така, парламентарната група на СДСМ од 
устата на министерот за одбрана да биде 
етикетирана на начин како што етикетираше 
со изрази кои не се долични во овој 
Парламент за било кого, а тежината на 
етикецијата е поапсурдна уште од тоа што 
доаѓа од страна на министерот према група 
на пратеници, па било кој да се тоа, а во 
конкретниов случај беше Парламентарната 
група на пратениците од СДСМ. 

Ниеден принципиелен, ни во вашата 
функција господин претседателе, ни во 
бројните пратеници, тука што беа на 
седницата не реагираа на таквиот начин на 
етикецијата на отсутните пратеници. 

Јас ова не го кажувам заради тоа 
што, ете, поединечно ја носиме тежината на 
навредата и од тоа дека сме навредени. Ја 
кажувам поради принципиелноста да се 
заштити дигнитетот на Собранието, да се 
заштити дигнитетот, ако се може, на 
пратениците и за нормално работење на 
Парламентот. 

Инаку, господин претседателе, за 
понатамошниот тек на работа на ова 
Собрание додека вие претседавате ќе ја 
имате мојата целосна поддршка во врска со 
држењето до одредбите на Деловникот за 
работа на ова Собрание. Благодарам. 

СТОЈАН АНДОВ: 
Господинот Гештаковски сака да 

каже процедурално. 

АЛЕКСАНДАР ГЕШТАКОВСКИ: 

Господине претседателе, јас сум 
следниот за дискусија по редоследот и би 
сакал на вас да упатам еден апел, бидејќи 
пратеничката група на СДСМ и другите 
пратенички групи побараа итна седница. Да 
се расправа за активностите и намерите на 
Владата за приватизација на Македонскиот 
Телеком. Тоа барање беше најдоцна до 
вторник. Вие не ја закажавте таа седница и 
дозволивте од вчерашниот ден да започне 
расправата. 

Ова е првпат во историјата на 
Парламентот од пратеничките групи 
согласно Деловникот да се бара итна 

седница. Бидејќи, од вчерашната дискусија 
и од дискусијата на сите учесници од сите 
парламентарни групи, а ќе го цитирам и 
министерот, се извинувам за министерот кој 
истакна во првиот дел "Приватизацијата на 
Македонскиот телеком е прашање од 
извонредно значење како за надворешниот 
углед, рејтинг и имиџ на нашата држава во 
светов, така и за градењето доверба во 
процесот на приватизација кај нашите 
граѓани". Што значи концензус за потребата 
и итна седница, иако имаше одредени 
укажувања за и од ваша страна, мислам 
беше во ред овие последни укажувања, кои 
биле вашите размислувања да ги кажете на 
почетокот, бидејќи координаторите на 
пратеничките групи, не дојдоа и не можете 
да ги соопштите. Тоа е точно и требаше 
согласно Деловникот, беше во ред на 
почетокот пред расправата кога беа тука и 
премиерот на Македонската Влада и 
министрите и сите пратеници. 

Во текот на денешната дискусија од 
еден пратеник, односно пратеничката 
Ѓулистана Марковска, беше спомнато дека и 
пратениците од опозицијата треба да го 
имаат тој материјал. Незнам за кој материјал 
се работи и вие се впуштивте во 
објаснување на договор. Господине 
претседателе, изгледа барањето за итна 
седница изгледа дека значењето за 
расправата и значењето на Македонскиот 
Телеком од ваша страна, од овој Парламент 
е донесено во таква деградација, што 
сметам дека е беспредметно и непримерно 
по расправите на парламентите ни на една 
држава, такво прашање. Бидејќи, премиерот 
во вчерашната изјава, која ја гледав на 
телевизија, кажа дека Парламентот ќе 
одлучи за приватизација на Македонските 
телекомуникации. Парламентот ниту е 
надлежен по закон и устав, тоа е Владата. 
Но, Парламентот требаше да биде сослушан 
и требаше вие како претседател да ургирате, 
бидејќи имам сознанија дека Владата на 
Република Македонија ја донесе одлуката за 
избор на стратешки партнер. Како можете 
господине претседателе да дозволувате 
дискусија, ние 120 души овдека, да се 
изразам како кленови, цела македонска 
јавност да расправаме, а одлуката е 
донесена. Претходните пратеници, мислам 
не смеевте да дозволите, не смеевте да ги 
понижите пратениците до тоа ниво. Што да 
зборувам, јас сум наредниот пратеник. 
Можам да зборувам едно и единствено што 
има надлежност овој Парламент и за тоа што 
вие кажувавте. Му го одзедовте правото на 
македонскиот Парламент на македонскиот 
народ, беше прифатено, беше добро, од 

сите оценето со концензус значењето на 
Телекомот, значењето во 50 години, 
значењето во овие 5 години, значењето во 
оваа година. 

Се работи за инвестиција од 700 
милиони. Се работи за дополнителни 
вложувања. Се работи, вие знаете и јас знам 
како човек кој сум работел таму, кој сум 
учествувал во тој дел. Фирмата учествувала 
во целокупниот развој на Република 
Македонија. Учествувале и ќе учествува на 
економски план, на економски план. 
Македонски телекомуникации се достапни до 
сите граѓани на Републиката. Незнам 
процедурално, незнам како ќе продолжите, 
но овој срам што му ја нанесе на 
македонскиот Парламент, на нас 
пратениците. За донесената одлука требаше 
чесно, премиерот да ни каже. Што е 
проблемот? Не можам да сфатам да се 
донесе одлуката, а се расправало и во 
Германија и секаде низ светот. Не можеше 
да ја преспие ноќта, ќе завршевме до 9, до 
10. Јасно им беше на сите пратеници овдека 
дека не можат да влијаат на одлуката. 
Одлуката беше донесена. Тие можеа да 
влијаат на многу други елементи. Можеа да 
влијаат и ќе влијаат. Јас мислам дека и вие 
на тоа инсистирате. Сметам дека не е точно 
дека согласно Законот за приватизација на 
општествениот капитал на кој вие 
инсистирате, средствата треба да одат 
согласно програмата во Собранието и не 
била досега ни од претходната Влада ни од 
оваа. Средствата од приватизација на 
државниот капитал, согласно Законот за 
државен капитал, се средства, односно 
приливот на Буџетот на Република 
Македонија. Не можат да "легнат" ни во 
Народната банка, ни никаде. Бидејќи овој 
Парламент носи Буџет, парламентарците ќе 
ги определат средствата врз основа на 
предлозите на Владата. Затоа, барем 
Владата во овој момент да прифати еден 
предлог од моите заклучоци, предлози, 
дискусија и за она што сакав да придонесам 
и да објаснам. Со сите факти, со се она што 
значи на сите граѓани, на 3000 вработени во 
Македонски Телеком, кои дале свој 
придонес. Тоа остана беспредметно. 
Парламентот на Република Македонија, 
никогаш јас мислам нема да влезат средства 
во овој износ во кеш, Владата треба да 
прифати, докрај ова понижување на вас 
како претседател, за вас лично, можеби 
знаевте, вие моравте да бидете 
информирани, вие се договаравте со 
претседателот на Владата, вие на 
вчерашната седница се договаравте со 
претседателот на државата. Како е можно 

Владата, тоа не е спасување, тоа е законска 
обврска (реакции од пратениците).  

СТОЈАН АНДОВ: 

Ве молам пуштето го пратеникот да 
заврши.  

АЛЕКСАНДАР ГЕШТАКОВСКИ: 
Ќе го искористам говорничкото 

право, бидејќи јас зедов збор и сега ќе 
кажувам што мислам и како мислам за 
Македонскиот Телеком. Меѓутоа што да 
зборувам претседателе? На донесена 
одлука, каков бил ставот на СДСМ, каков 
бил вашиот став и на другите пратеници. 
Што можеме да укажеме, што можеме да 
подобриме. Особено г-дине претседателе 
многу можевме да укажеме. Се работи за 
стратешки интереси. Се работи за 
понатамошно 51% или 49% акции на 
државата, односно 42% акции во Телеком на 
државата, бидејќи 7% од акциите, добро е 
што Светската банка односно 
Меѓународната финансиска организација, 
тие ќе ги откупи ИМЏИ, холандската банка 
доколку ги откупи. 

Господине претседателе, неможам 
да се согласам со изјаснувањето на 
министерот за транспорт, кој вели во 
Одборот на директорите во Македонски 
телекомуникации, претседавачот ќе го 
избере одборот. 

Господине претседателе, многу се 
важни стратешките интереси. Извршниот 
директор, директорите во тој Одбор дали се 
5, 6, 7 или 11 ги избира оној кој има 51%. 
Тука ќе можеме да придонесеме во тој 
договор, во тие односи, во тој дел на 
стратешките интереси на Република 
Македонија. Ќе придонесеме г-дине 
претседателе, него купува Дојче Телеком, не 
го купува МАТАВ,  Македонски 
телекомуникации, ги купува конзорциум. 
Вие знаете добро, конзорциум на 
финансиски организации. Интер Америка, 
Космотел, Фондот на Сорос. Господине 
претседателе, односите меѓу овој 
конзорциум се многу битни. Многу се битни 
дали утре Дојче Телеком ќе ги отстапи или 
дали ќе ги земе Интер Американ. Тие се 
односи на држава. Тие односи се многу 
битни: кој ќе влезе и каков капитал ќе 
влезе. Дали ќе одат на берза, или не. Моите 
сознанија се дека овој договор кој го склучи 
Владата сега, доколку Дојче Телеком, 
односно МАТАВ се откажат, сите акции без 
никаква понуда поминуваат на другиот 
соучесник во конзорциумот. Исто така, 
многу е битно од 42% од преостанатите 
акции, или 45% или 49%, како ќе се 
котираат на берзата. Многу е битно. Имаше 

многу итни одлуки, мислам дека ќе се 
согласите, што можевме да укажеме барем 
на луѓето, кои учествувале во тој дел и на 
таа транспарентност за која овдека многу се 
зборува. Дури премиерот кажа поранешниот 
министер за сообраќај, господинот Димитар 
Бузлевски му било многу мило што се 
сретнал со почитуваниот советник. 

Господине претседателе, 
транспарентноста може  многу лесно, 
доколку се сака, да се надмине и во овој 
случај, иако оваа Влада од приватизацијата 
на ОКТА ја следи едно лошо петно во 
својата глава. Не на домашен план, не на 
меѓународен план, ја следи. Тоа беше да 
биде чиста, транспарентна, се водела 3,5 
години. Многу е лесно, дали во процесот на 
договараше, или во процесот на Комисијата 
која одлучуваше, имаше поранешни 
министри, имаше поранешни луѓе, 
премиерот, министерот можеа да бидат 
консултирани. Можеби и да не бидат, но 
доколку беа вклучени, бидејќи така се 
работи во светот, тоа вие го знаете, така се 
работи во Америка, нема никакви дилеми. 
Дали сте зеле отворено јасно да кажете. 
Сомневањето е дали сте зеле. Велат 
индикации, а учествуваа во Македонија, 
политичкото разбирање не е на тоа ниво. Не 
може да се сфати дека опозицијата можеше 
да учествува, во Комисијата за одлучување. 
Тоа не е сфатливо. Но, независни експерти, 
професори, кои се занимаваат со овој 
Сектор, можеа. Друга ќе беше сликата за 
приватизација, доколку во Комисијата 
учествуваа такви експерти. А не врз основа 
на партиска определба, министерот, 
генералниот директор и другите. На тоа 
можеме да укажеме. Тоа е мојата оценка. 
Мислам дека не е во ред ова што ни се 
случи на македонскиот Парламент. Ве 
молам, вие оценете дали има логика 
понатаму да се води расправата. Или да 
протестирате, или да ја заклучите, или да ја 
оставите расправата. Деловникот, и уставот, 
ни досегашната практика на овој Парламент 
немале вакво искуство. Немало вакво 
искуство. Премиерот и Владата да одлучат, 
додека расправа Парламентот. Дури во 
селските задруги се чекало што ќе одлучи 
работничкиот совет. Но, не треба да си 
играат мајтап со Парламентот. Вие бевте 
среќни дека премиерот вчера рече дека 
Парламентот ќе ја донесе одлуката. 
Парламентот не бара тоа што не му припаѓа, 
ниту пак сака да земе. Но, Парламентот 
треба да ги има оние уставни надлежности 
што му следуваат и за што треба да 
расправа. По вашето изјаснување би сакал 

да одлучите дали ќе продолжиме со 
дискусијата.  

СТОЈАН АНДОВ: 

Јас ја закажав седницата кога беше 
побарано за во вторник на 19. Се случи ние 
да неможеме да држиме седница во 
вторникот на 19. Тоа беше причината, зошто 
во вторник не заседававме. Вчера 
заседававме, можевме да расправаме за се. 
Меѓутоа, вчера кој сакал да дискутира не се 
јавил. Тие што кажаа, кажаа, тоа што кажаа. 
Денеска продолживме. Дводневна расправа 
е сосема во ред. Јас сакам да ви кажам дека 
ниту Парламентот, ниту парламентарната 
комисија не може да ги превиде своите 
надлежности. Не е во наша надлежност да 
продаваме, да купуваме, да запираме 
продажби, да отвораме продажби, тоа не е. 
Ние ако имаме што да расправаме, ќе 
расправаме, можеме да расправаме можеме 
денеска да расправаме, можеме кога ќе 
дојде договорот за продажба, кога ќе биде 
заклучен да расправаме дали тој договор ги 
исполнува сите потреби на Македонија и 
дали е заштитена Македонија. Можеме да 
расправаме, кога ќе се расправа за намена 
на средства, добиени исто така од 
купувачот, но ние не можеме да расправаме 
за тоа на кого да се продаде и не можеме да 
создаваме атмосфера која ќе влијае кој да 
биде избран. Ние сме Парламент, на тој 
начин ќе навлеземе во една ситуација на 
масовно лобирање, која не е допуштено. 

Има збор, господинот министер 
Љупчо Балковски.  

ЉУПЧО БАЛКОВСКИ: 

Почитуван претседателе, почитувани 
пратеници, како министер за транспорт и 
врски при Владата на Република 
Македонија, сакам да ве известам за 
работата на Комисијата за приватизација на 
акционерското друштво Македонски 
телекомуникации. 

Имено, до Владата на Република 
Македонија во утврдениот рок 15.12.2000 
година, до 16,00 часот, по македонско 
време, финални понуди за купување на 51% 
од акционерскиот капитал на АД 
Македонски Телекомуникации поднесоа: 
ОТЕ, Грчката телекомуникациска 
национална компанија и конзорциумот 
предводен од МАТАВ, подружница на Дојче 
Телеком, вклучувајќи ги Космотелко, дел од 
Сорос групата, поткрепена од страна на 
ОПИК, Агенција на Владата на САД, телеком 
Словенија, кој што активно учествуваше во 
целиот процес на приватизацијата, не 
поднесе финална понуда. 

Од страна на Комисијата за 
приватизација на Телекомуникации во 
државна сопственост, Скопје, во состав, 
претседател Љупчо Балковски, Марјан 
Додевски, Министер за животна средина и 
просторно планирање, Ернез Фејзулаху, 
Министер без ресор, Даниел Дончев, 
генерален директор, на АД Македонски 
Телекомуникации и Кирон Саркар, директор 
во СБС, основано со одлука на Владата на 
Република Македонија, беше извршен прием 
на финалните понуди. При приемот на 
понудите беше направен записник од 
доставените материјали, што беше 
констатирано дека понудите се уредно 
подготвени и ги содржат сите неопходни 
елементи, согласно тендерските правила во 
процесот на приватизација. По приемот на 
финалните понуди, се изврши јавно 
отворање на понудите, во присуство на 
претставниците на потенцијалните 
стратешки инвеститори, кои поднесоа 
финални понуди и претставници на 
советникот на Владата на Република 
Македонија. 

По јавното отворање на финалните 
понуди, Комисијата јавно ги соопшти 
податоците, содржани во финансиските 
понуди. Притоа, претставниците на 
потенцијалните стратешки инвеститори, 
неискажаа никакви забелешки, како во 
однос на доставувањето и приемот на 
финалните понуди, така и во однос на 
податоците за износите од финалните 
финансиски понуди, кој што Комисијата ги 
соопшти при отворањето. 

Комисијата ги разгледа, ги проучи 
финалните понуди и го констатира 
следното: Доставените финансиски понуди 
ги содржаа следните елементи: Висина на 
износ на купување на акциите, висина на 
износ за капитални вложувања за 2001 
година, и висина на износ за капитални 
вложувања за 2002 година. 

Износите наведени во понудата на 
конзорциумот МАТАВ се следните: Износ за 
купување на акциите 362 милиона, 5 
милиона евра, износ за капитални 
вложувања, во текот на 2001  година, 136,6 
милиони евра, износ за капитални 
вложувања во текот на 2002 година, 119 
милиони Евра. 

Износите наведени во понудата на 
ОТЕ се следните: Износ за купување на 
акциите 375 милиони евра, износ за 
капитални вложувања, во текот на 2001 
година  124 милиони евра, износ за 
капитални вложувања во текот на 2002, 109 
милиони евра. 

Технички понуди: предмет на 
оценка кај доставените технички понуди, 
беа следните елементи: Оперативни и 
финансиски статистички податоци во врска 
со бројот на фиксните претплатници и 
мобилни претплатници до 2007 година. 
Висина на приходите за периодот до 2007 
година, висина на приходите пред 
пресметување на камата, данок, 
амортизација до 2007 година, капитални 
издатоци до 2007 година, цели на развој на 
мрежата и воведување на нови услуги, 
стекнато искуство, регионално и деловна 
стратегија, стратегија во врска со 
определувањето на целите на услугите, 
програма за маркетинг и промоција, 
управување со човечки ресурси, 
имплементација на современа информатичка 
технологија, политика за дивиденда. 
Комисијата заклучи дека двете понуди се 
професионално подготвени и содржат 
доволно ниво на детали, според кои може да 
се направи нивна споредба. 

Комисијата исто така ги имаше 
предвид дискусиите што се водеа овие два 
дена во Парламентот. 

Врз основа на направената анализа 
на финалните понуди, вклучувајќи ги 
финансиските и техничките понуди, 
согласно утврдените тендерски правила, 
Комисијата одлучи да поднесе предлог до 
Владата на Република Македонија за избор 
на конзорциумот МАТАВ, за стратешки 
инвеститор во АД Македонски 
телекомуникации. Благодарност до 
опозицијата, што имаше доверба во Владата 
за управување со телеком, отколку 
конзорциумот МАТАВ, но верувајте, дека и 
стратешкиот инвеститор, уште повеќе ќе го 
развие телекомот и економски и 
технолошки. 

Владата на денешната седница, што 
заврши пред извесно време за стратешки 
инвеститор во АД Македонски 
Телекомуникации, реши да биде избран 
конзорциумот МАТАВ. (Аплауз). 

СТОЈАН АНДОВ: 
Можеме да продолжиме. 

Господинот Билали сака да 
интервенира процедурално. 

МЕРСЕЛ БИЛАЛИ: 
Благодарам господине претседателе. 

Јас сметам дека не е добро да 
продолжиме, односно безспредметно е 
понатаму да расправаме по ова прашање, 
меѓутоа како Собрание можеме да донесеме 
заклучок по две прашања. 

Првото прашање е што со 
преостанатиот дел на капиталот на Телеком, 
од 49%, со оглед на тоа што сеуште нема 
решени статусни прашања. Имено 
содржината на тој капитал со оглед на тоа 
дека повеќемина од граѓаните учествуваа во 
тој капитал и тоа може да се реши 
единствено со наш заклучок да се формира 
непристрасно и непартиска експертска група 
која ќе даде свое мислење во врска со тоа. 

Второ, Владата во најскоро време, 
барем во начело да може Собранието да го 
информира како ќе се потрошат парите од 
продажбата на Телеком. Поинаку сметам 
дека не е добро да се претвориме во ноќни 
чувари и да продолжиме вака да работите 
бесконечно. 

СТОЈАН АНДОВ: 

За збор се јави господинот Златко 
Стојменов.  

ЗЛАТКО СТОЈМЕНОВ: 

Се јавувам процедурално. 

Господин претседателе 
деловничката интервенција е навистина од 
работата на Парламентот. Јас навистина сум 
загрижен за работата на Парламентот, 
бидејќи за кратко време ни се случуваа три 
големи инциденти. 

Првиот инцидент кој може да се 
провери од сите во ова Собрание, и вие 
можете да проверите, тоа е во моментот кога 
се зборуваше за амандманите на Законот за 
одбрана, кога немаше кворум, кое нешто 
може да се провери и на телевизиските 
снимки. 

Втор голем инцидент кој се случи 
вчера и за кој интервенирав од име на 
пратеничката група на ВМРО-ВМРО, бидејќи 
министерот за одбрана вчера 
прејудицираше да каже како ќе гласа 
пратеничката на ВМРО-ВМРО. Меѓутоа, тоа 
не беше страшно, страшно беше што 
министерот за одбрана вчера се дрзна 
некого тука да опомене, да го сопре, да го 
дезавуира Парламентот, држејќи лекција за 
однесувањето на пратениците. 

Се изместија улогите на извршната 
власт која треба да биде контролирана од 
Парламентот. 

Кога ќе дојде еден министер 
избран од овој Парламент и контролиран 
во својата функција од овој Парламент, 
наместо да брани закони пред овој 
Парламент, да држи лекции како треба да 
се однесуваат пратениците, па биле тие од 
позиција или опозиција, тоа е навистина 
крајно нарушување на угледот на 
Парламентот. Тоа е нешто страшно што се 

случува и со такво нешто не можам да се 
согласам. 

Третата работа со која не можам 
да се согласам во функционирањето на 
Парламентот, тоа е злоупотребата на 
говорницата од вас господине 
претседателе, вие денеска ја 
злоупотребивте говорницата на 
претседателот на Парламентот 
произнесувајќи се за прашања за кои 
требаше да се произнесе Владата околу 
документите кои требаше Владата на 
Република Македонија да ги достави до 
нас ако мислеше дека е потребно или ние 
како барачи на иницијативата да ги 
побараме. Меѓутоа, вашето објаснување, 
зошто Владата не доставила договори, пред 
договори или некои слични договори 
воопшто не беше момент како претседател 
на Собранието кое требаше да го 
објаснувате. Можеби можевте како 
пратеник да излезете на говорницата и да 
го дадете своето мислење за таа случка. 

На крајот можеби еден момент кој 
е сеуште актуелен, свеж и страшен за 
мене, тоа е однесувањето на 
господинот министер за транспорт, 
градежништво и урбанизам кој го исмеа 
Македонскиот Парламент пред целата 
јавност, кажувајќи дека Комисијата ги 
зела во предвид дискусиите. Погледнете 
уште колку пратеници имаат дискусии. 
Како овој господин министер кој седи 
овде, дали е тој сериозен, дали тој 
сериозно размислуваше кога го 
зборуваше ова дека ги земал во предвид 
дискусиите на пратениците при 
одлучувањето на Комисијата или се 
шегуваше повторно со Парламентот на 
Република Македонија. Барам од вас да 
го заштитите дигнитетот на 
Парламентот, дигнитетот на 
пратениците, бидејќи ова се поигрувања 
од страна на извршната власт. Можеби 
како учесник во парламентарното 
мнозинство, можете така да се однесувате 
од говорницата, меѓутоа, како претседател 
на Парламентот, треба да бидете еднаков 
спрема сите пратеници, заштитете ги. 

На крајот имам директно прашање 
до вас. Еднаш ни се случи 
потпретседателот на Парламентот, 
господинот Стојановски да не слушнал 
инцидент со името на еден пратеник од 
страна на друг пратеник. Тогаш настана 
инцидент, за малку ќе избегневме тепачка. 
Сега вам ви се случува да не слушнете. 
Дали и во иднина ќе му се случува на 
Парламентот претседавачот на 
Парламентот да не слуша одредени 

ситуации и да може да прави превид од 
ваков вид. Ако тоа може да се случува 
објаснете ми како ќе го надминете тоа. 
Познато е дека секој работник во 
Република Македонија, кога стапува на 
најпроста работна задача треба да има 
лекарско уверение дека ги има сите 
здравствени способности, а 
оправдувањето од типот не слушнав, не се 
оправдани. Благодарам. 

СТОЈАН АНДОВ: 
Молам, ако министерот за одбрана 

употребил неприкладни зборови, јас ќе му 
обрнам внимание и ќе настојувам да не се 
случуваат такви квалификации од било 
кого према било кого. Тоа е прво. 

Второ, ова што велите ќе се 
случува нешто да не се слушне. Често 
пати, толку викате меѓу себе, што се 
случува нешто да не може да се слушне 
правилно. Главно постои намера кај мене 
да слушнам се и правилно да реагирам во 
согласност со Деловникот на Парламентот се 
што се случува во салата. Затоа сакам 
разбирање и поддршка од вас, затоа што 
суштината на Деловникот се потпира 
на добрата волја и на пратениците, кои 
се овде во Собранието. Така е проектиран 
Деловникот. 

Инаку, морам да ви кажам, дека 
седницата што беше закажан и што беше 
барана, никако не ја сфатив дека 
Парламентот треба да нареди на Владата 
да ја запре постапката на продажба на 
Телекомот. Јас мислам ако имавме такви 
амбиции ние ќе ги пречекоревме нашите 
овластувања и ќе го осрамотевме 
Парламентот. Друга работа е дали 
Парламентот, политички може да биде 
задоволен од тоа како Владата ја водела 
постапката, како ја завршила и што 
намерава со средствата, за сите тие работи 
можеме да разговараме. Ако не сте 
расположени сега, ние можеме да ја 
заклучиме седницата, а кога ќе бидат 
готови договорите можеме да бараме 
нивна презентација овде, кога ќе дојдат 
средствата, можеме да бараме каква ќе 
биде нивната намена итн. Ако не, тогаш да 
продолжиме сега да ги кажеме нашите 
мислења. 

Господинот Чифлиганец има 
право на реплика со овие деловнички 
интервенции му го одзедовме. 

Јас ве молам сите за соработка да 
дозволите да си тече седницата по 
Деловникот. 

 
 

ВАНЧО ЧИФЛИГАНЕЦ: 

Благодарам претседателе, бидејќи 
од тројца колеги, почитувани пратеници 
имав свои забелешки затоа што беа 
споменати и нормално е да го кажам 
своето мислење. 

Прво, настапив како пратеник во 
Републичкото Собрание со личен став, а се 
знае препознатлив е ставот и на СДСМ на 
која припаѓам. 

Значи, повеќе зборував за личниот 
став. 

Второ, пред аргументите и боговите 
молчат, најмалку мислев да реплицирам со 
колегите пратеници, кои ми се уфрлуваа во 
разговорот, тоа беше моето мислење дали 
ги погодуваше или не, тоа беа аргументи 
кои многу тежат и сите вие во поголем 
дел се залагате. Но, не можам да сфатам 
од мојот почитуван претседател господинот 
Андов, сепак сакаше на еден вештачки 
начин да предизвика нетрпение и 
инцидент. Од моја страна јас не го видов 
од колегите пратеници и од Филип и од 
Пандов, ниту видов од нивна страна 
спрема мене. Но, тоа беа аргументи што ги 
мислев и тие што ги мислеа. 

На крајот господине претседателе 
немојте да ме ставате во таква незавидна 
положба, непријатна кога веќе за нешто е 
одлучено, а ние и понатаму да 
разговараме, да заличуваме на феријален 
сојуз. 

На крајот апелирам господине 
министер, бидејќи бевте отсутен, мојата 
дискусија 60% беше аргументирана и веќе 
ако Телекомот е приватизиран со 51%, 
барем дел од дискусијата што беше 
насочена да се прифати за доброто на 
народот. 

СТОЈАН АНДОВ: 

Ве молам, тишина. Јас ве молам 
кога доаѓате овде да реплицирате, 
реплицирајте на оној за кого сте дошле. 
А ако сакате да направите деловничка 
забелешка, тогаш можете на мене да ми 
направите деловничка забелешка, со мене 
не можете да реплицирате. Деловнички 
може, но треба да се јавите за тоа, а не 
да доаѓате за реплика на некого и потоа 
да ме поучува како да ја водам седницата. 
Треба да се држите до тоа како треба да се 
работи овде. 

Понатаму, ве молам да разбереме 
позицијата на Парламентот уставната 
улога не му е таква некој што сака да 
расправа по некое прашање животот да 
застане по тоа прашање, да се 
суспендираат сите активности на сите 

други органи кои се надлежни да ги тераа 
работите. Тоа е невозможно. Тоа од 
Парламентот не го сакајте, така 
Парламентот не може да работи. 

Одиме понатаму. 

Процедурално господинот Даневски 
сака да интервенира. 

СЛОБОДАН ДАНЕВСКИ: 
Господине претседателе, дами и 

господа пратеници. 

Чувствувам за потреба и вина да 
кажам нешто во последното јавување на 
господинот Златко Стојменов, за тоа што 
кажа дека спикерите малку слушаат. Јас 
имам една вина за тоа што јас бев 
предлагач на Законот за пратеници и ќе 
направам напори да поднесам амандман - 
лекарско уверение за пратениците, 
бидејќи чувствувам потреба дека и за 
пратениците треба лекарско уверение. 
Точно е за тоа што во Парламентот 
влеговме без лекарско уверение. За 
следните до 2002 година лекарско 
уверение да имаат. 

СТОЈАН АНДОВ: 

Молам да се разбереме за идните 
намери кој какви амандмани ќе предлага, 
имате да си размислувате и предлагајте 
кога сакате.  

Сега оставете ги работите во 
рамките на темата што ја имаме. 

Господинот Петровски, реплика. 

ФИЛИП ПЕТРОВСКИ: 
Господине претседателе, сакам 

да му реплицирам на господинот 
Чифлиганец. 

СТОЈАН АНДОВ: 

Ве молам господине Петровски, 
само реплика, а другите што упаѓаат нека 
престанат. Кажете си ја само репликата. 

ФИЛИП ПЕТРОВСКИ: 

Јас би сакал, бидејќи од 
репликата дека господинот Чифлиганец 
е навреден, еве јас ќе ви се извинам јавно, 
не знаев дека вие толку слаба 
концентрацијата кога зборувавте или кога 
зборувате, меѓутоа, да ви кажам во врска 
со процедурата кога работат парламентите 
барем од она што јас го знам, тоа го 
зборував и вчера, премногу 
егоцентрично гледате на работите и 
мислите дека само она што вие го 
правите е допуштено, а она што го прави 
позицијата е недопуштено, забрането или 
политички или етички. 

Вие зборувате за опструкција 
дека некој ве опструира од место, ви 

дофрлувал или незнам што, а притоа 
заборавате дека две недели го 
опструирате Парламентот, па не влегувате 
ни во сала. 

Од друга страна, зборувате дека 
не е етички некој да ве прекинува или 
незнам како да се однесува, а во присуство 
на дипломатски кор викате, "Уа". Не вие, 
незнам кој, еве не именувам. Јас ве 
молам примете од мене извинување. 
Меѓутоа, кога зборуваме за опструкција, 
немојте да заборавате каква опструкција 
вие вршите, немојте да имате политика на 
двоен аршин, затоа што мислам дека 
свеста на македонскиот гласач и на оние 
што нас не гледаат, е доволно јасна да 
можат да ги разберат триковите што ги 
правите. Благодарам. 

АЛЕКСАНДАР ПАНДОВ: 

Јас исто така се приклучувам 
кон извинувањата, ако господинот 
Чифлиганец бил навреден од моја страна, 
јас најдобронамерно му забележав и му 
дадов прилика со прозивањето да се 
извини, тоа со стенограм може да се 
докаже, кажав и сеуште мислам дека 
направил лапсус кога НАТО - алијансата 
ја нарекол агресор, или НАТО - агресија, 
не рече злочинци. Тој тогаш имаше 
прилика сега повторно излезе на 
говорница, тој кажа кон Пандов и Филип, 
но не кажа дека прифаќа дека направил 
лапсус и дека се извинува, туку не 
зборуваше дека е тоа негов личен став 
што значи лично тој го доживува НАТО 
како агресори, а ниту неговиот 
координатор на Пратеничката група најде 
за сходно да се пријави и да го негира тоа, 
да се огради од дискусијата на неговиот 
пратеник, така што јас повторно ќе кажам 
сум се почувствувал како навреден и сум 
сакал да се оградам од таа дискусија како 
член на ова Собрание, во име на мојата 
Пратеничка група. За тоа го прозвав и 
претседателот на Собранието и 
претседателот, даде должно објаснување 
дека не слушнал, а во случај да слушнал 
дека некој од говорницата на 
Македонскиот Парламент го нарекува 
НАТО агресор, ќе бил опоменат. Повторно 
ќе кажам, господинот Чифлиганец имаше 
прилика по втор пат не го направи и не се 
извини, а моето извинување кон него, ако 
се почувствувал навреден, повторно ќе 
кажам, го има. Благодарам. 

ВАНЧО ЧИФЛИГАНЕЦ: 
Да се заблагодарам на вашите 

извинувања, ништо повеќе. 

Господо, јас ставот на Пратеничката 
група на СДСМ го имам во глава, но јас 
моите лични ставови ги кажав. Дали сум 
рекол НАТО агресија, или било НАТО 
интервенција, тоа е мој личен пропуст. 
Нема потреба да се извинувам, нека ми 
забележат оние што се увредени. Дали 
било НАТО интервенција, што е, а сум 
рекол НАТО агресија, нема потреба СДСМ 
да ги пере моите пропусти, јазични, 
нејазични итн. Јас одговарам за тоа, така 
да Никола Поповски го ослободувам од 
извинувањето како координатор на СДСМ. 
НАТО интервенција, тоа е некој мој 
пропуст, нема потреба да се извинувам јас 
пред пратениците. Тоа е мој личен пропуст. 

Што се однесува до моите настапи, 
моите настапи се одраз на електоратот кој 
го застапувам. 

Што се однесува до мојата 
концентрација, мислам дека секогаш сум 
бил доволно концентриран, при себе, и 
во најкритичните моменти кога требало да 
се постигне некој резултат, дали било тоа 
некој стопански, економски, културен, 
спортски. Сум бил и во спортот како 
шампион и како спортист и како 
спортски работник и како спортски 
спонзор. За концентрацијата можам да 
напишам книги - како и за шампионските 
титули, успеси, можам да напишам книги. 
Благодарам. 

СТОЈАН АНДОВ: 
Има збор господинот Златко 

Стојменов. 

ЗЛАТКО СТОЈМЕНОВ: 

Што се однесува до предлогот на 
господинот Даневски, потполно го 
поддржувам за амандманот во Законот за 
пратеници, меѓутоа, очекував таков 
предлог претходно да даде господинот 
Насер Зибери, бидејќи тој констатираше 
дека во Парламентот има риби и девојки 
комбинација, па незнам дали тоа треба да 
се констатира со лекарски записник, а 
потоа тие исти риби и девојки се вадеа 
дека имаат говорни мани, за да се 
оправдаат дека заради тие говорни мани, 
употребувале вулгаризми какви што не 
доликуваат на Парламентот на Македонија. 

СТОЈАН АНДОВ: 
Понатаму има збор господинот 

Даневски, бара збор процедурално. 

СЛОБОДАН ДАНЕВСКИ: 

Јас го разбирам докторот што 
треба да сфати тој, дека понекогаш и 
докторите се пациенти, во случајов и 

докторот е пациент, така нека му е просто 
ова вечер. 

СТОЈАН АНДОВ: 

Јас ве молам да се воздржите од 
непотребни квалификации и да сочуваме 
атмосфера на работа. 

(Бурни реакции во салата). 

Господинот Флоровски бара збор 
процедурално. 

АЛЕКСАНДАР ФЛОРОВСКИ: 

Почитувани пратеници, јас би имал 
еден најнормален предлог во овој момент 
што треба да се направи. 

Очигледно дека атмосферата се 
вжештува, па пред се за да му помогнеме 
на претседателот и на самите себе овде, 
работата е веќе завршена. Не гледам 
воопшто потреба, јас како пратеник, овде 
да седам, да се измачуваме уште два три 
саати. Едноставно предлагам, во духот на 
добра волја, сите пратенички групи да се 
согласиме седницата да се затвори и да си 
одиме дома. 

СТОЈАН АНДОВ: 
Молам, не можеме така. 

Има пријавено за дискусија.  

Секој треба да се повлече, па 
после. 

Бидејќи никој не се повлекол, 
господинот Симев има збор. 

Господине Симев, само еден 
момент, има процедурална интервенција, 
бидејќи уште не сте почнале. 

СТОЈАН АНДОВ: 

Процедурално збор побара 
господинот пратеник Амди Бајрам. 

АМДИ БАЈРАМ: 

Почитуван претседателе, почитувани 
господа пратеници, колеги, јас мислам дека 
работиме овде и би требало, бидејќи ја сум 
единствен ром овде во Парламентот, од 
ромска националност и не би требало во овој 
Парламент јас да ви држам настава, туку вие 
сите на мене треба да ми држите настава, 
затоа што према македонската јавност и 
према граѓаните кои не следат во Република 
Македонија, голема срамота е за 
Парламентот ова што се случува тука. А, 
некој нарочно го прави ова, опструираше, 
5-6 дена стоева тука надвор, не влегуваа во 
Парламентот во натре и со тоа сакаат да 
направат значи деконцентрација овде во 
Парламентот... 

(Бурни реакции во салата). 

СТОЈАН АНДОВ: 

Ве молам, тоа не е деловнички. 

АМДИ БАЈРАМ: 

Процедурално, не деловнички, 
извинете господине претседателе. 

СТОЈАН АНДОВ: 
Не, не, нема. 

АМДИ БАЈРАМ: 
Извинете господине претседателе, 

видете што е, работава е, треба во 
Парламентов, се извинувам господине 
претседателе и вие сте премногу 
оптоварени, затоа што и ние пратениците, 
токму околу тоа јас излегов овде да 
реплицирам, затоа што и вас од колосек 
сакаат да ве извадат... 

(Реакции во салата). 

Гледате, цело време дека ве работат 
овде да ве извадат од колосек... 

(Смеа во салата). 

... и, јас не дозволувам на некој 
поред мене... 

СТОЈАН АНДОВ: 

Добро, благодарам многу... 

АМДИ БАЈРАМ: 

Да, да, да и јас, момент, не ми го 
одземајте правото, не ми го одземајте 
правото, и во интерес на сите граѓани во 
Република Македонија барам сите 
парламентарци кои сме вечерва тука да го 
почитуваме претседателот на Собранието, 
министрите кои се овде, директорот на 
Телеком кој е присутен, па би ве молел сите 
бидејќи почнавме, дајте да завршиме и 
немојте, затоа што јас не сум циркузијада, 
како што некој вели во Парламентот, туку јас 
сум секогаш тој кој давам овде малку совет и 
памет за подобро да работите и законите да 
ги донесеме. Да, да господине претседателе. 

СТОЈАН АНДОВ: 
Благодарам. 

Потребно е само сите да се држиме 
до Деловникот. 

Ве молам, има уште една 
процедурална интервенција од господинот 
Кралевски. 

ЧЕДОМИР КРАЛЕВСКИ: 

Почитуван претседателе, почитувани 
колеги, со оглед на новонастанатата 
атмосфера во Собраниево и по сугестија на 
поголем дел од пратениците од 
Пратеничката група на ВМРО - ДПМНЕ, 
барам половина час пауза заради 
усогласување на некои ставови и заради 
спуштање и смирување на страстите. 

СТОЈАН АНДОВ: 

Пауза од половина час. 

(По паузата седницата продолжи со 
работа во 20,35 часот). 

Можеме да продолжиме, имаме 76 
пратеници присутни во салата.  

Ве молам, деловничка интервенција 
бараше господинот Черкезов. 

МИЛАНЧО ЧЕРКЕЗОВ: 

Почитуван претседателе, дами и 
господо пратеници, во име на Пратеничката 
група ВМРО - Вистинска се обраќам до вас, 
пратениците и македонската јавност. 

Во центарот на вниманието на 
нашата партија ВМРО - Вистинска е 
Македонија и нејзините витални интереси. 
Со тоа и Македонските телекомуникации кои 
се дел од тие интереси. 

Со оглед на тоа што Владата не го 
почитува Парламентот, а со тоа и граѓаните 
на Република Македонија, истата отстапува 
од програмата и прокламираната определба 
за транспарентна трансформација на 
капиталот, продавањето на Телеком на овој 
начин, според нас е продавање во четири 
очи на виталните интереси на Република 
Македонија. 

ВМРО - Вистинска, пратеничката 
група, во знак на протест и револт ја 
напушта денешната седница на Парламентот 
на Република Македонија. 

(Аплауз од поедини пратеници). 

СТОЈАН АНДОВ: 
Деловничка интервенција има 

господинот Никола Поповски. 

НИКОЛА ПОПОВСКИ: 

Господине претседателе, вие, кога 
давате збор, вклучувајте го микрофонот, 
затоа што не се слуша. Претходно не го 
имавте вклучено. 

Почитуван претседателе, почитувани 
колеги пратеници, почитуван министер за 
транспорт и врски, пратеничката група на 
СДСМ е една од трите пратенички групи што 
го иницираше предлогот за свикување итна 
седница. Предлогот за свикување на 
седницата и точката на дневен ред се 
формулирани Информација за досегашните 
активности за продажба на Македонските 
телекомуникации и идните намери на 
Владата на Република Македонија. Ние, на 
сред расправа, за жал, идните намери на 
господинот министер ги слушнавме пред 
воопшто да се заврши седницата. Со тоа 
сакаме да го соопштиме следново: 

Прво, со начинот на кој Владата 
вчера се обрати на Парламентот, начинот на 
кој што господинот премиер се обрати на 
Парламентот и заложбите што ги кажа тука и 

она што го слушнавме пред еден час од 
господинот министер, се две сосема 
различни работи. Од тоа не можеме да 
донесеме никаков поинаков заклучок освен 
заклучок дека Владата, олицетворена во 
овластениот претставник господинот 
Балковски и премиерот Георгиевски, вчера, 
со своите настапи, веројатно свесно го 
дезинформираше Парламентот за своите 
намери и за своите активности, за да денес 
почнаа да ни ги даваат правите информации 
на сред расправа во врска со продажбата на 
Телекомот. 

Од тоа влечеме заклучок дека 
Владата свесно манипулира со 
информациите кон Парламентот, па дури и со 
парламентарната расправа, свесно 
манипулира во насока да не може таа да се 
одвива на квалитетен начин. 

Второ, констатираме дека и самата 
работа на Парламентот некако придонесува 
тој да биде манипулиран, самиот себеси да 
се манипулира од страна на Владата. 

Се работи за продажба на Телекомот 
и, за разлика од вчерашниот настап на 
господинот министер, кој само на првите 
две страни од неговиот стенограм 12 пати го 
информира Парламентот дека ќе извршат 
приватизација на Македонскиот телеком, 
денеска многу прецизно пред половина час 
прочита записник, веројатно од Комисијата 
за продажба на Македонските 
телекомуникации, дека го продаваат, а не 
дека го приватизираат, што се две сосема 
различни работи. 

Вчера, господинот премиер соопшти 
дека ќе сака да го сослуша мислењето на 
Парламентот, па дури веројатно малку и 
несвесен, малку емотивно понесен соопшти 
дека и Парламентот може да ја донесе 
одлуката, што се согласуваме сите дека е 
невозможно, меѓутоа начинот на кој што 
денеска ни ја соопштија правата вистина, во 
сред расправа, без да не сослушаат до крај, 
укажува за нивните манипулативни намери. 

Од тие причини Пратеничката група 
на СДСМ смета дека натамошната работа во 
Парламентот по оваа точка, особено 
дискутирајќи по идните намери и 
Информацијата за досегашните намери, 
станува беспредметна, затоа што господинот 
министер ни ги соопшти сега, на крајот, а не 
на почетокот кога требаше да поднесе 
информација и досегашните активности и 
идните намери. Идните намери се веќе 
очигледно завршени. 

Во такви услови, со жалење можеме 
да констатираме дека Парламентот дозволи, 
не по прв пат од страна на оваа Влада да 

биде свесно изманипулиран и заобиколен, 
барем во функција на давање информации 
за оние кои ја избираат Владата и кои, по 
Уставот, може да бараат од неа соодветни 
информации. 

Таквата информација е недозволена 
и само го руши угледот на овој Парламент, 
па дури го руши угледот на Владата, која 
работи избрана од таков Парламент, го руши 
угледот на Република Македонија. Дури, го 
руши угледот на институциите на власта 
пред граѓаните на Република Македонија кои 
сите ние овде ги претставуваме на еден или 
друг начин, согласно Уставот. 

Затоа, Пратеничката група на СДСМ 
цени дека натамошната расправа по оваа 
информација е беспредметна, секаква дебата 
е бесцелна во Парламентот и ние, се 
разбира, не можеме да ја прекинеме 
расправата, можеме да апелираме до вас 
тоа да го направите, тоа е ваша желба, 
меѓутоа она што ние ќе го направиме е 
целосно повлекување од дебата по оваа 
точка. Доколку и другите тоа го направат, 
мислам дека е време да објавите крај на 
оваа седница. Благодарам. 

СТОЈАН АНДОВ: 

Благодарам. 

Овде сега за збор се јави господинот 
Харуни. 

(Дофрлување од место). 

Се откажува, добро. 

Сега е на ред Јованов Никола. 

(Дофрлање од место). 

Пратеникот Јованов Никола бара збор 
процедурално. 

ЈОВАНОВ НИКОЛА: 

Благодарам господине претседателе, 
во името на Пратеничката група на 
Демократската алтернатива која, исто така, 
беше потписник на барањето за оваа итна 
седница, морам да укажам дека на некој 
начин Парламентот беше ставен во една 
подредена улога, се разви расправа по едно 
многу важно прашање приватизација или 
продажба на Телеком. Течеа дискусиите два 
дена, за во текот на попладнево да добиеме 
информација од прва рака, од господинот 
министер дека Телекомот со одлука на 
Владата е веќе продаден. 

Далеку од тоа дека намерата на 
Парламентот беше да ја спречи продажбата, 
да го запре процесот итн. Намерата на 
Парламентот мислам дека беше да даде 
добронамерни сугестии, како тој процес да 
биде по профитабилен, по транспарентен во 
интерес на државата Република Македонија. 

Бидејќи сега веќе Парламентот не 
може да учествува во тој процес и таквиот 
процес, не можеме да придонесеме во 
транспаренцијата и во сугестиите што би ги 
дале во целокупниот тој процес, сметаме 
дека е беспредметно понатаму да се води 
расправа по оваа точка. 

Демократската алтернатива го 
поддржува тој процес на приватизација и 
влез на странски капитал. Меѓутоа сето тоа 
мора да се направи во една пред фаза многу 
транспарентно, онака како што спомнав, по 
одлуката колкав дел од Телекомот ќе биде 
продаден. Затоа сметаме дека е 
беспредметна натамошната расправа, како 
став на Пратеничката група на 
Демократската алтернатива. Благодарам. 

СТОЈАН АНДОВ: 

Господине Харуни побара збор. 

(Дофрлање од место). 

Тој треба да каже, ве молам.  

Немаме овластувања други да 
кажуваат место него. 

СЕЈФЕДИН ХАРУНИ: 
Уште преска реагирав, заедно со 

другите пратеници од Партијата ВМРО -
ДПМНЕ, СДСМ и нивните барања беа доста 
умесни. Нема атмосфера за работа. 

Јас, да се повлечам од својата 
дискусија, тоа би значело дека придонесува 
самата атмосфера да не можам да 
дискутирам. Ние се покажавме безрбетници, 
во конкретниов случај и, толку навреди се 
слушнаа од говорницата што е беспредметно 
да се задржам час и половина, колку што ми 
треба да соодветствува времето на мојата 
дискусија. 

Јас, толку. 

СТОЈАН АНДОВ: 

Има збор господинот Лазаров. 

ИЛИЈА ЛАЗАРОВ: 

Почитуван претседателе, почитуван 
министер, колеги пратеници, мислам дека, 
напротив, не е беспредметна оваа расправа 
што се водеше и ништо не пречи ако 
продолжи и се заврши успешно, нели, 
бидејќи на дневен ред имаме Информација 
за досегашната активност за продажба на 
Македонски телекомуникации и идните 
намери на Владата на Република Македонија. 

Ние, посебно колегите од 
опозицијата имам впечаток дека сакаат да 
кажат ние треба да и кажеме на Владата 
како да ја направи таа продажба. Мислам 
дека, во ред е што расправавме до сега по 
оваа информација, можеме да имаме 
забелешки, можеме да имаме критики, 

можеме после оваа продажба да бараме, 
потоа убаво рековте да го видиме и 
договорот, па да преземеме нешто против 
Владата ако е тоа лошо направено, ако е 
добро направено да ја пофалиме итн. 

Сметам дека Парламентот не е 
изигран, бидејќи во точката од дневниот ред 
не пишува дека ние треба да дадеме виза 
Владата да го продаде или да кажеме ние 
колку ќе го продаде и како ќе го продаде 
Телеком. Сите знаевме дека денеска ќе се 
потпише тој договор, дека денеска ќе падне 
таа одлука. Сите бевме свесни. Можеби ова 
намерно се одолговлекуваше, се 
расправаше, имаше добри дискусии, имаше 
убави намери од одделни пратеници, имаше 
и спротивни од она, што не водат кон добро. 

Мислам дека е добро што 
Информацијата беше дадена и расправавме. 
Опозицијата бараше и јас сметам дека е 
добро што се даде таа информација, што се 
запознавме со досегашните, додека ја 
поднесовме Информацијата, дотогашните, 
дури министерот Балковски не информира 
во меѓувреме што се случува. Е сега, ако 
сакаме опозицијата да ја прашуваме како да 
се продаде, тогаш нека кажеа, можеби 
премиерот од нив некои ќе одбереше. Тие 
најубаво знаат како тоа се прави. Тие до 
сега тоа извонредно го правеа. Благодарам. 

СТОЈАН АНДОВ: 
Господинот Флоровски бара 

процедурално. 

АЛЕКСАНДАР ФЛОРОВСКИ: 

Почитуван претседателе, го 
слушнавме ставот на предлагачите на 
точката на дневен ред и сметам дека треба 
да ја почитувате волјата, т.е. да ставите крај 
денеска на оваа седница. 

СТОЈАН АНДОВ: 
Господинот Харуни има збор. 

СЕЈФЕДИН ХАРУНИ: 
Господине претседателе, доста во тој 

однос придонесоа дискусиите на сите колеги 
пратеници. Атмосфера за работа по оваа 
точка нема. Јас не сум се откажал од мојата 
дискусијаг Меѓутоа, часот е 21,00. Всушност, 
како да сме заложници во ова Собрание. 
Дали има смисла и натаму да се поигрува со 
нервите на секој пратеник. 

Јас разговарав со вас, беше Чедомир 
Краљевски, но не сакам зад кулисно да се 
чека и дочека кој, дали ќе влага или нема да 
влага. Дали предлагачите на точката на 
дневниот ред ќе бидат тука или нема да 
бидат тука. 

Мислам дека антрополошките 
карактеристики кај некои се формално 

развиени. И, јас мислам дека треба да се 
прекине со седницава, да продолжиме 
бидејќи не е влезен во вреќа овој ден и 
расправа во собраниската дебата по оваа 
точка. Тоа би молел од сите пратеници. Еве 
и Флоровски тоа го кажа. Еве и другите тоа 
го кажаа. Мислам дека Информацијата до 
крај не е исцрпена и не се искажани до крај 
доказите. Има тврди докази. И за 
злоупотреба итн. Јас мислам дека треба да 
се прекине. 

СТОЈАН АНДОВ: 

Сакам да знаете во кои услови се 
прекинува седницата. Ако има повеќе 
говорници, се разбира ќе ја прекинеме. Ако 
е само еден или двајца треба да ги 
ислушаме за да не продолжуваме друг пат 
овде. Секое доаѓање, секој ден има трошоци. 

Имаме пријавено двајца, еве тројца, 
веќе четворица. Господин Спасов Горѓи и 
господин Стојановски Наќе. 

Ако има повеќе да прекинам сега, 
друг пат ќе продолжиме. Ако се само двајца 
да ги ислушаме. 

Еве, веќе четворица се пријавија за 
дискусија. За дискусија.  

Да ги ислушаме четворицата. 

Господинот Спасов бара збор 
процедурално. 

ЃОРЃИ СПАСОВ: 

Би сакал само во две реченици да го 
изразам сопственото чувство во однос на 
целата оваа седница. 

Мислам дека, освен манипулацијата 
што беше направена во Парламентот и со 
него, мислам дека нема човек од редовите, 
особено на опозицијата кои на оваа седница 
не се чувствува истовремено и длабоко 
понижен. Длабоко понижен пред се од она 
што вчера меѓу другото го вети премиерот 
Георгиевски, кој изрази верување дека ќе 
присуствува на плодна расправа, изрази 
готовност она што ќе го смета за умесна 
критика или умесен предлог да биде 
вградено во одлуката на Владата за 
приватизација или за продажба, како што 
денеска слушнавме и во врска со идните 
намери на Владата со продажбата на 
Телекомот. Тогаш, кога тој тоа го кажа, за 
миг, ние од опозицијата поверувавме дека 
вистина Владата има намера, барем во 
рамките на една изнудена парламентарна 
дебата да ги сослуша мислењата и 
предлозите од опозицијата и тие да бидат на 
соодветен начин вградени во одлуката што 
ја носи оваа Влада, а што е многу значајна 
за сите граѓани во Република Македонија и 
за иднината на Република Македонија. 

Меѓутоа денеска, кога во сред 
расправа доаѓа министерот за транспорт и 
врски и ни соопштува дека работата е веќе 
завршена, дека сето она што ние овде го 
зборуваме или можеме да продолжиме да го 
зборуваме дека станува целосно 
безпредметно, вистина, не можам а да не се 
ослободам од тоа чувство на една огромна 
пониженост што се прави не само кон 
опозиционите политички партии, туку и кон 
сопствената парламентарна група и, 
истовремено да не изразам едно чудење 
како токму таа парламентарна група, на 
таквиот однос на Владата кон Парламентот и 
дебатата за едно вакво суштествено 
прашање може вистина да аплаудира. 
Благодарам. 

СТОЈАН АНДОВ: 

Добро, да се договориме дали ќе 
продолжиме со расправа или ќе треба да 
прекинеме сега. 

Сакам да го кажам и моето чувство. 

Мислам дека, навистина, треба да се 
договориме околу тоа дека за Парламентот 
ќе зборуваме само во рамките на неговите 
надлежности. Не постои надвор од неговите 
надлежности ниту достоинство, ниту некоја 
моќ, ниту чувство. Тоа се односи утврдени со 
Уставот, со Законот. Ништо над тоа не може. 
Секој кој мисли дека Парламентот е 
понижен, заради тоа што не презел 
компетенции на орган, друг орган, уставно 
надлежен, мислам дека чувствата си ги 
ориентирал сосема погрешно. 

Затоа ве молам, ако некој очекувал 
дека Парламентот треба да дискутира за да 
се избере тоа дали да се продаде или да не 
се продаде Телекомуникациите или да се 
избере овој или оној партнер, таа работа е 
надвор од умот и надвор од Законот. Тоа 
нема право да го прави Парламентот. 

Ја прекинувам седницата, ќе 
закажам продолжение. 

(Седницата прекина со работа во 
21,00 часот). 
 


